
        
            
                
            
        

    
	АЛЕКСЕЙ ТОЛСТОЙ

	 

	ЗОВЛОН ТУУЛСАН НЬ - 3

	(Иж зохиол)

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1962 онд эрхлэн хэвлүүлсэн “АЛЕКСЕЙ ТОЛСТОЙ : ЗОВЛОН ТУУЛСАН НЬ (Дэд дэвтэр : 1918 он)” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв. 

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

Усанд гурвантаа живж, 

	Цусанд гурвантаа умбаж, 

	Шүлтэд гурвантаа чанагдаж 

	бид цэврээс цэвэр боллоо. 

	 

	
I

	Хэрэг явдал цөм нэг тийшээ болжээ. Петербургт анир чимээгүй болж, эзгүй хоосон гудамжаар цэргийн тушаал, театрын зарлал, оросын ард түмнийг “Эх оронч үнэн шударга байхыг” уриалсан урианы тасархай цаас, хог новш хүйтэн салхинд хийснэ. Хорт могой мэт мушгиран хуйларсан хуй салхинд цавуу нь хөрзийж хатсан эрээн цоохор цаасны тасархайнууд хийснэ. 

	Саяхан болтол наргиан шуугиан, хөл үймээн болж байсан нийслэлээс одоо ийм л юм үлджээ. Гудамж талбайгаар цэнгэн үймэлдэгч олон амьтан үзэгдэхээ больж, “Аврорын” суманд дээврээ цоо цохиулсан Өвлийн ордон хоосорчээ. Түр засгийн газрын гишүүд, банкны эзэд, генералууд цөм дүрвэн үгүй боллоо... Эл хуль болсон заваан гудамжинд гялалзсан сүйх тэрэг, гоё ганган хүүхнүүд, офицер түшмэд болон олон нийтийн идэвхтэн зүтгэлтнүүд ч бас л үзэгдэхээ больжээ... Худалдаа дэлгүүрийн үүд хаалгыг банзаар даран хадаж байгаа алхны дуу дуулдах нь шөнө ирэх тусам олшрох болов. Хааяа зарим дэлгүүрийн цонхноо үзэсгэлэнд тавьсан хэрчим бяслаг, чихэртэй талх үзэгдэх нь өнгөрсөн амьдралыг санагдуулан, улам уйтгар төрүүлнэ. Малгай дээр улаан таван хошуу хадаж, бууныхаа амыг доош нь харуулан мөрөндөө эгэлдрэглээд, бүлгээрээ шийдмэг алхаж яваа эргүүлийнхнийг гудамжаар яваа улс эгц харж чадахгүй, айж хана руу наалдана. 

	Умрын салхи байшингуудын харанхуй цонх руу сэнгэнэтэл үлээж, эзгүй хоосон үүд хаалгаар хуйлран орж тансаг баян цагийн ор мөрийг үлээн гаргах мэт арван долоодугаар оны эцсээр Петербургт хачин эл хуль, зэврүүн байв. 

	Айдас хүрмээр, учир үл ухагдах, хачин цаг бил ээ. Хамаг юм өнгөрч, юм бүхэн өөрчлөгдөв. Явган салхинд цэвэрлэгдсэн гудамжаар жижиг хувин, багс барьсан, үнгэгдсэн эсгий малгайтай хүн, хөндлөн гүйж гарлаа. Тэр хүн шинэ шинэ тунхгууд байшингуудын өнө эртний асарт хаалган дээр аваачиж наах нь нөхөөс тавих мэт харагдана. Хэргэм тушаал, гавьяа зүтгэл, тэтгэвэр, цэргийн даргын цол өргөмжлөл, бурхан шүтээн, хувийн өмч, дур хүслэнгээрээ амьдрах ёс сэлт цөм өөрчлөгдөв. 

	— Юу болох нь энэ вэ? Юу болох бол? Орос орон сөнөж... Хамаг юм өнгөрч... Мөхөл ирлээ!.. гэж байшингийн эзэд толь мэт цонхны цаана эсгий гутал, үстэй дээл өмсөөд хүйтэн тасалгаандаа хуруу гараа нухчин, урагш хойш холхиж байгаа хүмүүсийг зарлал нааж яваа энэ хүн бүрх малгайныхаа хүрээн дороос ширүүн харна. 

	Зарлал наадаг хүн цонхонд ойртож ирээд: Эрт урьд цагт эрхэмсэг ноёнтон суудаг, эргүүлийн цагдаа саарал хаалгыг нь хараад модойтол ёсолж байдаг байсан нэг сайхан байшингийн дэргэд урт тэрэг хөндөлсөн зогсож зэр зэвсэгтэй хүмүүс тэлээстэй хаалгаар авдар сав, хивс, зураг хөрөг зөөж байгааг харав. Гадаа хаалга дээр нь улаан дарцаг хийсэж, мөн тэнд Скобелев шиг хууз, нимгэн пальтотой эрхэмсэг ноёнтон өөрөө дороо дэвсэлж, мөнгөн буурал толгой нь бөнжгөнөн чичирнэ. Эндээс нь зайлуулж байна даа! Ийм хүйтэнд яана даа? Хаачих ч юм бил ээ... Төрийн түшиг, Бат Багана гэдэг эрхэмсэг ноёнтон маань энэ үү!

	Шөнө болоход гудамжинд дэнлүүгүй, цонхонд гэрэл гэгээгүй пад харанхуй. Нүүрс байдаггүй, гэхдээ Смольнид гэрэлтэй сайхан, фабрикийн районууд ч мөн гэрэлтэй л гэж дуулдана. Сархинаг болтлоо буудуулж, эвдэрч ноорсон хот дээгүүр хүйтэн салхи ульж, онгорхой дээврээр “энд хоосон л байх ёстой” гэсэн юм шиг исгэрэн үлээнэ. Харанхуйд буун дуу тасхийнэ. Хэн хэнээ яагаад буудна вэ? Улаан туяа сүүмэлзэж цасны үүлсийг улаавтар өнгөтэй болгож байгаа тэр газарт буудаж байгаа юм биш биз? Дарс агуулах газар шатаж байгаа нь энэ... Зоорь дотор торхтой архи зад буудаж, хүмүүс цадталаа уужээ... Мондиуд амьдаараа шатаг!

	Ээ дээ, орос хүн мөн дүүрч дээ!

	Орос хүн галт тэргээр тасралтгүй цувж, сая живаагаараа чихэлдэн, төрсөн тосгон, хээр тал, намаг балчиг, ой тайга зүглэн фронтоос харьж байв... Нутаг орон эхнэр хүүхдээ зорино... Үхсэн нэгээ цонхоор нь чулуудах ч аргагүй болтлоо шил нь цөмөрчихсөн вагон дотор хөл эргэлдэх зайгүй чихэлдэж явна. Галт тэрэгний зөөлөвч, залгаа төмөр зайдалж, дээвэр дээр нь шавааралдаж, осгох нь осгож, осолдож дайруулсаар, төмөр гүүрний шонд толгойгоо хагалж явдаг болов. Аж ахуйд хэрэг болно гээд л аль сайн гэсэн пулемёт, их бууны замаг, алагдсан хүнээс авсан аар саар новш, гар бөмбөг, винтов буу, эгшигт хайрцаг, вагоны орноос огтолж авсан шир зэргийг модон хайрцаг, бааданд хийж явна. Харин цаасан мөнгө л авдаггүй, ер нь тэр новшоор тамхи ч ороож болдоггүй байжээ. 

	Орос нутгийн уудам талд галт тэрэгний цуваа аажим мөлхөж, цонх нь онгойж үүд хаалга нь санжсан станцын дэргэд туйлдан зогсоно. Галт тэрэгний цувааныхан дайралдсан буудал бүр дээр хараал ерөөл тавьж хашхирна. Дэлхийн хөрөнгөтөнд бялдуучлагч станцын даргыг энд нь эд пад хийчих гээд л саарал шинельтнүүд вагоны дээвэр дээрээс үсрэн бууж эрж сураглаад, бууны замаг тачигнуулна. “Муу гөлөг минь, амьд байх дургүй байна уу? Тийм вий... Галт тэрэг аль цуваа бушуу явуул!..” Тэгснээ жолооч, галч хоёр нь хээр тал руу зугтаж, хүч тамираа шавхсан галт тэрэг рүү гүйлдэнэ... “Нүүрс, түлээ аль! Хашааг нь буулга, үүд хаалга, цонх цуургыг нь эвд!” гэж хашхиралдана. 

	Хэнтэй, юуны төлөө байлдахаа гурван жилийн өмнө төдийлөн их асуудаггүй байжээ. Тэнгэр цоорч, газар цуурсан юм шиг цэрэг дайчилж, дайн дажин болж байв! Хуучнаараа амьдрах цаг өнгөрлөө... Цаг зэвүүн боллоо. Зэвсгээ барихаас даа. Юу болбол болог, хуучнаараа л байхгүй юм даг. Олон зуун жил уур хилэн оволзож байлаа гэж ард түмэн боддог байв. 

	Гэтэл амьд л байвал ар өвөртөө пулемёт зоолгочхоод бөөсөндөө бариулж, баасандаа хутгалдаад байхыг дайн гэж нэрлэдэг юм байна гэж мэджээ. Дараа нь хөдлөн үймж, тархи толгой нь эргэж... Хувьсгал үүсэв... Бид нар чинь юу вэ? Бас л биднийгээ хуурч байна уу? гэж сэтгэлд нь оржээ. Ухуулагчдын яриаг сонсчхоод: Урьд бид нар чинь тэнэг байж шүү, одоо ухаантайхан байх хэрэгтэй... Байлдлаа, боллоо, гэртээ харьж өшөө авна. Одоо хэний гүзээг жадлахаа мэднэ. Одоо хаан ч, бурхан ч байхгүй. Бид нар л үлдсэн. Гэртээ очиж, газраа хуваая! гэдэг болжээ. 

	Фронтоос яваа галт тэрэгний цуваа оросын уудам их талыг анжсаар хагалах мэт дайран гарч хөрвүүлэн нураасан буудал, яй цохисон цуваа, эвдэрч нурсан хот орныг ар талдаа орхисоор цувж байв. Суурин тосгоны айлуудад хуурайн дуу хяхтнаж хурдан буу тайрч байгаа чимээ. сонсогдох болов. Орос хүмүүс газар тариалангаа шамдан эзэмшиж, хуучин янзаараа гэр орондоо цуцал асааж, хүүхнүүд эмэг эхийнхээ үлдээсэн юм< нэхдэг хүрдэнд суурь утас татаж ажил төрлөө сэргээж байв. Цаг мөч гэдрэг буцаж эрт урьдын байдалд орсогг мэт санагдана. Энэ бол Октябрь хэмээх хоёрдугаар' хувьсгал эхэлсэн тэр өвөл ажээ. 

	Хөдөө тосгондоо тонуулж, умрын салхинд нэвт үлээгдэн, дайны фронтод бүслэгдэж, хуйвалдаанд донслон чичирсэн Петербургт талх ч үгүй, нүүрс ч үгүй болж, заводуудын яндангаас утаа баагихаа болин гавлаасаа салсан хүний тархи шиг нүцгэн тэр хотод хааны суурин дахь радио станцаас шинэ үзэл санааг ухуулан түгээдэг байж бил ээ. 

	— Нөхөд өө. цэргийн албанаас оргон зайлсан нөхөд өө, та нар хортон империалистуудад ар нуруугаа харуулж зайлсан явдлыг чинь зөв гэж Питерийн ажилчид бид хэлж байна... Бид нар цуст хөрөнгөтөнд хөлслөгдөж байхыг хүсэхгүй. Империалист дайн сөнөтүгэй! гэж Финил малгайгаа эргүүлж өмссөн нэгэн туранхай хүн хоолойгоо шахан байж гантиг чулуун довжоо дээрээс хашхирахад. 

	— Сө-нө-тү-гэй... гэж сахалдаа дарагдсан цэргүүд залхуутай нь аргагүй нүргүүлэв. Тэд шуудайтай нандин зүйл болоод буугаа мөрнөөс салгалгүй эзэн хаан III Александрын хөшөөний өмнө ядарсан байдалтай зогсоно. Эзэн хааны нүсэр том хар хөшөөг бас тоодон сүүлтэй морины хошууны нь дор зогсож байгаа задгай пальтотой илтгэгчийг цас булжээ. 

	— Нөхөд өө... Гэвч бид нар буугаа хаяж болохгүй! Хувьсгалд аюул учраад байна... Ертөнцийг дөрвөн зүг бүрээс дайсан өнгөлзөж байна... Тэр дайсны махчин сарвууны мэдэлд хад уул мэт алт, хорт хядагч зэвсэг байгаа юм... Биднийг цус нөждөө цацаж байгааг хараад тэр дайсан баярласандаа бүх бие нь чичрэн байна... Гэвч бид нар сандрахгүй... Дэлхий дахинд нийгэмлэгийн хувьсгал гарна гэж бат итгэх явдал бол бидний зэвсэг мөн бил ээ... Тэр хувьсгал гарна, удахгүй... гэж хэлэв. 

	Тэр хүний ярианы шувтарга нь салхинд замхран дуулдсангүй. Яг энэ үед захаа босгосон, өргөн цээжтэй хүн ирж гойд хэрэггүй мөртөө мөн хөшөөний дэргэд зогсов. Тэр нь хажуудах хөшөөг ч, илтгэгчийг ч, юм үүрсэн цэргүүдийг ч анзаараагүй юм шиг байв. Гэтэл гэв гэнэт:

	— ... Хагас жилээс хэтрэлгүй хамгийн заналт хорлогчин болох мөнгийг үүрд устгана гэдгийг та бүхэн ойлго л доо... Юу хэрэгтэйгээ нийтийн сангаас ав... Нөхөд өө бид нар алтаар жорлон барина шүү... гэж хүрэл морины хошууны дороос хэлсэн үг, үг нь ч биш түүнийг чин үнэнээсээ итгэж хэлсэн байдал тэр хүний анхаарлыг ихэд татав. 

	Тэгээд цастай салхи илтгэгчийн хоолой руу ороход илтгэгч маань бөхийн хорсон уцаарласан янзтай хөхүүлэн ханиав. Гэвч ханиад нь зогссонгүй уушги зүрх нь дэлбэрчих шахаж байв. Цэргүүд баахан зогсож байснаа өндөр малгайтай толгойгоо сэгсрэн гайхсанаа зарим нь галт тэрэгний буудал руу, зарим нь тэртээ голын зүг тарж явав. Илтгэгч хүйтэн гантиг маажин гулссаар, хөшөөний тавцан дээрээс бууж ирэв. Түүнийг өнөөх захаа босгосон хүн аяархан дуугаар:

	— Рублев, сайн байна уу гэв. 

	Василий Рублев ханиалгасан хэвээрээ пальтогоо товчлоод гараа ч өгөлгүй Иван Ильич Телегин өөд муухай харж:

	— За, юу гээ вэ? гэхэд өнөөх нь

	— Яах вэ, уулзсандаа баярлаж байна гэв. Үүрч явсан муусайн юмныхаа хажууд бөөгнөрсөн өнөөх л бөөсөндөө баригдсан, фронтоос ирсэн сахалтай цэргүүдийн зогсож байгаа одоо орж байгаа цасны цаанаас бүдэг бадаг харагдаж байгаа галт тэрэгний буудал өөд Рублев харж байгаад энэ муусайн мангуу чөтгөрүүд чинь жоом шиг л фронтоос зугтаж байна. Эд нарыг чинь хөдөлгөх ч хол биз... Ухаан суудаггүй золигууд... Энд хядлага явуулах хэрэгтэй... 

	Түүний бээрсэн гар нь жавар атгах шиг болж... зангидсан гар нь тэр салхи руу нэг юм цохиж оруулах мэт хоосон шааж, гар нь доош унжив. Рублев уурсан хүйтнээр шазвалзав... 

	— Рублев аа, та намайг сайн мэднэ шүү дээ (Телегин захаа буулгаад Рублевын зэвхий даасан нүүр лүү бөхийв)... Надад сайн тайлбарлаж өгч үз. Ер нь бид нар чинь урхинд орох гээд тэмүүлж байна шүү... Германчууд тэгье гэж бодох юм бол долоо хоногоос Петроградад ирэх нь байна... Мэдэж байгаа биз дээ, ер нь би улс төрийн бодлогыг сонирхдоггүй шүү дээ... гэв. 

	— Сонирхдоггүй гэдэг чинь юу бил ээ? гээд Рублевын үс нь арзасхийн Телегин өөд зэвүүн янзтай эргэж чи чинь юу сонирхож явсан юм бэ? Одоо хэн сонирхдоггүйг мэдэх үү? Иван Ильичийн нүд рүү ууртай хараад, — Төвийг сахигчид... Ард түмний дайсан л сонирхохгүй байгаа юм гэж хэлэв. 

	— За тийм ч учраас чамтай ярих гэсэн юм. Чи хүн шиг ярь л даа гээд Иван Ильич уурласандаа царай нь бас хувьсхийв. Рублев хамраараа сүнгэнэтэл салхи татаж:

	— Нөхөр Телегин чи чинь сонин амьтан байна шүү... Надад чамтай ярих зав алга, чи ойлгож байна уу? гэв. 

	— Рублев чи сонсож бай. Одоо намайг ямар болчхоод байна гээч... Корнилов Доныг хөдөлгөж байгааг чи дуулсан уу?

	— Дуулсан

	— Тэгвэл би нэг бол Дон руу явна, нэг бол та нарын хамт... 

	— За тэр нэг бол гэдэг чинь юу бил ээ?

	— Яах юу байх вэ, хэн юунд итгэж байна түүндээ л итгэх ёстой... Чи хувьсгалын төлөө явж байна, би орос орныхоо төлөө явж байна... Би хувьсгалын төлөө байж ч юу магад. Мэднэ биз дээ би чинь байлдааны офицер хүн шүү... гэв. 

	Рублевын нүднээс уурласан байдал төд арилж зөвхөн нойргүй ядарсан байдал тодров. 

	— За яах вэ. Маргааш Смольныйд очоод намайг сураглаарай... Орос орон гэнэ ээ гэж Рублев инээмсэглэн толгойгоо сэгсрэн... Чиний тэр орос орон чинь мөн ч бухимдуулж байна даа... Бүр нүдэнд цус хурах юм... Гэлээ ч гэсэн цөмөөрөө тэр Орос орны чинь төлөө л үхэх болно доо... Чи одоо Балтын галт тэрэгний буудал дээр очиж тэнд цэргээс оргон зайлсан гурван мянган хүн гурван долоо хоног буудлын шал дээр хөрвөж байна. Тэд нарт зөвлөлт засгийн төлөө ухуулга хийж цуглаан зохиогоод ир... Петроградад талх хэрэгтэй байна... Бид нарт цэргүүд хэрэгтэй байна... гэж хэл. (Түүний нүд дахиад ширгэх шиг болов). Пийшин дээрээ гарчхаад гүзээгээ маажиж суувал ёстой нохойн гөлөг шиг үхнэ гэж мэдээрэй... Тэгвэл та нар үхлээс зайлж чадахгүй гэж хэл. Энэ үгээр тэдний толгойд нэг юм оруулж үз!.. Одоо орос орныг, хувьсгалыг юу ч аварч чадахгүй, ганц Зөвлөлт засаг л аварна... Ойлгов уу? Одоо манай хувьсгалаас илүү чухал юм энэ дэлхий дээр алга байна... гэв. 

	Телегин харанхуйд гэртээ орох гэж мөс цас барилдсан шатаар таван давхар өөд өгсөж гараад хаалгаа тэмтэрч байв. Хаалгаа гурван удаа тогшоод бас нэг нэмээд цохив. Хаалганы цаанаас хүн ирээд хэсэг дуугүй байснаа эхнэр нь зөөлөн дуугаар:

	— Хэн бэ? гэж асуухад

	— Даша би, би гэв. 

	Хаалганы цаана санаа алдах нь дуулдаж, хаалганы гинж шажигнана. Дэгээгээ удаан тайлж ядан оролдож байх зуур Дашагийн “Ээ бурхан минь, ээ бурхан минь” гэж хэлэх сонсогдож байв. Арай гэж тайлмагц харанхуй гудмаар явж очоод нэг газар суулаа. 

	Телегин хаалгаа байдаг цүү, дэгээ гохоор түгжиж авав. 

	— Аа чөтгөр, бас чүдэнз алга гээд л энд тэндээ тэмтэрч байв. Малгай дээлээ тайлахгүй, гараа өмнөө сарвайлган барьж Дашагийн очсон зүг тийш явав. 

	— Мөн тусгүй еэ бас л асахгүй байна, Даша чи хаа байна?

	— Жаалхан дуугүй байснаа Даша бичгийнхээ өрөөнөөс аяархнаар:

	— Асаж байснаа унтарчихлаа гэж хариулав. Тэгээд Телегин бичгийн өрөөндөө оров. Энэ нь тэдний байрын хамгийн дулаан өрөө байсан боловч өнөөдрийн хувьд тэнд ч мөн хүйтэн байжээ. Харанхуйд хэчнээн юм ширтэвч юу ч харагдахгүй, тэр ч байтугай Дашагийн амьсгалах чимээ сонсогдсонгүй. Хоол идэх, ялангуяа цай уумаар санагдавч Даша маань юу ч бэлдсэнгүй гэдгийг Телегин мэджээ. Иван Ильич пальтоныхоо захыг буулган диваны хажуу дахь зөөлөн сандал дээр суухад алс тэртээ харанхуйн дунд нэг гэрэл бүүдэгнэн тэнэж байгаа харагдана. Кронштатаас ч юм уу, аль нэгэн ойр газраас юм уу, бүү мэд прожекторын гэрэл тэнгэрт юм тэмтэрч байв. 

	«Пийшингээ түлбэл сайн юм сан. Чүдэнз хаа байгааг Дашагаас яасхийж эвтэйхэн асууя даа?” гэж Иван Ильич бодож байв. Гэвч тэр асууж чадсангүй. Даша уйлж байна уу. зүүрмэглэж байна уу? гэдгийг тодорхой мэдэх юм сан. Даан ч анир чимээгүй байв. Тэр олон давхар байшинд таг чимээгүй байв. Харин хаана юм бүү мэд буун дуу хаа нэг бүдэгхэн дуугарч байв. Гэнэт зургаан салаа чийдэн сулхан гялайж бүдэг улаан гэрэл тасалгааг арай чүү гэрэлтүүлэв. Даша үстэй дээл дээрээ бас өөр нэг юм нөмөрчхөөд эсгий гуталтай нэг хөлөө хажуу тийш нь жийж суув. Хацраа дардаг цаас дээр тавьж ширээ дэрлэжээ. Царай нь шаналсан янзтай, нүдээ ч аниагүй, ер нь маш эвгүй, арай гэж сууж байгаа харагдав. 

	— Дашенька бас ч ингэж байж болохгүй шүү гэж Телегин бүгт дуугарав. Түүнд Дашаг маш их хайрлах сэтгэл төрж ширээ рүү ойртоход чийдэнгийн утас мэт улаан гэрэл анивалзаж байснаа бүр унтарчээ. Саяхан ассан гэрэл хэдэн секунд асаад унтрах нь тэр. 

	Телегин Дашагийн ар талд очиж амьсгалаа хурааж зогсов. Яавал аятайхан бол ядахдаа толгойг нь үг дуугүй илэх бил үү. Гэтэл Даша үхсэн хүн шиг Телегиний ойртож очиход огт хайхарсангүй. 

	— Даша минь биеэ ингэж бүү зовоо л доо... гэв. 

	Сарын өмнө Даша амаржсан боловч хүүхэд нь хоноод үхжээ. Сэтгэл ихэд хөдлөн айн цочсон учир дутуу хөнгөрсөн юм. Үдшийн бүрэнхийд Дашаг Марсын талбайд явж байхад салбаганасан нөмрөгтэй хүнээс гойд өндөр хоёр хүн үсрэн ирж айлгажээ. Энэ хоёр нь тэр домог цуу ихтэй цагт хөлдөө тусгай “пүрш” уячхаад үсрэн дүүлж бүх Петербургийг айлгаж байсан “үсрэгчид” гэдэг байсан биз. Тэр хоёр исгэрэн чарлахад Даша ухаан алдаж хөсөр унажээ. Тэр хоёр Дашагийн пальтог нь мулталж аваад Хунгийн гүүрээр үсэрсээр арилжээ. Даша хэсэг зуур газар хэвтэж байхад нь бороо асгаран нүдэж зуны цэцэрлэгт навчаа гөвсөн далдуу мод салхинд шүнгэнэн ганхаж байв. Фонтанка гэгч гүүрний тэртээ “Авраарай!” гэж нэг хүн уянгалан хашхирахад хүүхэд нь Дашагийн гэдэс рүү өшигчин орчлон ертөнцөд мэндлэхийг ирнэ. 

	Даша төрөх үрээ бодон арга буюу өндийж гурван эрдэнийн гүүрээр гарч явахад салхи гүүрний ширмэн хашлаганд наалдтал үлээж, нойтон хормой хөл хооронд наалдаж байв. Гэрэл гэгээ ч үгүй, ганц ч хүн дайралдахгүй шуугин давлагч мэл хар Нева мөрөн тэр тор харагдана. Гүүр өнгөрөхөд өвдөж байгаа нь анх мэдэгдэв. Гэртээ хүрч чадахгүйг мэдээд урдаа байгаа модны дэргэд очиж нөмөрт нь түших юм сан гэж бодогджээ. Гэтэл Дашаг Красные зори гэдэг гудамжинд эргүүлийн цэрэг зогсоож винтовоо барьсаар Дашагийн үхсэн хүний царайтай нүүрийг нь бөхийн хараад:

	— Нүцгэлчхэж шүү. Муусайн мондиудыг даа! Байз бас хөл хүндтэй юм гэв. Тэр цэрэг Дашаг гэрт нь хүргэж таван давхарт өргөж гаргаад хаалгыг нь бууны бөгсөөр балбаж Телегинийг шагайхад:

	— Шөнө орой бүсгүй амьтныг ганцаарыг нь гаргаж болдог юм уу, гудамжинд төрчих шахлаа... Муусайн тэнэг хөрөнгөтнүүд... гэж хашхирав. 

	Тэр шөнө амаржихаар өвдөж гэрт нь нэг чалчаа эх баригч иржээ. Зовлон нэг хоногийн дараа дуусав. Хүүхэд нь усаа залгиж амьсгаагүй гарсан болохоор түүнийг алгадан үрж ам руу нь үлээхэд ярвайж уйлав. Хэдийгээр тэр хүүхэд ханиалгаж эхэлсэн боловч эх баригч гуньсангүй. Хүүхэд нь муурын зулзага шиг гийнан уйлж амлаж чадахгүй байв. Тэгж байснаа уйлахаа зогсож зөвхөн хяхтнах болов. Гурав хоногийн өглөө Даша өлгийд гараа хийж хүйтэн биед хүрмэгц гараа угз татав. Хүүгээ шүүрэн авч задлахад гозгор зулай дээрх шингэн цайвар үс нь өрвийн боссон харагдана. 

	Даша дуу алдан орон дээрээс үсрэн босож цонх цохиж харайж үхье гэж бодоод “Алчихлаа, алчихлаа... Болохгүй нь болохгүй нь, болохгүй нь!” гэж орилсоор цонх руу ухасхийхэд Телегин арай чүү тогтоон барьж оронд нь хэвтүүлээд хүүгийнхээ хүүрийг зайлуулахад Даша нөхөртөө ийн хэлэв:

	— Намайг унтаж байхад үүнийг үхэл авчиж шүү. Бодоод үз л дээ үс нь боссон байна шүү... Ганцаараа зовж байж... Би унтаж байдаг байна... гэв. 

	Хүү нь үхэлтэй ганцаараа үзэлцэж байна гэсэн тэр зүүдийг сэрээн зайлуулах гэж яаж гуйгаад ч чадсангүй. Нөхрийнхөө хянуур дууг дуулахгүйн тулд, үхэл зовлонтой байхад ч эрүүл чийрэг, тунгалаг улаан, “хөгжилтэй” царайг нь харахгүйг хичээж Даша:

	— За зүгээр Иван минь би ингэж бодохоо больё гэж Телегинд хэлэв. 

	Үүр гэгээрэхээс эхлээд шөнө орой болтол нэмэр болох аар саар ажил төрөл, хоол унд, түлш түлээ зэргийг хайж хот дундуур уранхай галоштой харайлгахад Телегиний эрүүл чийрэг нь тустай байв. 

	Өдөрт гэрт хэд хэд гүйн ирж маш анхаарал халамжтай байв. 

	Гэвч чухам ийм нинжин хайр халамж Дашад юм юмнаас бага хэрэгтэй байжээ. Иван Ильичийг хэчнээн аж амьдралаа хичээх тусам Даша төчнөөн их хөндийрөн хүйтэрч байв. Даша өдөржин хүйтэн тасалгаанд сууна. Зүүрмэглэмээр бол зүүрмэглээд л нүдээ гараар илж үзэхэд нь зүгээр мэт санагдана. Иван Ильич нэг юм захиж байсан шиг санагдаж гал зуухандаа ороход хамгийн яльгүй ажил ч бүтэхгүй оргиод байв. Арван нэгдүгээр сарын бороо цонх нүдэж, Петербург дээгүүр салхи сүнгэнэж байв. Энэ хүйтэнд тэнгисийн эрэг орчмын хүүр оршуулах газар гомдлоо ч илэрхийлж чаддаггүй байсан хүүгийн нь хүүр булаастай байжээ. 

	Даша сэтгэлийн өвчтэйг Иван Ильич мэдэж байв. Чийдэн унтарчихвал л Даша ямар нэг буланд очиж сандалд шигдэн толгойн ороолт нөмрөн үхсэн юм шиг уйтгарлан таг чимээгүй суух шалтаг болно. Гэвч амьд явж аж төрөх л ёстой. Телегин Дашагийн тухай эгч Екатерина Дмитриевнад захидал бичивч захиа эс хүрнэ. Катя хариу бичдэггүй юм уу эсвэл цаг зэвүүн тул түүнд бас ямар нэгэн гай зовлон учирсан байж юу магад бил ээ. 

	Иван Ильич Дашагийн ар талд холхиж байгаад санамсаргүй хайрцагтай чүдэнз дээр гишгээд: Чийдэн унтрахад Даша үе үе чүдэнз зурж хагацал гиюүрэл, харанхуй хоёртой тэмцэж байсны учрыг даруй мэдэв. “Ээ хөөрхий минь өдөржин ганцаараа байх ч гэж дээ” гэж Иван Ильич бодно. 

	Хайрцгийг болгоомжтой өргөж үзэхэд бас хэдэн ширхэг чүдэнз үлдсэн байв. Тэгэхлээр Иван Ильич бүр өглөөгүүр бэлдсэн түлээгээ (түлээ нь нямбай хөрөөдсөн хувцасны хуучин шүүгээний хэсэг юм) авчраад бичгийн өрөөнд явган сууж дотор нь туйпуу өрсөн бөгөөд бүх тасалгаа дотуур тахийлгаж залгасан төмөр яндантай жижигхэн пийшиндээ гал түлэхэд дүрэлзэж байгаа цуцлаас утааны сайхан үнэр үнэртэж, амны нь нүхээр салхи хүнгэнэн сорж, сүүмэлзсэн төгрөг гэрэл таазанд тусна. 

	Сүүл тийшээ өөрийн гараар хийсэн ийм пийшингүүд “Буржуек” (хөрөнгөтөн авхай) гэсэн үг буюу “Зөгий” гэдэг өргөн дэлгэрсэн нэртэй болсон юм. Ийм пийшингүүд цэргийн коммунизмын үед хүн ардад их тус болж бил ээ. Ийм төмрөөр хийсэн жирийн пийшингүүдийн адил дөрвөн хөлтэй, нэг нүхтэй нь ч, эсвэл кофе цайны өгтөөр цутгамал буюу загасны махтай боов хайрч болох битүү тасалгаатай, нарийн ухаан зарж болох нь эсвэл ил гал түлэх зуухнаас ханзалж авсан хээ угалз суулгасан гоё уран хийцтэй нь ч ялгаагүй цасан шуургатай ая нийлүүлэн галын мөнхийн дуу дуулах мэт болж дулаацуулж, чанаж, жигнэж өгдөг байсан юм. 

	Хүмүүс, данхтай цайны таг оволзон буцлахыг хүлээж эртний балар үе шиг тийм пийшингүүдийн улаан цогийг тойрон бээрсэн гараа ээж суухдаа дэлгэж байсан яриаг нь хэн ч тэмдэглэж аваагүй нь харамсалтай. 

	Сахал үсэндээ дарагдсан профессорууд салмайж ноорсон сандлаа галд ойртуулан эсгий гутал өмсөж, эрээн хөнжил нөмрөн, үнэхээр сонин ном бичиж байв. Үзэсгэлэн цайвар царайтай уран найрагчид хувьсгал, дурлалын тухай шүлэг зохиож байв. Тойрон суугаа хуйвалдагчид толгой нийлүүлэн нэг нь нөгөөгөөс бүр ч аймаар, бүр ч үлгэр домог шиг цуу үг шивнэлдэнэ. Энэ жилүүдэд хуучны олон тохилог сайхан авдар шүүгээ утаа болон төмөр яндангаар дэгдэн гарсан бил ээ. 

	Иван Ильич пийшингээ их хүндэтгэн үзэх тул завсар зайг нь шавардаж шал дээр нойтон тортог дусаахгүй гэж яндангийн дор лааз дүүжилжээ. Цайгаа буцлахаар хармаанаасаа цаасанд боодолтой ёотон гаргаж шаазанд өтгөн гэгч хийв. Нөгөө хармаанаасаа азтай олсон (Өнөөдөр Нева гудамжинд нэг тахир дутуу хүнээс бээлийгээр сольж авсан юм) нимбэг гаргаж ирээд нимбэг дарсан амттай цай бэлдэж Дашагийн өмнө тавив. 

	— Дашенька нимбэгтэй юм шүү... Би одоохон муу анивалзуур дэнгээ асаая гэв. Лаазтай наран цэцгийн тос дотор жаалхан гол хөвж сүүдгэнэн асдаг дэнг ингэж нэрлэдэг байсан юм. Иван Ильич анивалзуур дэнгээ авчрахад тасалгаа арай чүү гэрэлтэнэ. 

	Даша бүр хүн төрхтэй сууж цай ууж байхад Телегин урам орж ойртож суув. 

	— Намайг хэнтэй дайралдсан гээч? Василий Рублевтэй дайралдлаа. Миний хариуцсан уран дархны газарт эцэг хүү хоёр Рублев ажиллаж байсныг санана уу?

	Миний найзууд зэвүүн улс байсан юм. Эцэг нь их зальтай нүдтэй хүн завод тосгон хоёрын хооронд сүлгэж байдаг юм. Сайхан хүн шүү! Харин хүү Василий нь бүр тэгэхэд большевик байсан юм, их ухаантай, ууртай нь ч ууртай чөтгөр дөө. Хоёрдугаар сард манай заводынхныг анх гудамжинд жагсаалд гаргасан юм. Гонхон өөд авиран гарч цагдаа нарыг эрэн олж байсан юм, өөрөө бараг зургаан цагдаа нядаасан гэж хүн ярьдаг юм бил ээ... Октябрийн эргэлтийн дараагаар том амьтан болсон юм. Тэгээд бид хоёр жаал ярилцлаа... Даша чи дуулж байна уу?

	— Дуулж байна гээд Даша хоосон аягаа тавьж, туранхай гараараа эрүүгээ тулж, дэнгийн сүүдгэнэж байгаа галыг харна. Түүний орог нүд орчлон ертөнцөд юу болж байгаад огт хамаагүй мэт. Нүүр нь улайж, нимгэн зөөлөн арьс нь шил мэт тунгалаг юм шиг бөгөөд урьд эрэлхэг бардан буюу харин ч баахан хөнгөн зантай гэмээр байсан хамар нь шувтайжээ. 

	— Иван, би өнөөдөр чүдэнз эрж байгаад номуудын араас нэг хайрцаг папирос олсон. Хэрэв чамд хэрэгтэй бол... гэж (нимбэгтэй цай чанаж өгсөнд нь баярласнаа мэдэгдэх гэсэн бололтой) Даша хэлэв. 

	— Папирос гэнэ ээ! Тэр чинь Дашенька минь миний хуучны дуртай папирос байх нь ээ! гэж Иван Ильич хэт баярласан болж байв. 

	Үнэндээ хайрцагтай папиросыг өөрөө юмыг яаж мэдэх вэ гээд номын ард нуусан юм. Дашагийн амьгүй юм шиг царайны хажуугаас нүднийхээ булангаар харан тамхи татаж байв. “Дашаг эндээс хол нар салхинд аваачих юм байна” гэж боджээ. 

	— За тэгээд Василий Рублевтай ярилаа, тэр чинь надад их тусаллаа шүү Даша... Энэ большевикууд гэнэт алга болно гэж би итгэхгүй байна. Рублев шиг улсад л учир нь байгаа юм даа, ойлгож байна уу?... Үнэндээ ч тэдний үгийг сонссон хүн алга. Тэдний засаг утсан голтой байна. Зөвхөн Питер, Москва болоод зарим нэг губерний хотуудад тэдний засаг тогтож байна... Гэвч засгийн чанар хамгийн чухал зүйл дээ... Энэ засаг чинь Василий Рублев шиг хүмүүстэй цусан шандсаар холбоотой байгаа юм... Ийм хүмүүс манай оронд цөөн байна... Гэвч тэд нарт бат итгэл байна... Тэднийг арслан бараар ноцолдуулавч амьдаар нь шатаав ч сэтгэл хөдлөн “Интернационал” дуулна... 

	Даша дуугүй л байв. Телегин пийшингийн амны өмнө явган сууж галаа хутгангуут;

	— Юунд ярьж байгааг ойлгож байна уу?... Нэг тийшээ орох хэрэгтэй болоод байна. Бүх юм жигдэрч гүйцэхийг хүлээж суухад эвгүй байна... Зам тосоод юм гуйж суухад ичгүүртэй байна. Би эрүүл чийрэг хүн. Би санаатай ажил таслагч биш... Үнэндээ миний гар загатнаж байна... гэв. 

	Даша санаа алдав. Түүний зовхи жоотойж сормуус дороос нь нулимс урсаж байв. Иван Ильич шуухитнан:

	— Даша, юуны өмнө чамайг яахаа л шийдэх нь дээр байна... Чи хичээж цовоо сэргэлэн болох хэрэгтэй... Чи ингэж амьд явбал унтарна гэсэн үг гэв. 

	Телегин тэсэж чадалгүй унтарна гэсэн үгийг зэвүүндүү хэлчхэв. Тэгэхлээр Даша хүүхдийн дуугаар гоморхон хэлсэн нь:

	— Тэгэхэд үхээгүй нь миний буруу гэж үү? Харин одоо таны амьдралд саад хийж байгаа юм шив... Та нимбэг аваад ирлээ... Гэвч би гуйгаагүй шүү дээ... гэв. 

	«Ийм амьтантай яриад үз л дээ!” гэж бодоод Иван Ильич тасалгаандаа холхин явж, цонхны чийг даасан шилийг хумсаараа нясалж байв. Гадаа цас хуйлран, шуурга исгэрч, догшин салхи ер бусын цаг ирэх гэж байгааг мэдэгдэх, энэ цагаас түрүүлэн нисэх гэсэн мэт хүчтэй үлээж байв. 

	«Дашаг гадаадад аваачих уу? Аав дээр нь аваачих уу? Аль нь ч хэцүү байна... Гэвч ингэж байж болохгүй...” гэж Иван Ильичид бодогдов. 

	Дашагийн эгч Екатерина Дмитриевна, зүсэм талхны төлөө тэр болгон чичрэн дугаарлахгүй хаврын урин цагийг тайван хүлээж болох Самарт өөрийн нөхөр Вадим Петрович Рощинг аваачжээ. Хавар болоход большвевикууд үгүй болно гэж санаж байлаа. Тэр ч байтугай оросын армийн үлдэгдэл хурал цуглаан хийж, оргон босох, урван тэрслэх, учир замбараа алдагдаж байхад цэргийн хороод хувьсгалт сахилга бат тогтоох шинэ хэлбэр хичээнгүйлэн сүвэгчилж байгаа энэ цагт өвлийн хүйт нугарч хаврын үер буух үед герман цэрэг бүх фронтоор дайрч большевикууд дуусна гэж Димитрий Степанович Булавин гэгч нэг эмч их ээ тодорхой хугацаа заан өгүүлж байв. 

	Энэ жилүүдэд Димитрий Степанович бүр ч хөгширч, улс төрийн бодлогын тухай их ярьдаг болж, тав муутай байв. Харин охиноо ирэхэд маш их баярлан даруй Рощиныг улс төрийн талаар сэхээрүүлэх ажилд оров. Тэр хоёр хоолныхоо өрөөнд халуун тогооны хажууд хэдэн цаг суудаг байв. (Тэдний халуун тогоо их удсан, машинд дайрагдан шамшийж, буцалгасан ус нь лав бүтэн нуур болохтой болсон хуучирч орхиод жаалхан нүүрс хийчихийн хамт дүнгэнэн хязгаар нутгийн халуун тогооны дуу аялаад гардаг болсон эд бил ээ.) Димитрий Степанович ихээ хааш яаш хувцасласан цэлхэртэн таргалж, буржгар буурал үсээ огт самнахгүй, өмхий үнэртэй папирос татаж ханиалган царай нь хэдий минчийвч яриад салахгүй... 

	— Манай улс ч бүр золигтож гүйцлээ... Дайнд бид ялагдлаа шив... Ноён дэд хурандаа, таныг зэмлэж байгаа юм биш гэхдээ тоогүй юм болсон юм даа, 15 онд л найрамдал тогтоох байсан юм... Германчуудад боолчлогдож юм сурах ёстой байсан юм... Тэгвэл тэд нар биднийг аар саар юманд сургах байсан юм, бид ч хүн болж магадгүй байсан юм. Харин одоо өнгөрчээ. Ийм үед, анагаах ухаанд ямар ч аргагүй гэж ярьдаг шүү дээ... Ингээд орхиод үз л дээ!.. Бид юугаар байлдах вэ? Гурван салаа сэрээгээр байлдах уу? Энэ зун германчууд Оросын бүх өмнө тал, дунд бүсийг эзэлнэ. Япончууд Сибирийг эзэлнэ. Манай алдарт гурван салаа сэрээ барьсан тариачин эрчүүлийг тундрийн зүг туйлын цагариг давуулан хөөж эмх журам, соёл, хүнийг хүндэтгэх ёс эхэлнэ... Тэгээд надад тун сайхан санагдаж байгаа Русланд (Германаар Орос улс гэсэн үг) манайд бий болно доо гэж ярьж байв. 

	Димитрий Степанович эртний Либерал үзэлтэй хүн бөгөөд одоо тэр өнгөрсөн “Шүтээнээ” хорсон доромжилно. Ингэж өөрөө өөрийгөө доромжилж байгаагийн шинж тэмдэг бүх орон гэрт нь ч үзэгдэж байв. Тоос дарсан цонхтой өрөө тасалгаагаа цэгцлэхгүй, бичгийн өрөөнд байгаа Менделеевийн хөргийг аалзны шүлс пиг хэрж, торхтой цэцгүүд нь хатаж, 14-р онд Дашаг энд сүүлчийн удаа байхад диваны доогуур хайрцагтай байсан ном, хивс, хөрөг тэр хэвээр байв. 

	Самар хотод засгийн эрх депутатуудын зөвлөлд орж ихэнх эмч нар “Нохой болоод хавч хорхойны муусайн депутатуудтай” хамт ажиллахгүй гэж татгалзсан тэр цагт Димитрий Степановичийг хотын бүх больницыг эрхэлнэ үү гэжээ. Түүний бодож боловсруулснаар тэртэй тэргүй хавар болоход германчууд Самарыг эзлэх тул тэр томилолтыг зөвшөөрчээ. Эм тан хүрэлцээ муутай байсан болохоор Димитрий Степанович ганц бургуйгаар аргалж байв. Тэр нь туслагчдын өөдөөс хагархай хавчаар шилний цаанаас ёжтой нь аргагүй харж: “Ходоодонд л хамаг учир байгаа юм. Байлдааны жилүүдэд амьтан хүн ходоодоо цэвэрлэсэнгүй. Энэ ачтай тустай эх захгүй байдлын гол учрыг олох гэж төнхвөл муудсан ходоодонд очиж тулах вий. Тэгэхлээр ноёд минь үг дуугүй, толгой дараалан бургуй тавиад бай...” гэж хэлдэг байв. 

	Цай уух зуур дэлгэдэг энэ яриа Рощинд гуньхрал төрүүлнэ. Тэр арван нэгдүгээр сарын нэгэнд Москвад болсон гудамжны тулалдаанд мэдээ алдсанаас хойш сайжирч чадаагүй байжээ. Тэр үед Рощин Никитийн хаалганууд гэдэг гудамжийг тосон хамгаалсан даргын сургуулийнхны суманг даргалж байжээ. Страстный гэдэг талбайн зүгээс Саблин большевикуудтай хамтран түрж байв. Саблинг Рощин Москвад гимназ сургуульд байхыг нь мэдэх бөгөөд тэр нь цэнхэр нүдтэй, эцэнхий улаан хацартай, бурхан шиг сайн хүү байсан бил ээ. 

	Бүр саявтархан сайхан дэглэмтэй гимназын сурагч хэлний зүй сугавчилчхаад зугаалан явсан Тверийн модот гудамжинд байгаа Пушкиний магтан дуулсан тэр далдуу модны цаагуур урт шинель өмсөн винтов барин гүйж яваа галзуурсан большевик ч юм уу, зүүн эсер нь ч юм уу, чөтгөр бүү мэд. Ийм болчихсон хүнийг хуучин Москвагийн тохитой томоотой айлын хүү, гимназын сурагч байсантай нь зүйрлүүлэн бодоход санаанд багтаж өгөхгүй оргиод байв. “Ноён Саблин гуай минь, та чинь Орос орноо, армиа худалдчихаад, германчуудын замыг нээж, зэрлэг араатныг зөнд нь тавих гэж тулалдаж байх шив дээ!.. Энэ муу мондийн хувьсгалчдын доодчуулыг нь уучилж болох юм аа гэхэд, харин ноён Саблин таныг уу даа...” гээд Рощин өөрөө (Никитийн бага гудмын өнцөг дээр Гичкинийн сүүний мухлагийн хажууд малтсан жижиг окоп дотор орж) пулемётын хойно хэвтэж аваад модны цаанаас урт шинельтэй нарийхан бие дахин цухас гэхэд нь түүнийг тугалгаар шүршин булав. Саблин винтовоо алдаж суран бүснийхээ арлын орчим цавиа даран суучхав. Бараг энэ минутад их бууны сумны хэлтэрхий Рощины саравчтай малгайг авч хаян өөрийг нь жагсаалаас гаргажээ. 

	Байлдаан эхэлсний долоо дахь шөнө нь Москваг өтгөн шар манан бүрхэж буун дуу тасарчээ. Холбоо тасарсан зарим газарт даргын сургуулийнхан оюутнууд, түшмэд хаа нэг газар бөөгнөрөн тулалдсаар байжээ. Гэвч доктор Рудневийн толгойлсон нийгмийн аюулаас хамгаалах хороо оршин тогтнохоо аль эрт больжээ. Москваг хувьсгалт хорооны цэрэг эзлэв. Маргааш нь гартаа боодолтой юм барьсан, эвгүй харцтай, энгийн хувцастай залуу хүмүүс гудамжинд үзэгдэх болов. Тэд Курск, Брянскийн галт тэрэгний буудал руу нэвтэрч байв... Хэдийгээр тэдний хөлд нь морин цэргийн савхин гутал, цэргийн шилбэний ороолт байсан боловч хэн ч тэднийг барьж зогсоохгүй байлаа. 

	Хэрэв мэдээ алдаагүй сэн бол Рощин ч явах байсан биз. Гэтэл түүнд эхлээд хөнгөн шиг саа тусч, дараа нь (түр) харалган болсноо зүрхэнд нь жиг учирчээ. Хааны удирдах байрнаас одоохон цэргүүд ирж Воробъевын уулнаас зургаан цунгийн буугаар Кремль рүү буудна гэж Рощин хүлээж байв. Гэтэл хувьсгал дөнгөж ард түмний гүнд шингэж эхэлж байв. Большевикууд болоод германчуудыг түр мартаж эндээс явъя. Тэгээд алсдаа юмны төрх мэдэгдэнэ биз гэж Катя нөхрөөсөө гуйдаг байв. 

	Вадим Петрович эхнэрийнхээ үгийг дагажээ. Докторын байшингаас гаралгүй Самарт сууж байв. Идээд, унтаад байвч мартана ч гэж юу бол! Өглөө бүр “Самарын мэдээ” сониныг эргүүлэн сөхөж үзэхэд мөр бүр нь гувруу гүйтэл ташуурдах мэт болно. 

	«... Өөрсдийнхөө засгийн газруудын империалист шаардлагад хайр найргүй цохилт өгөхийг Герман, Австри, Унгарын тариачин, ажилчин, цэргүүдэд тариачны зөвлөлийн депутатуудын их хурал уриалж байна... Өөрийн цуст засгийн газруудыг албадан даруй түргэн бүх ард түмний шударга ардчилсан найрамдал тогтоолгохыг Франц, Англи, Италийн цэрэг, тариачин, ажилчдад уриалж байна... Империалист дайн сөнөтүгэй! Бүх орны хөдөлмөрчдийн ах дүүгийн ёс мандтугай!” гэнэ шүү. 

	— Катя минь, Катя минь! Март гэнэ ээ! Өөрийгөө л мартах ёстой болоод байна. Мянган жилийн өнгөрснөө мартах гэж үү. Өнгөрсөн нэр төр... Орос улс Европт зориг эрмэлзлээ хүлээлгэж байсан тэр цагаас хойш зуун жил ч болоогүй байнам... Яах вэ, энэ бүгдийг германы хөл дор номхноор дэвсэж өгөх үү?... Пролетарийн диктатур гэнэ ээ! Ямар хачин үг вэ! Тэнэг хэрэг байна даа! Оросын тэнэгийг яана даа!.. Тэр муу тариачныг харав уу? Ээ муу тариачин минь ээ! Чи энэ хэргээ их үнээр эргүүлж төлнө дөө... 

	— Үгүй, Димитрий Степанович аа, Орос оронд бас ч хүч олдоно шүү... Бид хараахан туйлдаагүй байна... Бид нар чинь танай германчуудын хог новш биш шүү... Тулалдана аа! Орос орноо хамгаална аа! Тэгээд цалхаана... Хатуу цалхаана... Цаг хугацаа л хэрэгтэй байна... гэж цайныхаа ширээний ар талд сууж байхдаа докторын хэлсэн үгэнд Рощин хариулав. 

	Халуун тогооны цай ууж суухад яриа дэлгэдэг хүний нэг болох Катя, зөвхөн өөрийн хайрт хүн Рощинг жаргалгүй, эрүү шүүлтэд аажмаар зовж байгаа юм шиг болдгийг л энэ маргаанаас ойлгодог байв. Түүний богино зассан үстэй бөөрөнхий толгойд нь мөнгөн буурал суужээ. Хөнхөр хар нүдтэй эцэнхий нүүрэнд нь нүүрс түрхсэн мэт харагдана. Ширээний уранхай хулдаас дээр том гараа зангидаж тавиад: “Бид нар өшөөгөө авна даа! Бид нар цалхаана даа!” гэж нөхөр нь хэлэхэд, Катягийн дотор, тэр нь гадуурхагдан сульдаж, тарчлан зовж байснаа дөнгөж гэртээ ирээд: “Та нар гайгүй тэгж л бай, цалхаана даа!” гэж нэг хүнийг занаж байх мэт санагддаг байв. Ийм зөөлөн сэтгэлтэй боловсон төлөв, үхтлээ эцэж ядарсан Рощин үнэн хэрэг дээрээ хэнээс өшөөгөө авах бил ээ дээ? Цас мөс болчихсон гудамжинд тамхи талх гуйж байгаа ноорч навсайсан орос цэргүүдээс өшөө авах юм биш биз!.. Катя нөхрийнхөө дэргэд сэмхэн сууж, гарыг нь илбэв. Катя нөхрөө янаглан хайрлаж өрөвдөнө. Катя өширхөж чаддаггүй байв. Хэрэв хүнд өширхөх сэтгэл төрлөө гэвэл, юуны өмнө үүнд өөрийгөө буруушаан зэмлэх хүн бил ээ. 

	Катя, гадуур юу болж байгааг огт мэдэхгүй байв. Хувьсгал гэдэг бол Орос орон даяар шөнөжин цахилгаан цахилж, мөндөр шаагина гэсэн үг гэж тусгадаг байв. Катя зарим үгнээс их айдаг байжээ. Жишээ нь депутатуудын зөвлөл гэдэг үг бол догшин зэрлэг үг шиг санагдана. Хувьсгалт хороо - ревком гэдэг үг бол урамдахыг оросоор - рёв гэдэг. Иймд ревком гэсэн үгтэй төсөөтэй санагдсан бололтой байсан цэцэрлэгийн сүлжмэл бургасан хашаагаар буржгар толгойгоо цухуйлгаад урамдаж байсан бухын дуу шиг санагдана. (Катя бага байхад ийм явдал үнэхээр тохиолдсон юм.) Катя сонины хүрэн хуудас эргүүлэн: “Францын империализм өөрийн эзлэн авах төлөвлөгөө, махчин хань холбоотныхоо хамтаар...” гэж уншихад “Юуны чинь империалист вэ” гэж бодоод зуны зөөлөн цэнхэр униар дотор байгаа Прага хот, тансаг сайхан үнэртэн, гудамжны хажуугаар шоржигнон урсагч горхи санаанд нь орж бас Катяг газар бүр даган мөрдөж байгаад үхэхийнхээ урьд өдөр цэцэрлэг дотор нэг вандан дээр сууж: “Та надаас бүү айгаарай, би бол дотор өвчтэй болчихсон хөгшин хүн шүү. Би танд тун их сэтгэлтэй болчихлоо. Таны царай яасан гуа сайхан юм бэ” гэж байсан нэг таних хөгшин хүн санаанд нь оров. Юуны империалистууд байх юм бил ээ гэж бодогдлоо. 

	Ингэсээр өвөл өнгөрч нэг нь нөгөөгөөс сонирхолтой цуу үг хотоор тарж байв. Англи, Франц хоёр нэгдсэн хүчээр Орос руу хөдлөхийн тулд сэм эвлэрч байна гэж ярьдаг болжээ. Хэдхэн тооны офицеруудын хүчээр олон тооны улаан гвардуудыг бут цохиж станц хэмээх суурин газруудыг эзлэн авдаг боловч хэрэггүй учир дахин орхиж улмаар зун болоход Москва руу ерөнхий дайралт бэлтгэж байгаа генерал Корниловын цуут ялалтын тухай хөөрдөг байв. 

	— Катя минь, тэнд тулалдаж байхад би дулаан гэр сахин сууж ер таарахгүй шүү... гэж Рощин хэлдэг байв. 

	Хоёрдугаар сарын дөрвөнд докторын байшингийн цонхны дэргэдүүр далбаа, лоозон барьсан бөөн хүн цуван өнгөрөв. Цас малгайлан орж, цасан шуурга босож, зэс бүрээгээр “Интернационал” дарж байв. Доктор маань цасанд даруулсан малгай, дээлтэйгээ гал тогооны өрөөнд сүйд майд орж ирээд:

	— Ноёд оо, германчуудтай найрамдал тогтоожээ гэв. Докторын өргөн нойтон, ёжтой инээмсэглэсэн царайг Рощин халти хараад цонхны өмнө очиж зогсов. Битүү цасан шуурган дундуур тоо томшгүй олон амьтан тэврэлдэн инээлдэж, хашхиран гууглаж яваа харагдав. Цэрэг шинель, оодон дээлтүүд, эхнэр хүүхдүүд эдгээр бүдүүн бараг жинхэнэ Орос улсууд гудамж дүүрэн цутгаж байв. Эд нар чинь хаанаас ийм олуулаа гараад ирэв? гэмээр ажээ. Рощин бачимдаж юуны учрыг мэдэж ядаж байгаа бололтой буурал дагз нь мөр лүүгээ нугдайн шигдэнэ. Катя, түүний мөрөнд хацраа нааж харахад, цонхны цаана түүнд ойлгогдох аргагүй юм болж байв. 

	— Вадим чи хараач, яасан баяртай царай зүстэй улс вэ... Дайн ингээд дуусаж байгаа юм гэж үү?... Үнэмшмээргүй юм... гэж Катя хэлэв. 

	— Эд нар эрт баярлаж байна даа... гэж Рощин хэлээд олон баганатай асар том биш тасалгаанд үрчийж үнгэгдсэн пиджак, цэрэг цэмбэн цамцтай таван хүн сууж байв. Тэдний царай зүс нь нойр алдсан янзтай барайжээ. Цоо цоо түлэгдсэн цэмбэн бүтээлгэ дээр тамхины иш, хэрчим талхны дунд цайны шаазан, утасны аппаратууд тавиастай байна. Олон амьтан шуугилдсан урт гудам руу тэдний тасалгааны хаалга үе үе нээгдэхэд мөрөвчтэй суран бүс бүсэлсэн өргөн мөртэй хүн цохуулах бичгүүд барьж орж ирдэг байв. Оодон саарал шинельтэй, нуруундаа таараагүй өндөр сандал дээр суусан даргалж байгаа тав дахь хүнийг харахад зүүрмэглэж байх мэт. Зүүн гараараа нүд хамраа таглан духаа тулжээ. Ширүүн сахалтай ам, таталдан хөдөлж байгаа сахалтай шанаа хоёр харагдана. Ойр дотнын занг нь сайн мэдэх хүн л түүний ядарсан янзтай нүүрээ тагласан хуруунуудын завсраар хурц залирхаг нүд илтгэгчийг ширтэж, хажуу дахь хүмүүсийн царай зүс өөрчлөгдөхийг ажиж байгааг нь мэдэх биз. 

	Утас бараг тасралтгүй дуугарна. Өнөөх суран бүстэй, өргөн мөртэй хүн утсаа авч: “Ардын зөвлөлийн комиссариатын газар зөвлөгөөнтэй болохгүй...” гэж сулхан дуугаар хариулна. Хаалганы нь цаанаас байн байн нэг хүн налахад зэс бариул нь эргэлдэж байв. Далайн зүгээс салхи үлээж мөндөр бороо хоёр хутгалдан цонхны шил рүү нүдэж байв. 

	Илтгэгч илтгэлээ дууслаа. Нөгөөдүүлийн зарим нь толгойгоо гудайлган, зарим нь толгойгоо тэврэн сууж байв. Даргалж байгаа хүн алгаа халзан духнаасаа дээш өргөж зурвас бичиж байхдаа үзгээ цаас руу шигдтэл нэг үгийн доогуур гурав зурав. Бичсэн зурвасаа зүүн гарт нь сууж байсан гурав дахь босоо үстэй, хар сахалтай хүнд шидэж өгөв. 

	Тэр нь зурвасыг уншиж сахлаа хөдөлгөн мишилзсэнээ мөн тэр цаас дээр хариуг нь бичив... 

	Даргалж байсан хүн цасан шуурга нүдэж байгаа цонх руу харан яаралгүйгээр зурвасыг тасчин урав. Арми ч алга, хүнс тэжээл ч алга, бид нар хий хоосон үймэрч байна гэдэг илтгэгчийн зөв гэж тэр хүн хүнгэнэн дуугарав. Германчууд давшина давших ч болно. Мөн л илтгэгч зөв хэлж байна... 

	— Гэвч ингээд дуусна гэж үү? Арга зам юу байна вэ? Бууж өгөх үү? Нууц байдалд орох уу? гэж нэг хүн завсраас нь асуув. 

	— Ямар арга зам байна вэ? (Даргалагч хүн нүдээ ирмэв) гэвэл тулалдана. Ширүүн тулалдах хэрэгтэй. Германчуудыг бут цохино. Одоо л эс цохивол Москва руу ухрах болно. Германчууд Москваг авбал Урал руу ухарна. Тэнд нүүрс, төмөр, дайчин пролетари нар бий. Питерийн ажилчдыг тийш нь нүүлгэнэ. Зүгээр хэрэг шүү. Хэрэг тохиолдвол Камчатка хүртэл ч ухарч болно. Зөвхөн нэг юмыг л ойлгох хэрэгтэй. Ажилчин ангийн сорыг хамгаалах хэрэгтэй, түүнийг хядлагад өгч болохгүй. Тэгвэл бид нар Москва, Питерийг дахин эзэлж авна... Баруун зүгт байдал төлөв арав дахин өөрчлөгдөнө... Сүүл сөхөн оодрох буюу толгой даран гутрах нь большевик ёс биш ээ... гэв. 

	Дарга өндөр сандал дээрээс санамсаргүй шалмаг үсрэн босож гараа хармаандаа хийчхээд царс модон хаалга руу гүйн очин нэг самбарыг нь нээв. Бүдэг гэрэлтэй, уур амьсгал дүүрсэн хонгил дотроос түүний зүг дүрэлзсэн нүдтэй, үрчлээстэй эцэнхий, сахал болчихсон Питерийн ажилчид шахалдан ойртов... Дарга бэх болчихсон том хуруугаа гозойлгон:

	— Нөхөд өө, социалист эх оронд аюул учирлаа! гэв.

	
II

	Өвлийн эхээр өмнөд Оросын төмөр замын төв станцууд дээр хоёр зүгийн хүний их хөл үймээн тулж бил ээ. Дон, Кубан, Терск зэрэг талхаар баян нутаг руу умар зүгээс галав юүлэв гэж айн сүрдэж оргон дүрвэсэн олон нийтийн зүтгэлтнүүд, хувцсаа сольсон цэргийн хүмүүс, арилжаа наймаачид, цагдаа нар, зохиолчид, түшмэд, өсвөрийн залуус буюу өөрөөр хэлбэл фетмор, Куперынх шиг цаг ирлээ гэж мэдсэн хоёр нийслэлийн саяхан цэнгэл зугаа болж байсан эрээвэр хураавар хүмүүс цутгаж байв.

	Тэдний өмнөөс дүүрэн дүүрэн вагоноор давс, ёотон, эд бараа, зэр зэвсэг, их буу, сум дарь ачсан өвөр Кавказын сая хүнтэй арми зай завсаргүй цувж байв. Цагаан гвардичуудын тагнуулууд ажиллаж байсан тэр уулзвар дээр хөдлөх зай завсаргүй болж байв. Станц суурины хасгууд галт тэрэг тосон очиж буу худалдан авах бөгөөд баян тариачид талх, гахайн өөхөөр бөс бараа сольж байв. Дээрэм болоод жижиг луйвар ихэд дэлгэрлээ. Барьсан луйварчдыг тэнд нь зам дээр үхтэл нүддэг байв.

	Улаан гвардичуудын хамгаалалт шугам сулавтар, түүнийг дуртай газраараа аалзны шүлс мэт тас цохино. Энд хээр талын зоргоороо байдал ноёрхож байв. Ер нь эрт урьд цагаас аван зоргоороо хүмүүсийн нутаг бил ээ. Бүх юм бат биш, учир нь олдохгүй, өөрчлөгдөн солигдоно. Өнөөдөр бага газартай, өөр нутгийн тариачид ам мэдэн хашхирч байгаад депутатуудын зөвлөлийг сонговч маргааш нь станц суурины баян хасгууд сэлмээр ороолгон коммунистуудыг үлдэн хөөж орхиод Новочеркасс хотноо байгаа атаман жанжин Каледин руу буухианы малгайд бичиг шидэж өгөөд довтолгодог байв. Энд Питер дахь засгийг юман чинээ боддоггүй газар аж.

	Гэтэл арван нэгдүгээр сарын шувтаргаар Питерийн засгийн газар нэгэнт ноцтой болж ирэв. Анхны хувьсгалт цэргийн ангиуд байгуулагдав. Энэ бол сүг болсон вагон дотор сууж яваа усан цэрэг, ажилчид, фронтоос буусан гэр оронгүй хүмүүсээр бүрдсэн цуваанууд байлаа. Эд нар даргадаа муу захирагддаг бөгөөд зэрлэг догшин тулалддаг, ширүүн догшин хүмүүс боловч яльгүй амжилтгүй болоход ухран зайлаад байлдааны дараа том цуглаан дээр дарга нараа тастчих гэдэг хүмүүс юм.

	Бүр тэр үед бодож боловсруулсан төлөвлөгөө ёсоор Дон, Кубань нутгийг гурван үндсэн чиглэлээр бүсэлж байсан үүнд: Баруун хойд талаас Саблин хөдөлж Сиверс Доныг Украинаас таслан Ростов, Новочеркасск руу нумлан хөдөлнө. Новороссийскоос Хар тэнгисийн усан цэргийн отрядууд түрж байв. Бүсэлсэн нутгийн дотоодод нүүрсний болоод заводын районуудад бослого гаргахаар зэхжээ.

	Нэгдүгээр сард улаан отрядууд Таганрог, Ростов, Новочеркасскт тулж ирэв. Донын сууринуудад хасгууд болоод дүрвэж ирсэн улс хоёрын хоорондын мөргөлдөөн зэвсэг барихад хүртлээ ширүүсээгүй байв. Донын саваар амгалан тайван байв. Атаман Калединий цөөн цэргүүд улааныханд түрэгдэн байлдаангүйгээр фронтоос ухарч байв.

	Улааныхан маш аюултай нөмрөн авав. Таганрогд ажилчид босож Кутеповын сайн дурын хороог хотоос цохин гаргажээ. Хуулийг цэргийн дарга агсан Подтелковын улаан отряд Новочеркасскийн хавьцаа атаманы сүүлийн халхавчийг бут цохин устгажээ.

	Тэгэхлээр нь атаман Каледин Ростов хотод генерал Корнилов, Алексеев, Деникин нарын бүрдүүлж байгаа цэргийн ганц баттай тулгуур болох сайн дурын армид хасгуудыг сайн дураар нь ирүүлнэ үү гэж Дон нутагт сүүлийнхээ найдваргүй уриа гаргажээ... Гэвч атаманы уриаг хэн ч сайшаан угтсангүй.

	Нэгдүгээр сарын хорин есөнд Каледин Новочеркасскийн ордонд атаманы засгийн газар байгуулав. Цагаан танхимд тал дугуй ширээ тойрон Донын цэргийн 14 тойргийн ахлагч нар, алдарт генералууд, “Эх захгүй байдал большевизм хоёртой тэмцэх Москва дахь төвийн” төлөөлөгчид суув. Өндөр нуруутай, унжуу сахалтай, хөмсөг зангидсан атаман Каледин тайван дүр үзүүлэн ярихдаа:

	— Ноёд оо, манай байдал найдваргүй болсныг та бүхэнд мэдэгдэх хэрэгтэй. Большевикуудын хүч өдөр ирэх тутам нэмэгдэж байна. Корнилов өөрийнхөө бүх ангиудыг манай фронтоос гэдрэг эгүүлэн татаж байна. Түүний шийдвэр гуйвшгүй юм. Дон мужийг хамгаалах гэсэн миний уриаг зөвхөн зуун дөчин долоон цэрэг эр дэмжлээ. Дон, Кубань нутгийн хүн ам биднийг дэмжих байтугай бид нарт дайсагнаж байна. Яагаад ийм болов? Ийм шившигтэй юмыг юу гэж нэрлэх вэ? Хар амиа бодох явдал биднийг аллаа шүү. Нэр алдар, үүрэг хариуцлага гэж байхаа больжээ. Ноёд оо, оногдуулсан бүрэн эрх тушаалаас огцорч, эрх мэдлээ өөр бусдад шилжүүлж өгнө үү гэж та бүхэнд хэлэх гэж байна гээд Каледин сууснаа хэнийг ч харалгүйгээр: — Ноёд оо товчхон яриарай, цаг давчуу байна гэж нэмж хэлэв.

	Атаманы туслагч “Донын гургалдай” гэж нэршсэн Митрофан Богаевский ууртайгаар:

	— Өөрөөр хэлбэл та чинь эрх мэдлээ большевикуудад шилжүүл гэж байх шив дээ? гэж хашхирав.

	Цэргийн захиргаа юу гэж бодсоноороо л шийдэг гэж атаман хариулаад тэр даруй хурлаа орхиж хүнд алхсаар хажуугийн хаалгаар гарч гэртээ оров. Каледин цэцэрлэг дотор ганхаж байгаа нүцгэн мод, ямар ч горьдолгүй цасны үүл өөд цонхоор харж зогссоноо эхнэрээ дуудавч хариу эс дуугарав. Тэгэхлээр нь камин хэмээх задгай зууханд гал дүрэлзэж байсан унтлагын өрөөнд орж хүзүүний загалмай, оодон дээлээ тайлаад орны нь дээр өлгөөстэй байлдааны зургийг сүүлийн удаа, горьдол тасраагүй мэт харахад нь жижиг улаан далбаанууд, Дон мөрөн болоод Кубанийн талыг шигүү гэгч нь аргагүй бүсэлсэн харагджээ. Гурван өнгийн далбаатай зүү зөвхөн Ростовыг тэмдэглэсэн хар цэг дээр хатгаастай харагдана. Тэгээд өөр хаа ч тийм далбаа харагдсангүй. Тэгээд атаман алтан саагаар эмжсэн цэнхэр өмднийхөө ар хармаанаас хавтгай бүлээн браунинг хэмээх гар буу гаргаж ирээд яг зүрх рүүгээ буудлаа.

	Хоёрдугаар сарын есөнд генерал Корнилов, дан офицер, даргын сургуулийнхнаас бүрдсэн цөөн тооны сайн дурын арми болоод генералуудын ачаа хөсөг, Ростовоос дүрвэсэн эрхэм чухал хүмүүсийг Дон мөрний цаад талд татан гаргажээ.

	Халимаг хүний зүс царайтай, ууртай нь аргагүй аадгар генерал, цэрэг богц үүрэглэн цэргийнхээ түрүүнд явган алхана. Ачаа хөсгийн нэг тэргэн дээр архаг мэнгэрт баригдсан, золгүй генерал Деникин барсын арьсан хөнжил нөмрөн сууж явав.

	Вагоны цонхоор цас нь хайлж дууссан нүцгэн бор тал хөвөх мэт өнгөрч, цонхны хагархайгаар сэнгэнэсэн аглаг хээрийн үнэр үнэртэнэ. Катя цонхоор харж явав. Ар нуруун дээр нь хөвөрхий зангидсан Оренбургийн том алчуур Катягийн толгой, цээжийг бүрхжээ. Рощин цэрэг шинель саравчтай уранхай малгай өмсөн, хөлөө тэрийтэл жийж, зүүрмэглэн сууна. Галт тэрэг аажимхан явж байв. Шувууны үүр болчихсон өтгөн мөчиртэй өндөр, нүцгэн мод цонхоор цувж харагдахад үүл бүрхэм олон турлиах эргэлдэн бас мөчир бүр дээр дэнжгэнэн сууж байв. Катя цонхонд улам ойртож харахад түүний бага насанд турлиахууд үүл манан, хаврын хур, эхний цахилгааныг уриалан хашхирдаг байсны адил одоо мөн л хаврын янзаар түгшүүртэй, нэг ёозгүй хашхиралдаж байв. 

	Катя Рощин хоёр өмнө зүг явж байлаа. Хаа хүрэх нь вэ? Ростов, Новочеркасск, Донын сууринуудын алинд нь очих бол? Иргэний дайны гол гогцоо болсон газар очихоор яваа улс ажээ. Рощин толгойгоо ганзагалан унтаж явахад түүний сахал самбайндаа дарагдсан нүүр нь зуувайж, ярвагар завжны хоёр талд гүн атираа татаж харагдана. Тэгэхэд түүний царай хүний юм шиг ч, шовх хамартай юм шиг ч... харагдаж Катя гэнэт сэрдхийн айв. Вагоны цонхоор турлиахын дуу сонсогдоно. Уудам тал руу ташуухан зурайсан шлях гэж нутгийн хүмүүсийн нэрлэдэг хээрийн шавартай замаар сэгсгэр намхан морьд хөллөсөн, шавар наалдсан ачаа тэрэг урьд өмнө үзэж хараагүй аймаар сахалтай хүмүүс цувж байв. Рощин нойрон дундаа хурхирч байгаа нь хачин уйтгартай баргил сөөнгө дуугарч байв. Тэгэхлээр нь Катя салганан чичирч байгаа гараа түүний нүүрэнд хүргэж:

	— Вадим, аа Вадим гэж дуудав. 

	Рощин өнөөх муухай дуугаа гэнэт тасалж, нойрмог нүдээр харав. 

	— Аа чөтгөр, муухай юм зүүдэлж байна гэв. 

	Галт тэрэг зогсов. Одоо турлиахын хажуугаар хүний дуу дуулдах болов. Шуудай үүрч, эр хүний гутал өмссөн эхнэрүүд гүйлдэн, цагаан гуя гялалзуулан чихэлдсээр, таваарын вагон руу мөлхөн орцгоож байв. Катягийн тасалгааны цонхоор түүний халз өөдөөс баавгайн нүд шиг нүдний нь хажуугаас ургасан сахал нь ширэлдэн гөхөл мэт болж, саравчтай малгай нь хөлсөнд нэвтрэн хар даг болсон нэг сэгсгэр толгой цухуйж ирээд:

	— Худалдах пулемёт байхгүй биз? гэв. Дээд давхрын хүмүүс гайхаш алдан байхад нэг хүн огцом эргэж хөгжилтэй дуугаар ийн хариулав. 

	— Пулемёт гэнэ ээ? Цөмийг нь зарчихсан, их буу л үлдээд байна гэв. 

	— Их буу ч бид нарт хэрэггүй л дээ гэж тариачин эр хэлэхэд сахал нь хогны туужуур шиг амны нь хоёр талаар сэрвийнэ. Тэгээд цонхны ирмэгийг тохойлдон цээжээ цухуйлгаад, үнэ өгмөөр юм юу байна? гэсэн янзтай тасалгааны дотор талыг жархай нь аргагүй ажиглана. Өргөн нүүртэй, хүүхдийн цэнхэр нүдтэй, үсээ бөмбийтөл хусчихсан чадархуу нэг цэрэг дээд талын орноос үсрэн бууж, шинелиэ жавхайтал чанга бүслээд:

	— Ах гуай та байлдаад яах нь вэ, халуун пийшин дээр гарч, цуу тараах цаг чинь болжээ гэв. 

	— Пийшин дээр гарах гэдэг чинь зөв. Гэвч цэрэг минь одоо пийшин дээр унтуулдаг цаг биш шүү. Ер нь хоол олж идэх хэрэгтэй гэв. 

	— Дээрмээр үү?

	— Боль доо, юун хачин юм хэлдэг юм бэ?

	— Тэгвэл пулемётоор яах нь вэ?

	— За байз хө, чамд юу гэж хэлэх бил ээ? гээд тариачин маань инээмсэглэн гялалзаж байгаа нүдээ далдлахын тулд хамраа нухан, ширүүн мойног гараар сахал амаа илэнгүүт, миний хүү байлдаанаас буцаж ирсэн юм. Буудал дээр очоод пулемётод үнэ өгөөд үз гээд байх юм. Дөрвөн пүү буудайгаар бол би авна шүү. Юм үгүй юу? гэв. 

	— Нударган байх нь ээ, муу золиг чинь. Та ингэхэд хэдэн морьтой вэ? гэж цэрэг, инээн асуув. 

	— Бурхны авралаар найман морьтой хүн дээ. Худалдах эд юм, зэр зэвсэг юу ч байхгүй юү? гэж асууснаа тасалгаа дотор байгаа хүмүүсийг дахин нэг харснаа инээд нь алга болж царай нь хувьсхийн энд хүмүүс биш, харин хог новш байгаа юм шиг огт анзаарахгүй болон цаашаа эргэж ташуураа савлан буудлын тавцангийн шавар дээгүүр алхаж одов. 

	— Үүнийг харав уу? Найман морьтой гэнэ! Үүнд чинь арван хоёр гурван хүү байж таарна. Тэдэндээ морь унуулаад л хээр талаар хэрэн давхиулж олз омог хайна. Харин өөрөө халуун пийшин дээр гарчхаад, элбэг дэлбэг сууж, олсныг нь хураана даа гэж цэрэг Катя өөд эгцлэн харж өгүүлэв. Тэгээд өнөөх цэрэг харцаа Рощин өөд шилжүүлснээ хөмсөг нь өргөгдөж царайд нь баярласан шинжтэй болоод:

	— Вадим Петрович гуай, энэ чинь та юу? гэв. 

	Рощин, Катя өөд агшин зуур харснаа яах ч аргагүй болж “Сайн байна уу” гээд гараа өгөхөд цэрэг, гарыг нь чанга атгаж мэндлээд хажууд нь суув. Рощинд нэг эвгүй байгааг Катя мэдэв. 

	— Мөн хачин учрал аа. Чамайг эрүүл мэнд үзсэндээ баяртай байна. Алексей Иванович минь... Харин намайг хараа биз... зүсээ буруулчхаад явж байна шүү... гэж Рощин ёжтойхон хэлэв. 

	Тэгэхлээр энэ цэрэг чинь Рощины жолооч байсан Алексей Красильников гэгч мөнийг Катя ухаж мэдэв. Вадим Петрович түүний тухай цөөнгүй ярьдаг байсан бөгөөд түүнийг оросын тариачин эрчүүлийн дотроос ухаантай авьяаслаг хүний нэг гэж үздэг байжээ. Одоо Рощин түүнтэй ийм хүйтэн харьцаж байгаа нь хачин байв. Гэвч яагаад тэгж байгааг нь Красильников ойлгосон янзтай, инээмсэглэн, тамхиа татангуут энэ чинь таны гэргий юү? гэж аяархан асуув. 

	— Тийм ээ, би гэрлэсэн. Танилцана биз. Катя аа, энэ чинь өнөөх надад ачтай тустай байсан хүн... чи санаж байна уу? би ярьдаг байсан... Алексей Иванович, мөн байлдав аа, бид... За яая гэх вэ өөдгүй найрамдал тогтоосон явдалд баяр хүргэх бил үү... Оросын бүргэдүүд гэнэ шүү... Одоо эхнэртэйгээ өмнө зүг зулбаж явна... Халуун нарлаг газарт ойртож явна... («Нарлаг” гэсэн үгийг тун дульхан хэлсэн бөгөөд энэ үгийг хэлэхдээ Рощин их ярвайсан, харин Красильников хөмсгөө ч хөдөлгөсөнгүй) өөр юу ч үлдсэнгүй. Манай сайн заяат эх орон гүзээ рүү минь жад шааж шагнахаас өөр юм алга... (Бүх биеийг нь бөөс хазаж халуу дүүгүүлсэн юм шиг Рощин эгзэсхийв. ) Хууль бус, ардын дайсан л гэдэг болжээ... 

	— Таны байдал хүндэвтэр болж дээ! гээд Красильников цонх руу анивалзан харахад төмөр замын сүрлэн хашаан дотор бөөн хүмүүс чихэлдэж байв. Өөр улсад байгаа юм шиг болж дээ! Вадим Петрович таныг би ойлгож байна, харин өөр хүн ойлгохгүй шүү. Та манай ард түмнийг мэдэхгүй байна гэв. 

	— За тэр мэдэхгүй гэдэг чинь юу гэсэн үг бил ээ?

	— Тэгээд л тэр дээ... Ер нь хэзээ ч мэддэггүй байсан юм. Таныг төрөхөөс чинь аван мэхэлж байсан юм шүү. 

	— Хэн залилж байсан юм бэ?

	— Манай цэргүүд, тариачин эрчүүл л залилж байсан юм даа... Эргэхтэй чинь зэрэг инээлддэг байсан юм. Ээ дээ, Вадим Петрович гуай минь! Амь биеэ хайрлахгүй баатарлаг гавьяа байгуулах, хаандаа хайртай байх гэдгийг чинь дээд ноёд бодож гаргасан юм, харин бидний цэргүүд аман сургуулиар цээжилдэг байсан юм... Би бол тариачин хүн. Одоо Ростов очиж дүүгээ авах гэж явна. Тэр маань офицерын суманд цээжээ цоо буудуулчхаад тэнд хэвтэж байгаа юм. Түүнийг аваад л тосгондоо буцна. Тариачныхаа ажлыг хийж магадгүй, байлдаж ч магадгүй... Аяар шийдэх хэрэг... Байлдах юм гэхэд өөрийнхөө зоргоор шүү, хэнгэргийн дохиогоор биш, хүслийнхээ дагуу ширүүн байлдана... Вадим Петрович минь хэрэггүй байх аа, өмнө зүг яваад олигтой юм болохгүй биз... гэв. 

	Рощин түүнийг гялалзсан хурц нүдээр харж, хуурай уруулаа долоов. Красильников өнөө л янзаар хашаан дотор болж байгаа юмыг анхааралтай харсаар байв. Тэнд хүмүүсийн уурссан дуу улам чангарч байв. Хэдэн хүн сайн харах гээд модонд ассан байв. 

	— Ард түмнийг яаж ч чадахгүй гэж би хэлж байна. Та яалаа гэсэн ч харийн хүн хөрөнгөтөн шиг байх болно. Энэ хөрөнгөтөн гэдэг үг одоо морины хулгайч гэсэн шиг аюултай үг болжээ. Генерал Корнилов ямар жанжин байх бил ээ. Тэр чинь өөрөө надад Георгийн загалмай зүүж өгсөн юм. За тэгээд хасгийн сууринуудыг зохион байгуулах хурлын төлөө хөдөлгөх гэсэн нь юу ч болсонгүй. Өөрөө ард түмнийг мэддэг хүний дүр үзүүлэвч ам хэл нь зөрчхөөд байна... Тэгээд кубанийн талд чоно дагасан нохой шаг үсчин яваа сураг байна... “Москвад зоргоороо байх аргагүй болсондоо хөрөнгөтнүүд галзуурч байна” гэж тариачин эрчүүл ярьдаг болжээ... Ер нь тэгээд винтов маань найдвартай учраас юмыг яаж мэдэх вэ муусайн буугаа цэвэрлээд тосолж авсан... Вадим Петрович минь гэргийтэйгээ нийслэлдээ буцвал дээр байх... Муусайн тариачны дунд байснаас танд тэндээ аюулгүй байвал осол багатай биз... Тэр юу болж байгааг нь хараач... (гэж Красильников гэнэт чанга дуугаран хөмсөг зангидав. ) Одоо түүнийг ална даа... гэв. 

	— Хашаан дотор хэнэг дуусах тийшээ хандчихсан байжээ. Араатан шиг царайтай хоёр чийрэг цэрэг энгэр нь урагдсан, үстэй хөнжлөөр хийсэн оодон дээлтэй хорчгор эцэнхий хүнийг чанга барьж зогсоно. Түүний манцайтар хавдсан хамартай сахлаа хусаагүй нүүр нь үхсэн хүний царай шиг зэвхийж, чичирч байгаа хоёр завжаар нь цус урсаж байв. Тэр нь дүрэлзсэн цайвар нүдээр уурсан галзуурч байгаа залуу авгайг дагуулан ширтэнэ. Тэр эхнэр толгой дээрх дулаан алчуураа нэг зулгааснаа банзлаа угзран хагас сууж, үгүй бол өнөөх зэвхий хүн рүү үсрэн очиж толгойны нь өрвийсөн үснээс шүүрэн авч харин ч ганхсан юм уу гэмээр бархиран:

	— Муу монди чинь хормой доороос хулгайлаад авчихлаа! Мөнгийг минь аль! гэж орилж байснаа өнөөх хүний хацраас тас базаж зууран чимээ тасрав. 

	Зэвхий хүн авгайн хумснаас гэнэт мултрахад нь өнөөх чийрэг цэргүүд бас л барьж авав. Эхнэр часхийтэл бархирахад түрүүчийн баавгай шиг толгойтой тариачин эр хүмүүсийг хага яран орж ирээд авгайг мөрөөрөө түлхэн зайлуулчхаад зэвхий хүний шүд рүү “Ээх!” гэж дуугаран буулгахад тэр нь нам суув. Ойролцоо нэг модон дээр байсан урт ханцуйтай хүн бөхийсхийн “Цохиж байна!” гэж хашхирав. Бөөгнөрсөн хүмүүс шавж аваад хэвтэж байгаа хүнийг бөхөлзөн нүдэж байв. 

	Вагоны цонх бөөн хүний хажуугаар хөвж өнгөрөв. За яамай! Катя хашхирах гэхэд л нэг юм бөглөчхөөд байжээ. Рощин жигшсэн янзтай хөмсөг зангидна. Красильников толгойгоо сэгсрэн:

	— Ээ дээ дэмий юмнаас алж орхисон байх даа. Энэ эмс чинь хэнийг ч галзууруулж болох улс байгаа юм. Харин эрчүүл чинь эднүүд шиг улайрсан амьтад биш шүү. Энэ дөрвөн жилийн дотор эднүүд ямар болсон гээч, бүр үнэмшмээргүй юм! Дайнаас буцаж ирэхэд минь эмс бүр өөр болжээ. Одоо тэднийг жолоогоор адисалж болохгүй, харин өөрснөө л болгоомжлон эв аяыг нь тааруулж байх болжээ. Эмс мөн ч мундаг болжээ... 

	Яагаад кубанын хасгуудын нийслэлийг хагас бүсэлж авсан большевизмын хамгийн их бөөгнөрсөн Екатеринослав руу, өмнө зүг рүү “Орос орныг аврах замыг зохион байгуулсан ерөнхий жанжин Алексеев, Лавр Корнилов нар сум хэрэгсэлгүй шахам яльгүй цөөн их буутай таван мянга орчим цөөн тооны офицер, цэргийн сургуулийнхан дагуулан оруулсан нь давын даруй үл ойлгогдох ажээ. 

	Энд дайны хэтийн нарийн төлөвлөгөө байхгүй. Сайн дурын арми Ростовыг хамгаалж чадахгүй болоод тэндээс хөөгдөн гарчээ. Түүнийг хувьсгалын их салхи кубанийн тал руу үлээн гаргажээ. Гэвч үүнд улс төрийн бодлого байсан бөгөөд тэр бодлогын зөв болох нь хоёр сарын дараа нотлогджээ. 

	Хасгуудаас газар түрээслэн авч амьдардаг бөгөөд ямар ч эрх мэдэл үгүй нүүдэллэн ирэгчдийн эсрэг угийн баян хасгууд заавал босох ёстой байжээ. Кубанын нэг сая дөрвөн зуун хасгуудад нэг сая зургаан зуун мянган харийн нүүдэллэн ирэгчид оногдож байв. 

	Харийн нүүдэллэн ирэгчид нь эрх мэдэл, газар шороог зайлшгүй эзэмших гэх ёстой байв. Харин хасгууд хэзээний эрх дархаа хамгаалахын тулд зэвсэг барин босох ёстой байв. Харийнхныг большевикууд удирдаж байжээ. Өөрсдийн сууриндаа эрх дархтай сууж байх нь бидний эрх гэж боддог хасгууд эхлээд хэнд ч захирагдахгүй гэж боддог байв! Гэтэл дөрөвдүгээр сард хасаг гаралтай балмад этгээд Голубов гэгч атаман Назаровын хээрийн штабыг хуралдаж байх зуур 27 хасаг дагуулан Новочеркасскад цөмрөн нагаан буугаар пажигнатал буудаж, винтовын замаг тачигнуулан сүрдүүлж: “Муусайн нойшнууд босоцгоо, Зөвлөлтийн атаман Голубов засгийн эрх мэдэл авахаар ирлээ” гэж хашхирсан бөгөөд тэгээд (өөрөө атаманы бялууг авах зорилгоор) маргааш нь хотын ойролцоо төгөл дотор атаман Назаровыг штабынхны нь хамт буудан хядсанаас гадна бас хоёр мянга орчим хасаг офицерыг буудан алжээ. Тэгээд тал руу давхин очиж Митрофан Богиевскийг баривчлан авч түүнийг хурал цуглаан дээр үзүүлэн Доныг чөлөөт нутаг болгох, өөрийгөө Донын атаман болгох гэж ухуулга хийж яваад Заплавский гэдэг хасаг сууринд болсон хурал дээр алагджээ. Ингээд дөрөвдүгээр сард хасгууд удирдах толгойгүй болоод байхад бас хойд зүгээс тэсвэр тэвчээргүй, өлсөж өрвийсөн Их орос бас чихэн түрж байв. 

	Сүүлдээ “Мөсөн аян дайн” гэж нэрлэгдэх болсон аян дайнд явахад хүрсэн сайн дурын армийн дарга нарын төлөвлөгөө нь эхлээд хасгуудын тэргүүн болж аваад, Екатеринодарт сууж, хасгуудаас бүрдсэн байнгын цэрэг татан дайчилж, большевикийн Оросыг Кавказ болоод Грознын, Бакугийн нефтиэс тасалж, холбоотнуудад үнэнч болохоо нотлон харуулах гэсэн бодолтой байжээ. 

	Усан цэрэг Семен Красильников (Алексейн ах нь) төмөр замын далангийн ойролцоо ганганы амсар дээр хагалсан газарт бусад нөхдийнхөө хамт хэвтэж байжээ. Түүний хажууд нэг цэрэг сохор номин шиг яаран жижиг хүрзээр газар ухна. Газар ухаж биеэ нуугаад винтовоо урагш нь цухуйлгаж Семен руу эргэж:

	— Ээ дүү минь газар луу гүн шиг шигдэж аваарай гэв. 

	Семен арай чүү л нойтон шороо дороосоо гаргаж байв. Толгой дээгүүр нь сум шүнгэнэж байв. Хүрз нь туйпуунд тулан хангинахад Семен хараал тавин өвдөг дээрээ өндийтөл цээж рүү нь халуу оргитол цохив. Семен эхэр татан нүүрээ ухсан газартаа шааж унав. Энэ бол сайн дурын армийн замыг хаасан олон жижиг тулалдааны нэг байв. Улааныхны хүч гол төлөв их давуу байдаг байжээ. Гэвч улаантнууд тулалдвал ч тулалдаад, ухрахдаа ч тоохгүй байдаг байжээ. Тэд дайны эхний үед байлдаанд заавал ялах албагүй байжээ. Байлдах газар нь эвгүй юм уу, эсвэл цагааныхан дэндүү үзэлцээд байвал за яамай дараа цохьё гээд Корниловыг өнгөрүүлдэг улс юм. 

	Харин сайн дурын арми байлдах бүрийд үхэх сэхэхээ үзнэ гэж боддог бөгөөд ухрах газар байхгүй учраас ачаа хөсөг, шархдагсдын хамт бас нэг өдөр аялах бололцоо олохын тулд заавал ялах ёстой байдаг байжээ. Иймээс Корниловынхан байлдаан бүрийг аль байдаг хүчээ шавхан гаргаж ялдаг байв. Энэ удаа ч тэгсэн юм. 

	Корнилов, пулемётын галд орж таран хэвтсэн цэргүүдээсээ хагас мод газар байгаа ноднин жилийн бухал дээр хөлөө алцайн зогсож тохойгоо өргөн дурандана. Түүний үүрсэн зотон уут нь салхинд дэрвэнэ. Гадаргүй, саарал эмжээртэй хар оодон дээлээ ярчихсан байв. Амьсгаа нь давхцан халууцжээ. Гөжүүд байрын буурал сахалтай эрүү нь дурангийн дороос цухуйж харагдана. 

	Жанжны хиа том нүдтэй, хар хөмсөгтэй дарга шинельтэй, дэгжин дарсан малгайтай идэр залуу Долинский дор нь бухал налан зогсоно. Жанжны хусмал буурал сахалтай эрүү өөд, бүх аврал, найдлага энэ сахалд шингэсэн мэт сэтгэл догдлон харахад, тэр сахал хачин энгийн, энх тунх цагийн юм шиг жигтэйхэн санагдана. 

	— Эрхэмсэг дээд төрөлтөн та бууж соёрхоно уу. Таныг буудчих вий гэж Долинский ахин ахин гуйж байв. Корнилов хөх уруулаа салган, амаа шазвалзуулан ангайж байгааг нь Долинский хараад байлдааны явц муу байгаа юм байна гэж мэдэв. Хүрэнтэсхийн ногоорох талд большевикууд эгнэн гүйлдэж шоволзон байгааг Долинский харахаа ч байжээ. Тэр зүг ганзат сум шүнгэнэн нисэж байв. Гэвч их бууны сум даанч бага, золиг шиг бага байгааг Долинский мэдэж байжээ. Дэлбэ цохиулсан гүүрний цаана 6 цунгийн улаан сум бумм гэж маягтайхан дэлбэрнэ... Пулемёт яарсан шинжтэй тачигнана. Жанжны толгойн хажуухнаар сум зөгий шиг жингэнэж байв. 

	— Эрхэм таныг буудчих вий... 

	Корнилов дурангаа буулгахад түүний болжморын нүд шиг хар нүдтэй халимаг маягийн царай нь атираатаж харагдана. Корнилов нурсан өвс дээгүүр гишгэчин бухлын ар талд морьдоо барин зогсож байгаа өөрийнхөө бие хамгаалагчдын зүг эргэн харав. Дагуулууд нь майга хөлтэй туранхай янхигар биетэй, судал тавьсан маш том нэхий малгайтай, саарал черкес дээл өмсжээ. Бие хамгаалах дагуулууд эцэнхий морьдоо барин хөдлөлгүй зогсох нь зурмал юм шиг харагдана. 

	Корнилов тэртээ ганга руу зааж хуцах адил огцом дуугаар тушаал өгч байв. Дагуулууд муур шиг мориндоо үсрэн мордож нэг нь өөрийнхөө хэлээр хахир хатуу дуугаран, тахир сэлмээ сугалан эхлээд хатируулж байснаа цаадтай нь төмөр замын далан харагдаж байгаа хагалсан газрын зүг хар эрчээр нь харайлгаж одов. 

	Энэ үед Семен Красильников хажуулдан хэвтэж байв. Ингэж хэвтэх биед нь эвтэйхэн байжээ. Дөнгөж нэг цагийн өмнө ширүүн дориун, хүч тамиртай байсан Семен одоо үе үе ёолон, цусаа арайхийн нулимж байв. Түүний баруун зүүн талын нөхөд нь учир замбараагүй буудна. Тэр нь нөхдийнхөө нэгэн адил ганганы цаад талын налуу төвгөрийн зүг харна. Түүний бэлээр тавь орчим морьтой цэргүүд давхин айсуй. Нөөцлөн хоцроосон морин цэргээрээ аттаклаж байгаа нь энэ ажээ.

	Ар талаас нь нэг хүн гүйж ирээд Красильниковын хажууд хэвтэн гар буугаар даллан өндөлзөн хашхирч байв. Тэр хүн хар савхин богино дээл өмссөн байв. Морьт цэргүүд ганга руу дүүлэн орцгоов. Савхин дээлтэй хүн маань цэргийн хүнээс өөрөөр боловч маш шаардангуйгаар:

	— Ухарч болохгүй, ухарч болохгүй! гэж хашхирч байв. 

	Гэтэл ганганы наад амсар дээгүүр том нэхий малгайнууд шоволзон цухуйж салхи мэт улих дуу гарна. Жанжны дагуул байсан текинчүүд харайлган гарч ирэв. Тэд судалтай урт хормойтой дээлтэйгээ мориныхоо дэлэнд шигдэн шавхайтай цас хайлаагүй үлдсэн хагалсан газар дээгүүр харайлган айсуй. Морьдын туурайгаар бөөн бөөн шавар цацарч байв. Хувин малгайн дороос цухуйж байгаа сахалтай шазайсан бор царайтай тэр хүмүүс Иааа-и-ааа гэж хашхиралдана. Тэдний тахир сэлэм цийлэлзэн гялалзах нь юу юугүй харагдаад ирлээ. Аа яа яа манайхан цэргийн дайралтыг тэсэхгүй байх даа! Хагалсан газар дээр хэвтэж байсан саарал шинельтэй хүмүүс босож гэдрэг ухран буудаж зугтав. Савхин дээлтэй комиссар ийш тийшээ үсчин, нэг хүний ууц руу байлгаж:

	— Урагшаа, жадлалц! гэв. 

	Нэг судалтай дээлтэй цэрэг мориноосоо зүгээр үсэрч байгаа юм шиг ойчиход сайхан морь нь бүлтгэнэн өөр тийшээ давхиж байхыг Красильников харжээ. Зэрэглэн гүйлдэж байгаа цэргүүдийн дунд мэсийн дуу харшилдан, ганзат сум шар туяа тусган, хар утаа манаруулан дахин дэлбэрнэ. Таараагүй шинельтэй Валька гэдэг нэг чалчаа цэрэг сандран винтовоо хаячхаад царай нь зэвхий цайж, амаа ангайн, давхин айсуй үхэл өөд харж байв. Морьт цэргүүд мориндоо наалдан улам улам ойртож байв. Түрүүнд нь давхиж байгаа нэг цэргийн морь нь нохой шиг хоншоороо дүхийлгэн сунайтал харайж байв. Тэр текинч дөрөө дээрээ бөхийн зогсож, оноотой дээлийн хормой нь хоёр тийшээ дэлбийтэл хийсэж байв. 

	Красильников винтов руугаа зүтгэн муу мондийг! Ээ комиссар маань үхлээ байна! гэж бодох зуур текинч жолоогоо угзрахад морь нь цоройж комиссарын савхин дээлийг далдлав. Золиг минь буудаач! гэж Красильников хашхирав. 

	Тахир сэлмээр савхин дээл дээгүүр шавхрахыг л Красильников дөнгөж харжээ. Яг энэ үед зэргэлэн хэвтэж байсан цэргүүд дээр морин цэрэг дайран оров. Морины халуун хөлс ханхална. 

	Текинчүүд дайран гараад нэг жигүүрээр тойрон зайлав. Харин хагалсан газар байгаа ганга дотроос алтан погоноо гялалзуулан саарал хар шинельтэй офицерууд Ура! хашхиралдан таварцаглан гүйлдсээр гарч ирэв. 

	Байлдаан цаашлан төмөр замын даланд тулж очив. Цавчуулсан комиссарын ёолохыг л Красильников сонсож байв. Буун дуу улам намдаж, их бууны дуун тасрав. Цээжээр нь хатгалан, тархи нь янгинах тул Красильников нүдээ анин хэвтэнэ. Ингээд үхнэ гэхэд тун харамсалтай санагдавч хүндэрсэн бие нь газраас салж өгөхгүй байв. Эхнэр Матрена юугаан өрөвдөн дурсаж тэр маань ганцаараа хэцүүднэ дээ. Бас тэгээд Красильниковыг Таганрогд байхад нь ирж уулзаарай гэж захидал бичээд хүлээж байсныг нь яана гээч. Одоо түүнийг Матрена үзэх юм бол шархыг нь боож өгөөд уух юм авчирч өгөх байсан биз. Цийдэм залгилах мөн сайхан аа... гэж бодож байв. 

	Гэнэт өөрийн нь ярьдгаар биш, харин эздийн ярьдаг янзаар хараал тавихыг сонсож Красильников нүдээ нээхэд нэг нь саарал черкес дээлтэй, хоёр нь офицер хувцастай бас нэг нь бага даргын погон хадсан оюутны шинельтэй дөрвөн хүн айсуй ажээ. Тэд винтовоо анчин хүн шиг сугавчилжээ. 

	— Харав уу? усан цэрэг хэвтэж байна, муу мондийг цоо дүр гэж нэг нь хэлэв. 

	— За тэр чинь үхсэн юм байна. Түүгээр яана.... Харин энэ амьд байна.

	Тэд хэвтэж байгаа өнөөх чалчаа цэрэг Васькагийн дэргэд очив. Нөгөө черкес дээлтэй нь гэнэт галзуурсан мэт огцом дуугаар:

	— Бос! гэж хашхиран түүнийг өшиглөв. 

	Тал нүүр нь цус нөж болчихсон Васька хэрхэн босож ирснийг Красильников харлаа. 

	— Ноомхон, гараа доош нь унжуулаад! гэж черкес дээлтэй хүн хашхирангуут Васькагийн шүд рүү ёворч орхив. Тэгээд дөрвүүл винтовоо зэхэн барихад:

	— Ах нар минь өршөөн өрөвдөөч дээ гэж Васька бархирна. 

	Нөгөө черкес дээлтэй хүн Васькагаас үсрэн зайлснаа амьсгалаа эрс гарган түүний гэдэс рүү жадалчхаад эргэж одоход бусад нь Васькаг тойрон шавж гутлыг нь тайлж авав. 

	Сайн дурын армийнхан олзолсон хүмүүсийг буудан устгаад, хойшид дурсаж байг гэж хасаг суурины захиргааг шатааж орхиод өмнө зүгт одсон хойно Семен Красильниковыг хагалсан газар дээрээс хасгууд олж аваачив. Тэр хасгууд цагааныхны ачаа хөсөг сая ногоорч байгаа талын хаяанд далд ормогц эхнэр, хүүхэд, мал ахуйн хамт суурин руугаа харж явсан нь тэр ажээ. 

	Семен танихгүй айл амьтныд үхэх вий гэж айгаад өөртөө бэлэн мөнгөтэй байсан учир морь тэргээр Ростовт хүргэж өгөөч гэж нэг хүнээс гуйжээ. Тэднээс цээжиндээ хүнд шарх олсон тул танихгүй амьтны дотор үхэх вий гэж айж байна. Эхнэр Матренатай уулзмаар байна гэж ахдаа захидал бичээд нутгийн хүнээр илгээсэн бил ээ. 

	18 он хүртэл Семен Красильников Хар тэнгисийн усан цэргийн “Керчь” гэдэг бүлгийн тэслэх сумт хөлөг онгоцон дээр алба хааж байжээ. 

	Хар тэнгисийн усан цэргийг далайн цэргийн жанжин Колчак захирч байжээ. Колчак өөрийгөө ухаан боловсролтой бөгөөд Орос оронд хайртай гэж санадаг авч орчин цагийн болон хэтийн хэрэг ажлын байр төлөвийг ухан мэдэх чадваргүй хүн байжээ. Дэлхийн улс бүрийн усан цэргийн тоо, зэвсгийг Колчак андахгүй мэдэх бөгөөд далайн өтгөн манан дотор яваа ямар ч хөлгийн дүрсийг хараад тийм онгоц байна гэж мэддэг, далайд мина тавихдаа гарамгай мэргэжсэний дээр Цусимд болсон явдлын дараа оросын усан цэргийн байлдааны чадварыг дээшлүүлэх явдлыг санаачлагчдын нэг мөн боловч (1917 оны өмнө) хэн нэгэн хүн түүнтэй улс төрийн бодлого ярих гэвэл улс төрийн бодлогыг сонирхдоггүй, энэ талаар юу ч мэдэхгүй харин оюутнууд, эмэгтэйчүүдийн дээд сургуулийнхан, еврейнүүд л өөдгүйгээрээ улс төрийн бодлогоор оролддог юм гэж хариулах хүн байсан бил ээ. 

	Тэр нь Орос орныг ар араасаа цуван утаа баагиулан яваа(байгаа байхгүй нь хамаагүй) асар том хуягт галт онгоцнууд, германыг айлган сүрдүүлсээр түрүүнд нь яваа жанжны галт онгоцон дээр сүртэй намилзаж байгаа Андрейн далбаа гэж боддог хүн байжээ. Хаалгачдыг нь ч хүртэл таньдаг (их эзэн хаант улсын шинж тодорсон) цэргийн яамны байшингийн гоёмсог, нарийн чанд харуул манаатай үүд хаалга, хамт цэргийн алба хааж байгаа боловсрол хүмүүжилтэй, дэгжин нөхөд хийгээд офицеруудын найрсаг явцуу наргиа хөөрөөнд дуртай бөгөөд энэ систем, энэ заншлын манлайлагч нь эзэн хаан гэж боддог ажээ. 

	Хөлөг онгоцны тавцан дээр салаа тууз унжуулсан саравчгүй малгайтай ярайтал жагсаж байдаг гандсан өргөн царайтай, булчин нь зангирсан тэр Орос оронд Колчак бас хайртай байсан нь эргэлзээгүй бил ээ. Үдшийн бүрэнхийд хөлөг онгоцны далбааг буулгах үед орос орон шиг санагдах тэр усан цэргүүд сайхан хоолойгоор оройн мөргөлийн дуу дуулдаг юм. Үхэх тушаал өгөхөд “Амь бие хайрлахгүй” үхдэг тул орос орон шиг санагдах тэр эрчүүлээр бахархаж болох байв. 

	1917 онд Колчак, Түр засгийн газарт үнэнчээ илтгэн шууд тангаргаа өргөж, Хар тэнгисийн усан цэргийн жанжнаар үлдсэн ажээ. Колчак, орос орон, усан цэрэг хоёр германчуудтай байлдаанаа үргэлжилж байвал бусад нь яамай гээд эзэн хаант улсын тэргүүн унасан явдалд эгдүүцэн хорсож, усан цэргийн хороо хувьсгалт дэг дэглэмийг шүд зуун хүлээжээ. Ганцхан мина харвагч завь үлдлээ гэхэд Колчак байлдаж л байх хүн байжээ. Тэр нь Севастопольд болсон усан цэргүүдийн цуглаанд очиж нутгийн ажилчид болоод явуул хүмүүсийн эгдүүтэй илтгэлд хариулахдаа өөртөө хувийн газар, фабрик байхгүй, оросоос тээх эд хогшилгүй болохоор Дарданнелл, Босфорын хоолойнууд өөртөө хэрэггүй боловч хөрөнгөтөнд худалдагдсан этгээдүүдийн хувьд биш гэж эвгүйцэн ярвайгаад “эх оронч орос хүний хувьд” дайтахыг л шаардаж байна гэжээ. 

	Усан цэргүүд инээлдэнэ. Мөн сонин оо! Өчигдөрхөн эх орон, Андрейн далбааны төлөө яахаас ч сийхгүй үнэнч байсан усан цэргүүд жанжныхаа өөдөөс: “Империалист дайн сөнөтүгэй!” гэж хашхиралдана. Колчак “Эх оронч орос хүн” гэдэг үгийг хэлэхдээ өөрөө амь бие хайрлахгүй үхэхэд бэлэн байгаагаа илэрхийлэн, ноцтой хэлж байхад, усан цэргүүд нь яаж төөрчих нь тэр бил ээ, жанжныхаа үгийг үхтэл мэхлэх гэж байгаа өшөөт дайсны үг шиг сонсдог чинь “эх орончид” биш, харин дайнаас их капитал уудлан баясдаг заводын эзэд, их газрын эзэд дайныг үргэлжлүүлэх хүсэлтэй байгаа юм. Ард түмэнд энэ дайн хэрэггүй гэж ярилцахыг Семен Красильников цуглаанаас олж дуулжээ. Германчууд ч манайхантай яг адил тариачин, ажилчин хүмүүс байгаа юм. Харин өөрийн цуст хөрөнгөтөн, меньшевикүүдэд хуурагдсаны улмаас айлдаж байгаа юм гэж хөөрөхийг бас дуулжээ. Тэгээд тэр цуглаанууд дээр нөхөд нь бүр хорсон догширдог байв... “Оросын ард түмнийг мянган жилээр мэхэлж байж шүү! Бидний цус шүүсийг мянган жилээр сорж байжээ! Муусайн газрын эзэд хөрөнгөтнүүдийг дээ, ээ мондиуд!” гэж занан догширцгооно. Нүд маань нээгдлээ. Адгуус малаас дор амьдарч байж шүү... Дайсан маань энд байдаг юм байна!.. гэлцэнэ. Семен ч хэдийгээр орхисон аж ахуй, залуу эхнэр Матренагаа их санах авч илтгэгч нарын үгийг дуулаад гараа зангидан бусдынхаа адил хувьсгалын архинд хөлчүүрэн согтож, энэ согтуурал дунд гэр орон, гуа Матренагаа санахаа мартах ажээ. 

	Нэг өдөр нэртэй ухуулагч Василий Рублев гэгч Петербургээс ирээд ингэж асуужээ. “Хонгор дүү нар минь та нар чинь цуглаан дээр хоосон үг чалчин аль зэрэг удаан ингэж тэнэглэх улс вэ? Керенский аль хэдийн та нарыг капиталистуудад худалдчихсан. Та нарыг ингэж жаалхан шал пал хийлгэж байлгаад нэг мэдэхэд хувьсгалын эсэргүү нар цөмийн чинь толгойг хяргана даа. Хожимдоогүй дээрээ Колчакаа авч хаяж ажилчин тариачны усан цэрэг болбол таарна вий... гэв»

	Маргааш нь бүх дарга нарын зэвсгийг хураа гэсэн радио мэдээг шугаман хөлөг онгоцноос өгчээ. Хэдэн дарга биеэ буудаж, бусад нь зэвсгээ хураалгав. Колчак “Георгий Победоносцев” гэдэг жанжин онгоцон дээрээ очиж бүх хүмүүсийг дээр гар гэсэн шүгэл үлээ гэж тушаахад усан цэргүүд инээлдэн гарч ирэв. Усан цэргийн жанжин Колчак ёслолынхоо бүрэн хувцсыг өмсөөд жижиг тавцан дээр зогсож байв. 

	Колчак яхир чанга дуугаар

	— Усан цэргүүд ээ, залруулахын аргагүй гай гэм тохиолдоод байна. Юу гэвэл ардын дайснууд, германы нууц тагнуулууд манай дарга нарын зэвсгийг хураажээ. Ямар тэнэг амьтан дарга нарыг хувьсгалын эсрэг хуйвалдаан хийж байна гэж ярьж байна аа! Ер нь ямар ч хувьсгалын эсрэг хуйвалдаан байхгүй, дэлхий дээр байж ч болшгүй гэдгийг хэлэх хэрэгтэй. 

	Тэгээд усан цэргийн жанжин гуай тавцан дээгүүр сэлмээ шаржигнуулан гүйж сэтгэлээ тайвшруулав. 

	— Энэ болж байгаа юмыг юуны өмнө дээд дарга намайг л доромжилсон хэрэг гэж би үзэж байна. Тэгээд усан цэргийг дахин захирахгүй шүү, захирах хүсэл ч алга. Одоо засгийн газарт утасдаад усан цэргийг орхиж зайлна. Ер нь ч больё!..

	Тэгээд жанжин алтан сэлмээ шүүрэн барьж мултлах гэтэл орооцолдоод оосрыг нь тас татаж, уруул нь хөхөрсөн байсныг Семен харжээ. 

	— Үнэнч дарга бүр намайг дуурайх хэрэгтэй!.. гээд, сэлмээ өргөж байснаа тэнгисийн ус руу шидэв. Гэвч энэ түүхт дохио нь усан цэргүүдэд ямар ч сэтгэгдэл эс төрүүлэв. 

	Тэр үеэс эхлэн усан цэргийн дотор эрс тохиолдол гарч цагийн байдал их түгшүүр гарах төлөвтэй болжээ. Тэнгис далайд дасаж дадсан, эрэлхэг зүрхтэй, эрүүл чийрэг, авхаалж самбаатай бөгөөд гадаад их далай, харь улсаар явж үзсэн, нэлээд ухаарч боловсорсон, офицеруудын цуглардаг өрөө, усан цэргүүдийн байдаг доод давхар хоёрын тэс ондоо ялгааг мэддэг цэргүүд нь жирийн явган цэргүүдийг бодвол дүрэлзэн босохдоо амархан хүч байв. 

	Энэ хүчийг хувьсгал юуны өмнө ашигласан юм. Нөхөд маань хуучнаараа хичээнгүйлэн тэмцлийн улаан нурамд орж, хараахан шийдэлгүй гуйван, хүлгэлзэж, хүчээ зэхэн хуримтлуулж байсан дайсны хүчийг өдөөсөн юм. 

	Ийм үед Семенд гэр орон, эхнэрээ бодох зав ч байсангүй. Аравдугаар сард гоё сайхан үг ярихаа татаж винтовоор ярьдаг боллоо. Алхах бүр дайсантай учирна. Аймтгай хорссон, үл ухагдах битүү харц бүхэнд үхэл байгаа мэт. Балтын тэнгисээс Номхон далай хүртэл, Цагаан тэнгисээс Хар тэнгис хүртэл Орос орон уур хилэн нь бадран, үймэн оволзоно. 

	Семен винтовоо мөрөндөө углачхаад хувьсгалын эсэргүү хортонтой тулалдахаар оджээ. 

	Рощин, Катя хоёр данх барин, юмаа үүрч бөөн улс дундуур шахцалдан галт тэрэгний буудал руу дөтөлж, жадлах гэж сүр далайлгасан харуулыг олон амьтанд түрэгдэн өнгөрсөөр Ростовын гол гудамжийг өгсөн гэлдэрнэ. 

	Дөнгөж сарын өмнө энд Петербургийн дээдэс, дэлгүүрээс дэлгүүр хэсэн хэрж зугаалж байжээ. Гудамжны хоёр талаар торгон цэргийнхний малгай алаглан, ёвруул хангинан, францаар хөөрөлдөн, ганган хүүхнүүд чийгтэй жихүүн салхинд хамраа хайруулахаас болгоомжлон үнэт үсэнд хамраа шигтгэн далдалж явдаг сан. Зүгээр хөнгөмсөг сониуч зангийн үүднээс л энд зөвхөн өвөлжөөд, Петербургт цагаан шөнө болох үед нахилзан налигнасан хаалгач нартай, хивс, дэвссэн, камин зууханд нь задгай гал дүрэлзсэн байр, баганат танхимтай, орд харш мэт сайхан байшиндаа буцах хүмүүс байдаг сан. Эх Петербург минь! юм яваандаа ая зүйдээ орох ёстой шүү дээ. Ганган дэгжин бүсгүйчүүл ямар ч гэмгүй бил ээ. 

	Тэгээд нэрт найруулагчийг алгаа ташихад эргэлддэг тайз шиг бүх юм арилжээ. Тайзны заслал өөрчлөгдлөө. Ростовын гудамж цөм хоосон болжээ. Дэлгүүрүүдийг банз хадаж хаагаад, толин шилнүүдийг нь сум сийчжээ. Хүүхнүүд сайхан үнэт үс гэзгээ нууж, алчуур зангидсан байв. Дарга нарын цөөнх нь Корниловтой зугтсан бөгөөд бусад нь театрын жүжигчид шиг хурдан зүсээ хувилган гэмгүй борчуул жүжигчин, танцны багш, дуучин болжээ. Хоёрдугаар сарын салхи гудамжаар бөөн хог хийсгэн хөөнө... 

	— Тэгнэ ээ, хожимджээ гэж Рощин хэлээд толгойгоо ганзагалан явна. Орос орон мянган хэсэг хугарч, эзэн хаант улсыг халхлан нөмөрлөж байсан нэгдмэл бүрхүүл тамтаггүй болж, ард түмэн адгуус болсон юм шиг өнгөрсөн үеийн гайхамшигт түүх тайзны бүдэг хөшиг шиг арилж, хаа хаагүй булш болсон, шатсан нүцгэн тал цэлийж Орос орон сүйдэж байгаа юм шиг санагдана. Хувиршгүй мөнх гэж баттай итгэдэг байсан нэг гол юм нь эвдэрч сарниж байгаа юм шиг санагдан, дотроос нь урж хатгах шиг... Рощин элдвийг эргэцүүлсээр Катягийн араас нэг алхам зайтай таварцаглан явна. “Ростов эзлэгдэж, Оросын сүүлчийн тасархай болох Корниловын арми өнөөдөр эс боловч маргааш устгагдана, тэгэхлээр нь хулхи руугаа сум зооно доо.»

	Тэр хоёр зүгээр таамгаар явж байв. Рощин, цэргийн нэг ангид хамт алба хааж байсан зарим нөхдийнхөө хаягийг мэдэж байв. Гэвч тэд нар зугтсан зайлсан эсвэл алагдсан байж юу магад. Тэгвэл гадаа гудамжинд үхэх нь тэр. Рощин Катяг харахад тэр нь богинохон цэмбэн дээл өмсөн, Оренбургийн алчуур ороож тайван төлөв даруу явна. Түүний том зэгэл нүдтэй, эелдэг сайхан нүүр нь ховх татсан элдэв хаяг дэлгүүр худалдааны цонхны үзэсгэлэн хага буусныг анзааралгүй эргэлдэн харж, уруул нь жуумалзан бараг инээмсэглэх шахаж явна. “Катя маань энэ бүх аймшигтай юмыг ойлгохгүй байна гэж үү. Яагаад юм бүхнийг ингэж уучилж байдаг юм бэ?»

	Нэг өнцөгт зэвсэггүй баахан цэрэг зогсож байв. Нэг цус хурсан улаан нүдтэй цоохор цэрэг бор талх сугавчлан түүнээсээ бөөн бөөнөөр нь өмлөн авч яаралгүй зажилж байв. 

	Модон хайрцгийн таг дээр нэлээн өмсөж хуучирсан эсгий гутал даруулж багласан нэг цэрэг 

	— Ер энд ямар нь ч зөвлөлтийн ямар нь ч хэний засаг байгааг нь мэдэх аргагүй газар байна шүү гэж хэлэхэд нөгөө талх идэж байсан цэрэг хариуд нь;

	— Нөхөр Бройницкийн засаг байгаа юм. Түүнтэй аргалж уулзвал галт тэрэг гаргаж өгнө биз. Тэгээд эндээс явах болно. Эс тэгвэл энэ Ростовт бүр ялзарна гэж мэдээрэй.

	— Тэр чинь хэн гуай вэ? Ямар цолтой юм бэ?

	— Цэргийн комиссар байх аа... 

	Рощин цэргүүд дээр очоод зам асуухад нэг цэрэг:

	— Бид эндхийн улс биш гэв. 

	Өөр нэг цэрэг:

	— Эрхэм дарга гуай Донд арай хожимдуу ирж дээ гэв. 

	Катя нөхрийнхөө ханцуйнаас угзран хоёул гудамжны нөгөө талд гарав. Тэнд навчгүй нүцгэн модны доор байгаа эвдэрхий вандан дээр дэлбэгэр малгайтай, хөрс нь хуурсан дээлтэй өвгөн сууж байв. Өвгөн таягныхаа махир бариул дээр сахалтай эрүүгээ тавьж тулаад чичирч байв. Өвгөний аниастай нүднээс хонхор хацрыг нь даган нулимс гоожно. 

	Катягийн нүүр шазвалзахад Рощин ханцуйнаас нь татаж:

	— Явъя, явъя цөмийг нь хайрлах аргагүй шүү... гэв. 

	Тэр хоёр очих хэрэгтэй байшингаа олтлоо заваан, хонхойж цонхийсон хот дундуур их удаан явжээ. Дааманаар нь ормогц тахианы өндөг шиг мөлчгөр толгойтой намхан бүдүүн өвгөн харагдав. Өвгөн яах аргагүй хардаг болчихсон хөвөнтэй цэрэг хүрэм өмссөн байв. Өвгөн тогоо барьж өмхий үнэрээс нь толгойгоо зайлуулан явав. Энэ хүн бол Рощинтай нэг хороонд алба хааж байсан армийн дэд хурандаа Тетькин гэгч ажээ. Тогоогоо газарт тавиад Вадим Петровичтэй үнсэлцэн мэндлээд өсгийгөө тогхийтэл хавсран Катягийн гарыг атгав. 

	— Мэдлээ, мэдлээ, үг ч хэлсний хэрэггүй, төдхөн төвхнүүлье. Харин ганцхан өрөөнд суух байх. Гэвч толь энэ тэр бий. Эхнэр маань эндэхийн хүн, үзнэ биз... Бид хоёр эхлээд энд (гээд хоёр давхар туйпуу байшин өөд заав) сууж байсан юм. Одоо пролетари янзаар энд ороод байна (Тэр нь яйжийсан модон байшин руу заав.) Тэгээд би гутлын тос чанаж байгааг нь хараа биз. Хөдөлмөрийн хороонд ажилгүй гэж бүртгүүлчихсэн.... Айлын хүмүүс мэдээлчихгүй бол тэсвэрлэн өнгөрүүлнэ байх. Манай орос улс зовлонд дасаж ядах биш дээ гэв. 

	Тетькин зэгсэн сайн шүдтэй том амаа ангайж инээгээд бодлого болж: “Ийм л юм болж байна даа” гэж хэлээд толгойгоо илэхэд гутлын тосоор зулайгаа будчихав. 

	Өөр шиг нь тийм намхан бүдүүн авгай уянгалсан хоолойгоор зочидтой мэндлэвч хар нүдэнд нь дургүй байдал илэрхий. Хананы хээтэй цаас нь хуурчихсан намхан өрөөнд Катя, Рощин хоёрыг байрлуулжээ. Энэ өрөөнд үнэндээ ч толийн тал нь хана руу харсан муухан толь төмөр ор сэлт байв. 

	— Бид нар болгоомжлоод толио эргүүлээд тавьсан юм. Үнэтэй эд байгаа юм. Харин нэгжүүл ирэх юм бол шилийг нь бут цохилгүй яах вэ. Зүс царайгаа хараад зэвүү нь хүрэх биз гэж Тетькин хэлээд бас инээн толгойгоо илнэ. — Би зах зухыг нь үзсэн, манай энд маш их сүйтгэж байна. Муу толийг бут цохилгүй яах вэ... 

	Авгай нь хоолны ширээгээ маш цэвэрхэн зассан боловч зэвэрчихсэн сэрээ, эмтэрхий таваг тавьж байгааг нь харахад сайн юмаа далд хийсэн бололтой. Катя, Рощин хоёр борцолсон загас, цагаан талх, гахайн өөхтэй шарсан өндөг сэлтийг тун ч амтархан иднэ. Тетькин бөхөлзөн байдаг юмаа өгч байв. Авгай нь тарган цэлцгэр гараа элэг дээрээ зөрүүлчхээд амьдралаа гоморхон:

	— Эргэн тойрон нэл муухай юм болж, хавчин хяхаж, тамлаж байна. Би хоёр сар хашаанаас гарсангүй... Энэ большевикуудыг бушуухан хөөгөөд өгдөг ч болоосой... Танай нийслэлд энэ талаар юу ярьж байна? Тэднийг удахгүй устгах бол уу?.. 

	Тетькин ичсэн янзтай

	— За чи чинь палхийлгэлээ. Софья Ивановна минь одоо ийм үг ярих юм бол чамайг хайрлахгүй цаг шүү гэв. 

	— Дуугүй ч байхгүй дээ, буудвал бууд! гээд Софья Ивановнагийн нүд нь бүлтийн уурлаад элгээ улам чанга тэврэн, — Манайд хаантай болно, болно доо.. (Нөхрөө мөрөөрөө ёврон) чи л ганцаараа юу ч мэдэхгүй байна... гэв. 

	Тетькин гэмшсэн янзтай нүүрээ үрчийлгэнэ. Эхнэр нь гоморхон гарсны дараа Тетькин шивнэн;

	— Хайхарсны хэрэггүй, энэ маань сэтгэл сайнтай, гэрийн ажилд чамбай хүн, за тэгээд энэ үймээн түйвээнээс болоод балай юм шиг болчхоод байна аа... (Цай ууж улайчихсан Катя, тамхи ороож суугаа Рощинг Тетькин харна.) Ээ Вадим Петрович минь энэ бүгд чинь зүгээр, ингэж байгаа юм биш шүү. Би олон хүнтэй учирлаж, их юм үзэж байна... Хамаа намбаагүй тэгсхийж болохгүй байгаа юм: Донын тэртээх Батанскад очдог, тэнд голдуу ядуучууд, ажилчид байдаг... Вадим Петрович минь эд нар чинь юуныхаа дээрэмчин болох бил ээ? Үгүй харин доромжлогдон гутарсан хүмүүс шүү... Тэд Зөвлөлт засгийг хэчнээн хүлээж байсан гээч!.. Та, намайг ямар нэг большевик гэж бүү бодоорой доо, бурхан минь... (гээд маш их уучлалт гуйж байгаа юм шиг үстэй богино гараа цээжиндээ наалдуулна). Их зантай, ухаангүй захирагчид Ростовыг зөвлөлт засагт өгчихсөн юм... Атаман Калединг байхад манайд юу болсныг нь та харсан болоосой... Цэцэрлэгт гудамжаар биеэ тоосон, завхай зайдан торгон цэргийнхэн хөврөлдөн сэлгүүцэж: Бид нар энэ муусайн мондиудыг дахин зоорь луу нь далд оруулна гэж байсан юм даа. Тэд ингэж ярьж байсан юм. Харин тэр мондиуд нь оросын бүх ард түмэн юм шүү... тэр ард түмэн дахин зооринд орох дургүй учир эсэргүүцэж байна. Арван хоёрдугаар сард би Нозочеркасск орсон. Тэнд гол гудамжинд эзэн хаант үеийн маягтай жижиг барилга цэргийн гяндан байдгийг та санаж байгаа биз. Түүнийг алдарт Александрын үед атаман Платов бариулсан юм. Вадим Петрович минь тэр жижиг барилгын цусанд будагдсан шатны нь гишгүүр нүд анихад л харагддаг юм. Би түүгээр өнгөрч явахдаа маш муухай бархирах чимээ, хүнийг тарчилгаж байхад гардаг тийм чимээ сонссон юм... Гэгээн цагаан өдөр Донын нийслэлийн төвд шүү... Ойртож очиход минь цэргийн гяндангийн хажууд мориноосоо буучихсан бөөн хасаг цэргүүд шавааралдаж байна. Хотынхныг айлгах гэж торлогдож байхад тэр хасгууд дугуй зогсоод харж байв. Большевизмыг талархсан ажилчдыг хоёр хоёроор нь харуулын байшингаас гаргаж ирлээ. Та ойлгоо биз, талархлаа гэж тэгж байгаа юм шүү дээ. Тэдний гарыг мушгин баганад барьж хүлээд дөрвөн чийрэг хасаг цэрэг ууц, хонго руу нь ташуурдахад ташуурын сур нь сүнгэнэн цамц өмд нь огло үсрэн, бөөн бөөн мах тасчиж, шатны гишгүүр дээр амьтан алсан юм шиг цус садагнаж байв. Би хэртэй юманд гайхахааргүй болсон хүн, харин тэгэхэд гайхсан юм даа. Аймаар хашхирч байсан... хүн зөвхөн өвдсөндөө тэгж хашхирдаггүй юм аа... 

	Рощин энэ яриаг сонсож байхдаа газар шагайн сууна. Тамхи барьсан гар нь чичирч байв. Тетькин ширээний бүтээлэг дээр дуссан чийгийг маажна. 

	— За тэгээд атаманууд амьд үлдсэнгүй, хасгийн шилдэг дээдэс хотын зах дахь ганганд булагдаж, шатны гишгүүр дээр асгарсан цус өшөө авна гэж хашхирлаа. Ядуучуудын засаг тогтлоо... Гутлын тос чанах, өөр юу хийхэн хийх маань надад ер нь хамаагүй... Дэлхийн дайнд яваад амьд үлдсэн улс харин амьд явах гэдгийн үнэ цэнийг мэддэг болсон юм. Уучлаарай базаахгүй юмаар зүйрлэв бололтой. Би утга зохиолоор зүйрлэж байна. Далдлах нүхэнд байж байхдаа олон ном уншлаа... За тэгээд... (Тетькин хаалга руу харж дуугаа намсгав) Хүмүүс жаргалтай л байвал ямар ч байгуулалтай эвлэрч байна... Вадим Петрович минь би больщевик биш шүү... (Дахин элгээ дарна.) Надад их юм хэрэггүй, үмх талх, чимх тамхи үнэн сэтгэлийнхээ үгийг солилцож болох хүн байвал болох нь тэр... (Тетькин ичсэн янзтай инээмсэглэнэ.) Хотын борчуул ч яах вэ, харин манай ажилчид айж байгаа нь базаахгүй хэрэг... Цэргийн комиссар нөхөр Бройницкийн тухай юм сонссон уу? Харин захихад, хэрэв түүний автомобиль давхиж явбал бушуухан нуугдаарай. Ростовыг идсэний дараа л гараад ирсэн юм. Юм л болбол: “Намайг нөхөр Ленин их үнэлдэг юм, би өөрийн биеэр нөхөр Ленинд утасдана” гэж хашхирдаг юм. Эрүүгийн хэрэгтнүүдээр хүрээлүүлчхээд буудан алах, эд хөрөнгө хураах ажил хийж байгаа юм. Шөнө дайралдсан хүн бүрийг тайчиж байна. Дээрэмчин шиг аашилж байна... Яагаад ингэдэг бил ээ? Хураасан эд хөрөнгө хаашаа орж байна?.. Хувьсгалт хороо түүнийг яаж ч чадахгүй байна... Айдаг юм... Би түүнийг баримталсан үзэлтэй хүн гэж үнэмшдэггүй юм... Тэр чинь пролетарийн үзэлд тус болохоосоо... (Ингэж хэлснээ Тетькин бүр даварчихлаа гэж мэдээд шуухитнан, үг ч хэлсэнгүй элгэндээ гараа наав.) 

	— Ноён дэд хурандаа таны хэлснийг би ойлгохгүй байна гэж Рощин зэвүүн хэлэв. — Элдвийн Бройницкий болоод түүний хань хамсаатнууд чинь ёстой шижир алт шиг зөвлөлт засаг гэдэг чинь тэр... Тэднийг зөвтгөх хэрэггүй харин амь биеэ хайрлахгүй тэмцэх хэрэгтэй. 

	— Юуны төлөө тэмцэх бил ээ? гэж Тетькин хурдан асуув. 

	— Ноён хурандаа их оросын төлөө тэмцэх хэрэгтэй шүү. 

	— За тэр чинь юу бил ээ? Уучлаарай би тэнэг хүн шиг асууя, их Орос гэдгийг чинь хэрхэн ойлгох вэ? Надад тодорхой мэдэх хэрэгтэй байна. Петроградын дээдчүүлийн ойлголтоор уу? Энэ ч нэг хэрэг... Эсвэл та бид хоёр хамт алба хааж байсан өнөөх өргөст төмөр тор дээр баатарлаг сөнөсөн буудлагын хорооны ойлголтоор уу? Эсвэл Москвагийн худалдааны зөвлөгөөнийхөөр үү, их театрт Рябушкин их Оросын тухай енгэнэтэл уйлж байсныг санаж байгаа биз? Энэ ч бүүр өөр хэрэг. Эсвэл ням гарагуудад пивоны мухлагт их оросыг үздэг ажилчны ойлголтоор уу? Эсвэл өнөөх зуун сая тариачдын... гэхэд нь:

	— За, битгий золигтоод бай... (Катя бушуухан Рощины гарыг ширээн дор атгав.) Дэд хурандаа минь уучлаарай. Гайхамшигт түүхтэй ард түмэн оршин суудаг дэлхийн хуурай газрын зургааны нэгийг эзэлдэг нутгийг Орос орон гэж нэрлэдгийг л би мэдэх юм байна.... Харин большевикуудын бодлоор өөр байж болох юм.... Ингэж хэлсэнд намайг уучлаарай... (Рощин уурлан сэтгэл хөдөлснөө арай чүү тайвшруулан хэгжүүн инээв.) 

	— Үгүй, чухамдаа ийм байгаа юм шүү... Бахархалтай юм... Орос улсын түүхийг уншаад би хувьдаа л сэтгэл хангамжтай болсон. Харин зуун сая тариачин энэ номыг уншаагүй учир бахархдаггүй юм. Тэр зуун сая тариачин өнгөрсөн үед болж өнгөрсөн биш, харин ирээдүйд болох өөрийн түүхтэй байхыг хүсэж байна... Цатгалан түүх шүү... Энэ хүслийг яаж ч чадахгүй... Тэгэхдээ тэр тариачид дэлхийн түүх бүтээж байна... Үүнийг ч бас хориглож чадахгүй... Вадим Петрович та намайг больщевизм гэж зэмлэж байна. Харин би өөрийгөө бясалган ухаарсандаа зэмлэдэг юм. Их нүгэл хийсэн хүн. Гэвч хамгаалах нүхэнд амьдарч байгаад их ядарсан минь уучлууштай байгаа юм. Удалгүй нэлээн идэвхтэй болно гэж горьдож байна. Харин тэр үед таны ингэж зэмлэхэд татгалзахгүй шүү... 

	Эцэстээ Тетькин уурлаж, гялаан дагз нь улайж хөлс нь бурзайв. Рощин ч яаран шинелийнхээ гохыг дэгээдэж чадахгүй шинелиэ товчилж байв. Катя ярвайн нэг Тетькин руу, нэг нөхрөө харж сууна. Нэлээн дуугүй байснаа Рощин ийн хэлэв:

	— Нэг нөхрөө алдсан явдал харамсалтай байна. Сайхан зочилсонд чинь маш баярлалаа... гэв. 

	Тэгээд гараа ч барилгүй өрөөнөөс гарахад нь ямагт “хонь” шиг номхон байсан Катя гараа атган бараг хашхиран:

	— Вадим, гуйя, хүлээж бай... (Рощин хөмсгөө өргөн эргэж харав.) Вадим чинийх сая буруу шүү... (Катягийн хацар нь улайв.) Ийм сэтгэлтэй, ийм бодолтой амьдарч болохгүй... 

	— Аа, ийм болсон уу! Баяр хүргэе... гэж Рощин заналтай хэлэв. 

	— Вадим, чи надаас ер асуудаггүй байсан, би шаарддаггүй, чиний хэрэгт оролцдоггүй байсан... Би чамд итгэдэг байсан. Хайрт Вадим минь, ойлгож үзээч, чиний бодож байгаа юм чинь буруу шүү... Би бүр аль эрт хэлэх гэж бодсон юм... Бүр өөр л юм хийх хэрэгтэй... Чи энд зорьж ирснээсээ өөр юм хийх хэрэгтэй... Эхлээд ойлгох хэрэгтэй... Тэгээд чи итгэж л байвал... (Катя сэтгэл маш хөдөлж ширээний дор шувт хуруугаа дуугаргаж байснаа болив...) Эд бүгдийн нүглээс чи айхааргүй итгэж байгаа юм бол яах вэ яваад хүн алаад бай... гэв. 

	Рощин цохиулсан юм шиг хорсон

	— Катя!Чамайг аядаач гэж гуйя!. гэж муухайгаар хашхирав. 

	Катя үүнд:

	— Үгүй, би чамд ухаан жолоогүй хайртай болохоор ингэж ярьж байгаа юм... Чи хүн алах ёсгүй, тийм ээ, хүн алах ёсгүй... гэв. 

	Тетькин хэнд нь ч халж чадахгүй хий л:

	— Нөхөд минь, нөхөд минь, ярилцъя яриа тохиръё гэж шивгэнэж байв. 

	Гэвч яриа дүйхгүй нь илт болжээ. Сүүлийн саруудад Рощины дотор буцалж байсан бүх хорсол дэврэн гарах нь энэ. Рощин хаалганы хажууд зогсон, хүзүүгээ гүрдийлгэн, шүдээ ярзайн Катяг харна. 

	— Харахаас дургүй хүрч байна... тэр хайр сэтгэлтэйгээ тонил!.. Нэг Еврей... большевик олж аваад тонил!.. гэж Рощин шүд зуун дуугарав. 

	Рощин өнөө л вагонд явж байхдаа дуугарч байсан шиг хоолойгоо шахан аймаар дуугарав. Ер нэг ухасхийвэл золиг болох болов уу гэмээр... (Тетькин ухасхийн Катяг халхлах гэж завдтал.) Рощин нүдээ нэлээн алгуур аньсхийгээд гарч одов... 

	Семен Красильников цэргийн эмнэлгийн орон дээр суун ахынхаа яриаг уцаар хайнга сонсоно. Матренагийн илгээсэн гахайн мах, тахианы мах, цутгамал хөлийн нь үзүүрт орон дээр хэвтэнэ. Түүний бүх бие эцэнхий, царай нь өвдсөн шинжтэй, сахал амаа хусаагүй, удаан хэвтэж үс нь ширэлдсэн ширүүн ногоон өмднөөс туранхай хөл нь цухуйж байв. Тэр нь хоёр гар дээрээ нэг улаан өндөг ээлжлэн тавьж сууна. Алтан шаргал сахалтай, наршсан царайтай ах Алексей нь сайн савхин гуталтай хөлөө алцайсхийн мухар сандал дээр сууж, аятайхан зөөлөн яривч үг бүр нь дүү Семенийг нь хөндийрүүлэх ажээ. 

	— Дүү минь тариачны бодлого ажилчны бодлого өөр өөр биз. Манан “Гүнзгийн” уурхайд ажилчид давхиад л орсон. Уурхай нь усаар дүүрчээ. Машинууд нь ажилладаггүй, инженерүүд нь цөм дүрвэн зайлсан юм. Ер нь идэх юм хэрэгтэй биз дээ? Ажилчид нэгд нэггүй улаан цэрэгт явсан. Тэд нар хувьсгалыг гүнзгийрүүлэх сонирхолтой байх нь ээ. Тийм үү? Харин манай тариачны хувьсгал бол зургаан ямх хар хөрстэй газар байвал болох нь тэр. Манай гүнзгийрүүлэлт бол хагал, тарь, хад гэсэн үг. Би зөв ярьж байна уу? Цөм байлдаанд явах юм бол хэн ажиллах вэ? Хүүхнүүд үү? Тэд нар чинь малаа л хүчирвэл дээд заяа. Харин газрыг арчлан хайрлах хэрэгтэй байдаг юм. За дүү минь ийм байна. Гэртээ харья өөрийнхөө хоол унд дээр амархан засарна. Одоо бид нар зэгсэн газартай болсон. Гар л дутаж байна. Матрена бид хоёр борнойдох, тарих, хураах тэр их ажлыг хүчирнэ гэж үү? Арван найман бодонтой болсон. Бас нэг үнээ авах гээд үзсэн. Тэгээд ажиллах гар л хэрэгтэй байна гэж ах Алексей нь ярив. 

	Ах Алексей шинелийн халааснаас ууттай мохоор гаргаж ирэхэд Семен татахгүй гэж толгойгоо дохин “Цээж бас л өвчтэй байна гэв.” Алексей дүүгээ тосгондоо очихыг зөвлөн авчирсан юмаа хурааж сэвсгэр цутгамлыг хуруугаараа тогшино. 

	— Чи ид, үүнд чинь Матрена фунт шар тос хольсон юм. 

	— За Алексей Иванович гуай танд би юу хариулахаа мэдэхгүй байна. Шарх эдгээгүй байхад гэртээ харина гэдэг чинь сайхан л байна. Харин тариачны ажил хийхгүй, бүү горьдоорой гэж Семен хэлэв. 

	— Тийм вий. Яагаад гэдгийг асууж болох сон болов уу?

	— Алеша минь би чадахгүй... (Семен шазуураа зуун тэвчинэ.) Чи ойлго л доо, чадахгүй. Би энэ шархыг мартахгүй... Тэд нар нөхдийг маань яаж урж тастаж байсныг мартаж чадахгүй... (Семен шазуураа зуусан хэвээр толгойгоо эргүүлж, зэрлэгшин догширсон нүдээр харна.) Чи намайг ойлгох хэрэгтэй... Миний бодолд нэг л юм байна. Тэр муусайн хорт могойг доо... (Тэр аман дотроо нэг юм шивнэж байснаа улаан өндгөө чанга атган өндөр дуугаар) Ер тайвшрахгүй... Муусайн хортнууд миний цусыг сорж байсан цагт... Ер тайвшрахгүй.. гэв. 

	Алексей Иванович толгойгоо сэгсэрнэ. Ороосон тамхиа нулиман чимхэж унтраагаад хаана хаяхаа харснаа орон доогуур шидэв. 

	— За яах вэ Семен чи л мэдэх хэрэг, ариун хэрэг байна... Гэртээ хариад тэнхэрнэ биз. Албаар тэнд байлгах гэхгүй гэв. 

	Алексей Красильников цэргийн эмнэлгээс гарангуут фронт дээр байлдаж яваа нутгийн хүн Игнаттай уулзав. Харилцан мэнд усаа мэдэлцэв. Юу хийж байгааг нь асуухад гүйцэтгэх хороонд жолооч хийж байна гэв. 

	— Эхлээд “Солейль»-д очъё. Тэндээс манайд очиж унт. Өнөөдөр тэнд үзэлцэж байгаа юм. Комиссар Бройницкийн тухай дуулсан уу? Тэр өнөөдөр яаж мултрахыг бүү мэд. Хотынхон цөм гомдон хашхиралдаж байна. Тийм л хачин нөхөдтэй хүн дээ. Өчигдөр тэр өнцөг дээр ямар ч гэмгүй сургуулийн хоёр хүүхдийг дайрч очоод тас цавчсан юм. Би энэ баганын дэргэд зогсож байсан. Тун эвгүй байна бил ээ. 

	Тэр хоёр ингэж хөөрөлдсөөр “Солейль” кино театрт хүрэхэд хүн тун олон байв. Чихэлдсээр байгаад гуулин хөгжмийн дэргэд очиж зогсов. Жижиг тайзан дээр зассан хурлын тэргүүлэгчдийн (Цэрэг шинельтэй дугуй нүүртэй хүүхэн, бохир марлиар толгойгоо боосон баргар цэрэг, нүдэндээ шил зүүсэн эцэнхий ажилчин өвгөн цэрэг өмд цамцтай хоёр хүн (сууж байгаа) ширээний өмнүүр бөөгнөрсөн хар үстэй, маш зэвхий царайтай бөгтөрдүү хүн торонд орсон юм шиг ойрхон гишгэж урагш хойш алхална. Тэр хүн нэг жигд дуугаар үг хэлэх бөгөөд сулхан зангидсан нэг гараа савлан, нөгөө гартаа сониноос хайчилж авсан бөөн цаас атгажээ. 

	— Энэ чинь багш хүн, манай зөвлөлд байдаг юм гэж Игнат Красильниковт шивнэв. 

	— Бид дуугүй өнгөрүүлж чадахгүй... Бид дуугүй байж таарахгүй... Нөхөд өө, та бүхний тэмцэж байсан зөвлөлт засаг манай хотод байгаа юм гэж үү?.. Манайд зоргоороо аашилж байна... Хааныхаас хавьгүй харгис засаг байна... Энгийн номхон тариачдын гэр байшинд дайран орж байна.. Үдшийн бүрэнхийд гадаа гарч болохгүй боллоо, нүцгэлж байна... Дээрэмдэж байна... Гудамжинд хүүхдүүдийг алж байна... Би энэ тухай гүйцэтгэх хороонд хэлсэн, хувьсгалт зөвлөлд хэлсэн... Тэнд яадгаа алджээ... Цэргийн комиссар энэ бүх гэмт хэргийг хэмжээгүй эрхээрээ далдалж байна... Нөхөд өө... (Тэр багш атгасан бөөн сониноор хэнхдэгээ дэлсэнэ.) Тэд яагаад хүүхэд алж байна? Биднийг бууд л даа... Та нар яагаад хүүхэд алж байна?

	Түүний сүүлийн үг танхимд цугларагсдын сэтгэл хөдөлсөн шуугианд дарагдав. Цөм айсан янзтай ийш тийш харцгаана. Илтгэгч, хурлын тэргүүлэгчдийн ширээний ар талд сууж, атираатсан нүүрээ сонины цаасаар далдлав. Хурал даргалж байгаа толгойгоо боосон цэрэг тайзны хажуу руу харж байснаа:

	— Одоо улаан цэргийн дарга нөхөр Трифонов үг хэлнэ гэв... Танхимд цугларагсад алга ташив. Гараа өргөн алга ташиж байв. Танхимын ар талаас “Нөхөр Трифонов танаас гуйя” гэж хэдэн эмэгтэйчүүдийн дуугарах сонстоно. “Трифоновыг гаргаж өгөх үү?” гэж нэг бүдүүн хоолойтой хүн палхийтэл хэлэхэд яг хөгжмийн дэргэд танхим руу ууцаараа хараад зогсож байснаа одоо орилолдож хүмүүс рүү эргэн, тэнийсэн пүрш шиг тэвхийж байгаа өндөр нуруутай, гялалзсан гоё богинохон савхин дээлтэй, зөрүүлсэн дарга мөрөвчтэй хүнийг Алексей Красильников сая олж харав. Түүний төмөр мэт гялалзсан нүд нь инээмсэглэсэн янзтай эргэлдэхэд өнөөх олон гар даруй бууж алга ташихаа больж хүмүүсийн толгой нугжийн, мөр лүүгээ шигдэх мэт болов. Нэг хүн бөхийн хаалга руу дөхөв. 

	Төмөр шиг нүдтэй хүн зэвүүцсэн янзтай инээмсэглэв. Бууныхаа гэрийг огцом засаж байгааг нь харахад жүжигчин шиг мулцайтал хуссан гонзгой нүүртэй ажээ. Тэр хүн дахин тайз өөд эргэж, хоёр тохойгоо хөгжмийн хайс дээр тавив. 

	Игнат, Красильниковын хажуу руу ёврон, 

	— Бройницкий гэдэг чинь энэ дээ. Харахад агдас хүрдэг юм гэв. 

	Тайзны хажуу талаас өсгийгөөрөө хүнд гишгэсээр улаан цэргийн дарга Трифонов гарч ирэв. Түүний үстэй даавуун оодон дээлийн нь ханцуйг улаан даавуугаар ороосон бөгөөд мөн л улаан даавуугаар бүсэлсэн саравчтай малгай нэг гартаа барьжээ. Тэр нь маш чийрэг, уужим тайван хүн ажээ. Тайзны ирмэгт яаралгүй тулж ирэв. Хуссан толгойн саарал хуйх нь хөдөлж, духныхаа сүүдэрт нүд нь далдлагдана. Гараа өргөн (танхимд чимээгүй болов) дор нь зогсож байгаа Бройницкийг зангаж:

	— Нөхөд өө, цэргийн комиссар Бройницкий энд байна. Маш сайн. Өөрөө асуудалд хариу өгөг. Хариулах дургүй байвал бид албаар хариулуулна гэв. 

	— Бас уу! гэж Бройницкий дор занаж хэлэв. 

	— Тийм ээ, албаар хэлүүлнэ. Бид нар чинь ажилчин тариачны засаг байгаа юм. Чи энэнд захирагдах ёстой. Нөхөд өө, юм болгоныг даруй тогтоон мэдэхэд хэцүү тийм цаг шүү... Будилаантай цаг... Гэвч баас ямагт усан дээр хөвж гардгийг мэднэ ээ. Иймээс хувьсгалд аливаа замын хань наалдаж байна гэдэгт дүгнэлт хийж байна. 

	Бройницкий илт польш аялгуугаар дороос нь ийн хашхирна:

	— Тэр чинь юу гэсэн үг вэ?.. Чи нэрийг нь хэл, нэрийг нь хэл. 

	— Бүү яар, нэрийг нь хэлнэ. Нөхөд өө, ажилчин тариачны цус хүч чадлын үрээр бид Ростов хотыг цагаан цэргийн дээрэмчдээс чөлөөлсөн... Донд Зөвлөлт засаг бат мандлаа. Яагаад газар сайгүй эсэргүүцэж байна? Ажилчид үймж байна, улаан цэргүүдэд дургүй байна вэ?.. 

	Биднийг яагаад ингэж замын бөглөө болгож байгаа юм бэ гэж галт тэрэгний цувааныхан бослого гаргаж байна... Сэхээтний төлөөлөгчийн яриаг бид саяхан энд сонслоо. (Түрүүчийн илтгэгчийг заав.) Юу бол оо вэ? Бүгдээрээ зөвлөлт засгийн эсрэг байгаа юм шиг болжээ. Та нар яагаад дээрэмдэж байна, яагаад согтуурч байна, яагаад хүүхэд алж байна? гэж ярьдаг. Түрүүчийн илтгэгч тэр байтугай өөрийгөө буудаж ал гэж байна... (Хоёр гурван газар инээлдэж, ганц хоёр алга таших чимээ сонстов.) Нөхөд өө! Зөвлөлт засаг дээрэм хийж, хүүхэд алдаггүй юм. Харин зөвлөлт засагт наалдсан элдвийн өөдгүй этгээдүүд л дээрэм хийж, хүн алж байна... Тэгснээрээ Зөвлөлт засагт итгэх явдлыг тасалж, манай дайсны гарт хурц зэвсэг олгож байна... (Үг тасалдаж, олон зуун хүний амьсгалах ч сонстохгүй, чив чимээгүй болов.) Иймээс би нөхөр Бройницкийгээс юм асуух хүсэлтэй байна... Өчигдөр өсөж яваа насны хоёр хүүхэд алсныг мэдэж байна уу?.. гэв. 

	Доороос нь хүйтэн дуугаар:

	— Тийм ээ, мэдэж байна гэв. 

	— За тэгвэл сайн байна. Шөнө бүр дээрэм хийж, “Палас” зочид буудалд толгойтой болгон согтож байгааг бас мэдэж байна уу? Битүүмжлэн хураасан эд таваар хэний гарт орж байгааг мэдэж байна уу? Нөхөр Бройницкий дуугүй байна уу? Танд хариулах ч юмгүй биз. (Танхим дотор шуугилдахад Трифонов гараа өргөв.) Бас бид нар мэдсэн... Танд Ростовыг хэн ч захируулаагүй, таны мандат чинь хиймэл үнэмлэх байна. Москваг, түүгээр барахгүй нөхөр Ленинийг дурддаг чинь бүр улаан цайм хуурамч зүйл шүү... гэв. 

	Одоо Бройницкий цэх зогсож байв. Түүний зэвхий цагаан болсон сайхан царай нь татвалзана. Гэнэт амаа ангайн зогсож байгаа улцан цагаан залуу цэргийн дэргэд үсрэн очиж түүний шинелийн захаас сэгсрэн, муухай дуугаар хашхиран Трифоновыг зааж:

	— Энэ өөдгүй хогийг бууд! гэв. 

	Залуу цэргийн царай маш муухай болж, винтовоо мултлан авав. 

	Трифонов хөлөө тэлэн, хөдлөлгүй зогсоно. Харин толгойгоо шар шиг хүрлийлгэнэ. Тайзны хажуугаас нэг ажилчин үсрэн гарч Трифоновын дэргэд ирээд винтовынхоо замгийг тачигнуулав. Төдхөн оодон дээл, шинель, бекеш өмссөн хүмүүс тайз дүүрэн гарч ирээд замаг жад дуугарган чихэлдэнэ. Тэгэхлээр хурлын дарга сандал дээр гарч нүд рүү нь унжаад байгаа марлиа засаж, салхи цохиулж ханиад хүрсэн янзтай гуншсан дуугаар:

	— Нөхөд өө! Бүү сандраарай, ийм болно гэдгийг мэдсэн юм. Ар талд суугаа хүмүүс хаалгаа хаана уу. Нөхөр Трифоновт ямар ч аюул болохгүй. Одоо нөхөр Бройницкий хариу үг хэлнэ гэв.

	Гэвч Бройницкий аль эрт арилжээ. Өнөөх улцан цагаан цэрэг л алмайран амаа ангайчхаад хөгжмийн хажууд зогсож үзэгдэнэ. 

	
III

	Кореневская гэдэг станцын дэргэд сайн дурын армид ширүүн эсэргүүцэл тулгарсан боловч маш их хохирол үзэж уг станцыг идсэн бил ээ. Харин энд хүрэхэд нь юм юмнаас илүү айж, армиасаа нууж байсан зүйл нь өөрөөр хэлбэл аян дайны гол зорилго, амрах газар цаашид байлдах баз болох Кубанийн нийслэл Екатеринодар хот хэдхэн хоногийн өмнө большевикуудад байлдаангүй бууж өгсөн нь ил болжээ. Покровскийн даргалсан кубанийн сайн дурын арми, кубанийн атаман, Рада хэмээх нутгийн захиргаа хаашаа дүрвэсэн нь үл мэдэгдэнэ. Ингээд аян дайныхаа гол зорилгод хүрэхэд дөрвөн өдрийн аялал үлдээд байхад сайн дурын арми ийнхүү гэнэт шуудайнд орсон юм шиг бүслэгджээ. 

	Кубань нутгийнхан баяр талархалтай угтана гэсэн горьдол ч тасарчээ. Хасгууд, болж байгаа юмны учрыг цагааныхангүйгээр мэдье гэж бодсон бололтой. Сайн дурын армийн замд тохиолдсон гацааны хүн амьтан дүрвэн зайлж, станц бүрд сэм отож, гүвээ бүгдийн цаана пулемёт зоогоостой байв. Нэгэнт байдал ийм болохоор одоо сайн дурын арми юунд найдах бил ээ? Украин гаралтай Кубанийн хасгууд юм

	уу эрт цагаас оросуудтай өшөөтөн болсноо дурсан бодож байдаг Черкесчүүд болоод баян Кубанийн нутагт шигдэн хоргодсон кавказын армийн цуваа цөм алтан погонтой офицерууд, даргын сургуулийн сахалгүй залуустай гэнэт ном нийлээд: “Корниловын төлөө, эх орны төлөө, бурхан шашны төлөө бид нижигнэтэл уриалъя!” гэх болов уу гэж горьдох уу? Сайн дурын арми нь чухамхүү энэ хааны элэгдчихсэн хорин мөнгө адил хэрэггүй, улиг болсон үгийг л “тусгаар тогтносон бүгд найрамдах хасаг улс боллоо гэж зарлах цаг болсон юм биш биз!” гэж анаж байсан хасгийн баян сууриныханд болоод бас Дон, Кубань нутагт тэгш эрх тогтоож, загас барих тэгш эрхийн төлөө, суурины зөвлөл байгуулахын төлөө тулалдах гээд улаан тугийн дор хөдлөн боссон нүүдэллэн ирэгсдэд хэлж үзэхээс өөр аргагүй болжээ.

	Гэвч алдарт ухуулагч гэж нэрлэдэг усан цэрэг Федор Баткин гэдэг харавтар царайтай, майга хөлтэй, усан цэргийн малгай, товчилдог дулаан куртик өмсөж, Георгийн одон тэмдгийн тууз зүүсэн хүн армийн араас ачаа хөсгийн хамт явдаг байжээ. Түүнийг улаантны гөлөг, муу еврей гэж офицерууд аль эрт буудах гэхэд нь Корнилов өөрөө алдарт усан цэрэг Баткин бол армийн үзэл суртлын дутагдлыг нөхөж чадах хүн гэж үздэг учир хамгаалж байв. Тэгээд ерөнхий командлагч ард түмний өмнө хасгийн сууринд үг хэлэх хэрэг тохиолдвол эхлээд Баткинаар үг хэлүүлдэг бөгөөд тэр нь Корнилов бол хувьсгалыг хамгаалж байгаа хүн, харин большевикууд чинь германд худалдагдсан хувьсгалын эсэргүү нар байгаа юм гэж тосгоныхонд маш залирхуу нотолдог байжээ. 

	Бүхэл армиараа бууж өгөх аргагүй байв, яагаад гэвэл тэр үед хүн олзлох ёс байсангүй. Хэрэв тарах юм бол ганц нэгээр нь хядахад амар бил ээ. Тэр ч байтугай Астраханы талаар Ижил мөрөнд цөмрөн ороод цаашаа Сибирьд зайлах гэсэн төлөвлөгөө ч зохиож үзжээ. Гэтэл Корнилов, Екатеринодар хотыг дайран авахын тул энэ хэвээр аялахыг хатуу шаарддаг байв. Сайн дурын арми, Кореневскаас өмнө зүг эргэж хэцүү тулалдаан хийсээр тэр үед үерлэн буцалж байсан Кубань мөрнийг Усть-Лабинск гэдэг суурины тушаа арай чүү гатлав. Сайн дурын арми, нэг ч зогсолгүй олон шархтнаа ачсаар явахдаа маш аймшигтай, сэг болтлоо тулалдаж байсан учраас бүсэлсэн улаан арми тухай бүр яран өгч, цааш нь нэвтрүүлдэг байжээ. 

	Сайн дурын арми дайсан этгээдээ мэхлэх зорилгоор эхлээд Маякопыг чиглэн явж байснаа Белая голыг гаталмагц эрс баруун зүг эргэж Екатеринодарыг араар нь ороожээ. Харин Белая голын тэртээ гарчхаад маш нарийхан хавцлаар явж байхад нь түүнийг улаантны их хүч нөмрөн авч байдал маш хүнд бөгөөд найдлагагүй болжээ. Ачаа хөсгийн хамт ар талд явсан хөнгөн шархтнуудад ч буу тарааж өгөв... Улаантан уулын оройгоос их буугаар галлаж, гол гатлуулахгүй пулемётоор шүршиж, зээглэн хэвтсэн цэргүүдэд толгой өндийлгөх зав өгөхгүй ингэж өдөржин байлдав. Гэтэл үдшийн бүрэнхий болоход сайн дурынхны тамтаг болсон ангиуд байдаг хүчээ шавхан сөрж давшихад улаантан өндөрлөгөөс ухран зайлж Корниловын цэргийг өрнө зүг нэвтэлгэжээ. Аанай л түрүүчийн нэг адил цэргийн туршлага, байлдаан хэрхэн шувтрахаас үхэх сэхэх шалтгаална гэсэн ухамсар энэ удаад ч тэднийг ялалтад хүргэв. 

	Шөнөжин эргэн тойрон суурин тосгон дүрэлзэн шатаж, тэнгэр муухай загнаж умраас хүчит салхи үлээв. 

	Нил үүл бүрхэж, бороо орж эхэлснээ шөнөжин хувингаар асгах мэт цутгаж хонов. Гуравдугаар сарын арван таванд Ново-Дмитровскийг чиглэн яваа армийн өмнө зах хязгааргүй ус, нойтон шавар мэлийж, нэвсгэр манан дотор замхарч байгаа толгод дээгүүр зам зурайж харагдана. Хүмүүс өвдөг тулсан шавар дундуур туулж, тэрэгний дугуй хигээсээ хүртэл шигдэн, нойтон цас нүүр нүдгүй лавшиж шуурга тавьж байв. 

	Рощин таваарын вагоноос гарч ирээд үүрсэн буу, ууттай юмаа засаж эргэж харахад нь төмөр зам дээр Варнавскийн хорооны бөөн цэргүүд шуугилдаж байв... Тэд олс бүсэлж, өнгөгүй оодон дээл, хот маягийн пальто зэргийг өмсжээ. Ихэнх нь пулемётын дайз, гар бөмбөг зүүсэн харагдана. Зарим нь саравчтай малгайтай, зарим нь хувин малгайтай, зарим нь дамынхнаас булаасан цагаан тогоо барьжээ. Тэд дороо байгаа зууралдсан хар шаврыг уранхай савхин гутал, эсгий гутал, навтсаар ороосон хөлөөрөө зуурч байв. Тэд чихэлдэн түрэлцэж жад харшилдуулан: “Нөхөд өө, цуглаанд гарцгаа! Алив өөрсдөө учрыг нь олъё! Биднийг нядалга руу хөөсөн нь багадаа юу!” гэж хашхиралдана. 

	Бас л өнөөх хуучин янзаараа Флипповск суурины дэргэд улаан армийн ангиуд ялагдсан тухай хэтэрчихсэн цуу үгнээс болж энэ үймээн гарсан ажээ. “Корнилов тавин мянган шилдэг цэрэг байсаар байгааг мэдэж байгаа мөртөө тэр их хүчинд нядлуулах гэж ганц ганц хороог хөөж байна. 

	Нөхөд өө, энэ чинь урвалт шүү! Алив даргыг чирч гаргаад ир!” гэж хашхиралдана. 

	Төмөр замын станцаас эхлээд цаашаа борооны үүл нөмөрсөн цэлгэр тал үргэлжилсэн тэр станцын хашаан дотор цэргүүд гүйлдэн ирэв. Ачааны вагоны хаалганууд хархийтэл нээгдэж. винтов барьсан зэрлэгшсэн хүмүүс үсрэн бууцгааж, одоогоор навчлаагүй нүцгэн шовгор улиасны оройд салхи шуугьж, хүмүүсийн дээгүүр турлиах эргэлдэж байгаа тэр зүг яаран гүйлдэнэ. Илтгэгчид зоорины зүлэг суулгасан дээвэр дээр гарч, нударга зангидан: “Нөхөд” өө, яагаад биднийг Корниловын дээрэмчид цохиж байна вэ?.. Яагаад цагаантныг Екатеринодарт ойртуулав?.. Энд чухам ямар төлөвлөгөө байна вэ? Дарга л хариулаг...” гэж хашхиралдана. 

	Тэгээд тэр олон мянган хүн хоолой нийлүүлэн “Хариулаарай!” гэж хашхирахад турлиахууд цочиж тэнгэр тултал хөөрнө. Чихцэлдэн хөдөлж байгаа олон толгой дундуур даргын үнгэгдсэн саравчтай малгай зүтгэн чихэлдсээр зоорины зүлгэн дээвэр дээр гарч ирэхийг нь Рощин буудлын үүдэн дээрээс харжээ. Даргын тогтуун харц, сахлаа хуссан яслаг өргөн нүүр нь цайвардуу бөгөөд шийдэмгий янзтай байв. Гэтэл энэ хүн бол хуучин танил Сергей Сергеевич Сапожков мөн болохыг Рощин таньжээ. 

	Бүр дайны өмнө Сапожков, “Ирээдүйн хүмүүс” гэдгийн өмнөөс үг хэлж хуучин ёс суртахууныг бут цохиж, хөрөнгөтнүүдийн дотор орж хацар дээрээ чамин юм зурчхаад, хурц ногоон үстэй даавуугаар хүрэм хийн өмсөж явсан удаатай юм. Дайн болоход сайн дураараа морин цэрэгт явж, эрэлхэг тагнуулч, халз буудалцах дуртай хүн гэж алдаршиж дэслэгч цол шагнагдсан юм. Тэгж байснаа гэнэт баригдаад нууц байгууллагатай холбоотой гэж сэрдэгдэн Петроградад хүргэгдэж, 1917 оны эхээр буудагдах ял заагдсан боловч хоёрдугаар сарын хувьсгалаар суллагдаж, хэсэг зуур анархист бүлгийг төлөөлөн цэргийн зөвлөлд байжээ. Дараа нь бас хэсэг зуур алга болсноо аравдугаар сард гарч ирээд өвлийн ордыг дайран авахад гар бие оролцсон ажээ. Тэндээс хуучин торгон цэрэг дарга нарын дотроос шилдэг улаан цэрэгт орж алба хаасан эхний хүмүүсийн дотор иржээ. 

	Сапожков, зоорины зүлэг суулгасан дэвсэг өөд халтичин авирсаар гарч ирээд том гэгчийн эрхий хуруугаа бүсэндээ шургуулан, эрүүгээ атираатуулан өөдөөс нь сархайтал ширтэж байгаа тэр олон мянган хүнийг харж зогсоно. 

	— Алтан погонтой мондиуд та нарыг яагаад цохиж байгааг муусайн бархираа чөтгөрүүд мэдэхийг хүсээ юү? Ингэж бархираад өөдгүй аашилдаг болохоор чинь тэд та нарыг цохиж байгаа юм даа гэж инээдэмтэй зөөлөн боловч цөмд нь дуулдахаар хэлэв. 

	— Та нар ерөнхий жанжны тушаалыг биелүүлдэггүй чинь багадаа юу... Та нар юм л бол хурал цуглаан гэж хашхирдаг чинь багадаа юу... Харин та нарын дотор үймүүлэн хутгагчид бас байдаг вий!.. Манайхныг Филипповскийн дэргэд бут цохилоо гэж хэн хэлээв? Корниловыг Екатеринодар луу урвагч санаагаар зориуд ойртууллаа гэж хэн хэл ээ вэ? Чи тэгж хэлээ юү? (гээд нагаантай гараа сунгаж дор нь зогсож байгаа хүмүүсийн нэг рүү нь хурдан зангав). Алив хө, наашаа гараад ир, хоёулаа ярилцъя... Аа чи тэгж хэлээгүй юм уу... (Сапожков гар буугаа гэрт нь дурамжхан хийв.) Та нарын ингэж хашхиралдаж байгааг мэдэхгүй тийм тэнэг гөлөг гэж та нар намайг бодоо юу?.. Та нар юунаас болоод ингэж хашхирч байгааг чинь хэлээд өгөх үү?.. За тэр Иволгийн Федька, Повленков, Трентий Дуля гурав Афинск сууринд асар том гантай спирт байна гэсэн мэдээг шууд утсаар авсан юм... гэв. (Хүмүүс инээлдэв. Рощин хэгжүүн инээмсэглээд: “Өөдгүй новш чинь аргалчихлаа шүү, марзан ч амьтан даа” гэж бодов.) Энэ гурав байлдах гэж тэмүүлэлгүй яах вэ. Ерөнхий жанжин урвагч бололгүй яах вэ. Харин тэр том гантай спирт Корнилован офицеруудын гарт орвол л өнгөрөх нь тэр... бүгд найрамдах улсад харамсалтай юм болно биз... гэв. (Хүмүүс нирхийтэл инээж, турлиах тэнгэрт хөөрөв.) Нөхөд өө үүгээр уг будилаан дарагдлаа гэж би үзэж байна. Одоо байлдааны хамгийн сүүлчийн шинэ мэдээ уншиж сонсгоё гэв. 

	Сапожков, хуудас гаргаж ирээд чанга дуудан уншихад Рощин эргэж буудал дундуур нэвт гараад галт тэрэгний зогсоол дээр байгаа царсан сандал дээр сууж мохоороо ороов. Рощин долоо хоногийн өмнө фронт руу явж байгаа шилдэг улаан цэргийн цуваанд (хуурамч нэрээр) бүртгүүлжээ. Катяг айлд тух муутай орхижээ. Тетькинийд цай ууж байхдаа эвгүй юм ярьсныхаа дараа өдөржин хотоор сэлгүүцэж байгаад шөнө нь Катя дээр буцаж ирээд, хоолой маань зангирчих вий гэж болгоомжлон:

	— За чи эндээ нэг хоёр сар болох байх... Энэ хүмүүстэй үзэл санал тохирох байлгүй дээ... Чамайг байлгасны хөлсийг бололцоо олдмогц би түүнд төлнө шүү... Харин сайн санаа чинь талаар өнгөрөхгүй гэж түүнд даруй хэлээрэй гэж чамаас гуйя... Харин би нэг хэсэгтээ ирэхгүй шүү гэж ширүүндүү хэлэв. 

	Катя, уруулаа сулхан хөдөлгөж:

	— Фронт руу явах уу гэж асуув. 

	— Хаачихаа би л ганцаараа мэднэ дээ гэв. Үнэндээ ч Катяг ч тун тух муутай орхижээ. Өнгөрсөн зуны 6-р сарын нарлаг сайхан тэр өдөр Нева мөрний толь мэт усанд голын гүүр, хажуу дахь барилга байшингийн багана гэрэлтэн тусч байхад голын хөвөөн дээр байгаа гантиг чулуун сандал дээр Катяг сууж байхад нь: “Дайн дуусаж хувьсгал өнгөрөөд хаант ёс арилсны дараа ганц таны зүрх л шатаагүй үлдэнэ дээ” гэж Рощин хэлжээ. Гэтэл одоо тэр хоёр айлын шавар шавхай болсон хашаан дотор бие биедээ дайсан болоод хагацах нь энэ ажээ... Катя, ингэж салах гэж хийгээгүй сэн... Гэвч Орос орон балраад байхад яамай ч биз...»

	Рощин, улаан цэргийн отрядуудтай хамт явж байгаад сайн дурын армитай байлдах газар хүрч, нэг эвтэйхэн чөлөө гармагц нөгөө тал руу орчих гэсэн ийм жирийн төлөвлөгөөтэй байжээ. Түүнийг сайн дурын армийнхнаас генерал Макаров, хурандаа Неженцев нар сайн таньдаг бөгөөд Рощин, улаан цэрэг хэрхэн байрлаж, ямар шүү байдалтай байгаа тухай үнэт мэдээг тэнд хүргэж чадах бил ээ. Энэ ч бас яамай хамгийн чухал нь нэг талынхантайгаа нийлж, зүс царайгаа хувилгахаа больж цээж дүүрэн амьсгалж, тэр “Мэхлэгдсэн тэнэгүүдийн»өөдөөс, “Цадигаа алдсан зэрлэгчүүдийн” өөдөөс хорслоо гартал цустай цэр, халуун сумаар бөөлжих юм сан гэж Рощин бодож байжээ... 

	— Дарга маань тэр спиртийн тухай зөв ярьж байна. Бид, их хашхирч, их шуугиан шагшаа дэгдээж байна шүү. Тэгээд дүү минь үүний учрыг олох хэрэгтэй байгаа юм гэж ярингуут суга, дал мөрнөөс нь үс цухуйчихсан нэхий дээлтэй нэг царай жавхаа муутай хүн Рощины хажууд вандан дээр сууж тамхи гуйв. 

	— Би чинь хуучнаараа гаансанд татдаг юм. (Тэр хүнийг харахад зэгэл сахалтай, жартгар нүдтэй, царай нь салхинд борлож, залирхаг шинжтэй байв.) Нижийд байхдаа худалдаачдын сан хөмрөгт ажиллаж байгаад гаансанд татаж сурсан юм. Арван дөрвөн оноос эхлээд турш байлдаж байна. Больчихож болохгүй юм. За чааваас даа миний дайчин болох маань ч яамай биз гэв. 

	— Нээрээ одоо амрах ч болж дээ гэж Рощин дурамжхан хэлэв. 

	— Амрах гэнэ ээ хө! Чиний тэр амралт чинь хаана байгаа юм бэ? Залуу минь чи чинь баян хүний хүүхэд шивдээ. Би ч байлдахаа болихгүй шүү. Би чинь, хөрөнгөтнүүдээс болж гашуун зовлон амссан хүн байгаа юм! 16 наснаасаа тэнүүчлэн дандаа манаа манаж яваадаа. Чи дуулсан ч байж юу магад. Васеньковынхан гэдэг худалдаачны улаач болж гялайсан бил ээ. Тэгээд хоёр саарал морийг нь (Мөн ч сайхан морьд байж бил ээ) үнэндээ л тээрүүлчихсэн юм. За тэгсэн хүнийг ч яах вэ хөөгөө л биз. Хүү маань алагдсан авгай аль эрт үхсэн. За тэгэхлээр чи одоо намайг хэний төлөө байлдахыг хэлээд аль Зөвлөлүүдийн төлөө юү, хөрөнгөтнүүдийн төлөө юү? Би гэдэс цатгалан, гутлыг минь харав уу долоо хоногийн өмнө нэг алагдсан хүнээс мулталж авсан юм. Чийг нэвтэлнэ гэж огт байхгүй хар л даа, сайхан эд шүү. Хийдэг ажил гэвэл: Хэд буудчихаад ураа хашхирч дайрчхаад дараа нь цагаан тогоогоо ёроолддог болсон. Залуу минь, энэ чинь өөрийнхөө төлөө хөдөлмөрлөж байгаа юм шүү дээ. Манай арми чинь зовлон зүдүүрт автагдсан, өмсөж, зүүх юмгүй ядуучууд л гэсэн үг шүү дээ. Би, Нижнийд байхдаа зохион байгуулах хуралд нил сэхээтэн, хайрлах сэтгэлгүй хөгшдийг сонгож байхыг нь үзсэн гэв.

	Рощин хажуудаа ярьж байгаа тэр хүнийг нүдний булангаар сэм харж

	— Чи чинь мөн чалчиж сурчээ гэв. Тэр хүний нэр нь Квашин, Рощин түүнтэй долоо хоногийн турш нэг вагонд хамт явж, давхар ханзны дээд талд зэргэлдэж унтдаг байжээ. Квашиныг вагоныхон нь “Өвөг ах” гэж нэрлэдэг бөгөөд тэр нь уншиж болох газар байвал л сонин барьж аваад шувтан хамартаа алтан хүрээтэй хавчаар шил зүүж нам дуугаар уншдаг байв. Би энэ хавчаар шилийг Самараас баримтаар авсан юм. Энэ шилийг Башкиров гэгч сая рублийн хөрөнгөтэй хүн өөртөө захиулсны нь би хэрэглэж явдаг юм даа” гэж ярьдаг байжээ. 

	— Би чалчиж сурсан нь үнэн юм шүү. Яагаад гэвэл би нэг ч цуглааныг өнгөрүүлдэггүй юм. Галт тэрэгний буудал дээр ирээд бүх тогтоол, тунхгийг шувт уншдаг. Манай пролетарийн хүч нь яриа байгаа юм. Бид, ухамсар мэдлэггүй, ам ангайхгүй бол юу болох бил ээ? Жараахай л гэсэн үг дээ!” гэж Квашин, Рощинд хариулав. 

	Тэгээд Квашин сонин гаргаж дэлгээд, хавчаар шилээ намбатай нь аргагүй зүүж уг сонины тэргүүнийг орос хэлээр бичээгүй байгаа юм шиг чангаар уншсан нь:

	«... Та нар бүх хөдөлмөрчид, мөлжигдөгчдийн гол жаргалын төлөө шударга сайхан амьдрал зохиох эрхийн төлөө тулалдаж байгаагаа дурсан санагтун...»

	Квашин энэ үгийг уншихдаа хавчаар шилнийхээ дээгүүр Рощинг ширтэн харж байсны нь Рощин анзааралгүй эргэж цаашаа харжээ. 

	— За залуу минь чи чинь баян хүний хүүхэд байна. Миний уншиж байгаа юм чамд эвгүй байх шив. Ер нь чи тагнуул биш биз? гэж Квашин бүр өөр өнгөөр хэлэв. 

	Варкавын хороо Афипскийн буудлыг орхиж Ново-Дмитровск суурины зүг явган жагсаалаар хөдлөв. Шөнө дөл жадны үзүүрт салхи шүнгэнэн, хормой хот хийсгэн, мөс шиг хатуу цас нүүрний арьсыг зүсэх мэт нүднэ. Хүмүүсийн хөл таг хөлдүү цас руу цөмрөн аглуун шавар дундуур туулж байв. Салхи шүнгэнэж байхад: “Зогсоорой, зогсоорой! Аяархан гэм! Мондиуд минь бүү чихэлдээд бай!” гэж орилолдох нь дуулдана. 

	Жихүүн жавар муу шинелийг нэвт үлээж, ясанд янгинаж байв. “Уначихгүй л явах юм сан, уначихвал дуусах нь тэр. Эд нар чинь гишгэчиж орхино” гэж Рощин бодож байв. Байн байн тээглэчхээд, урд яваа хүмүүс орилох нь юм юмнаас хэцүү байв. Замаа алдаж төөрчхөөд, нэг бодоход ганга шиг ч, нэг бодоход гол шиг ч юмны захаар явж байжээ. “Ах дүү нар минь, цаашаа явж чадахгүйнээ” гэж нэг хүн үгээ зөөж хэлэх нь дуулдав. “Энэ чинь Квашин хашхираагүй биз? Тэр чинь дандаа хажууд явж байсан. Намайг гадарлачих шиг байна. Нэг ч үг итгэхгүй байна бил ээ” (Рощин, өчигдөр түүнээс арай чүү салжээ.) Бас л урдах хүмүүс нь зогсчхов. Рощин нэг хүний мөс болчихсон нуруу руу мөргөж авав. Рощин, бээрчихсэн гараа ханцуйлан толгойгоо гудайлган зогсож ийн боджээ: “Ингэж хүн алахын тулд дөрвөн жилийн турш ядрал зүдрэлийг туулж, олон мянган мод газар явлаа. Энэ бол маш чухал, тун их зүйл юм байж. Гэтэл Катяг гомдоогоод орхисон маань гайгүй юм гэнэ. Маргааш, нөгөөдрөөс оргож нөгөө талд ороод бас л ийм цасан шуурга дундуур явж энэ орос хүмүүсийг ална. Мөн аймшигтайяа. Намайг Катя сайхан энэрэнгүй сэтгэлтэй хүн гэдэг бил ээ. Аймшигтай байна, тун аймшигтай байна». 

	Рощин ингэж бодож байтал уг бодол даруй тасарч (Ээ дээ муу юм болж байна. Осгох нь хамгийн сүүлчийн гол юм маань бодогдож байх шив. Одоо л цасан дотор хэвтчихнэ ээ) гэж бодож байтал өнөөх урд нь байгаа хүний нуруу хөдөлж урагшаа явав. Рощин мөн түүнийг даган гэлдрэв. Хөл нь өвдгөө хүртэл шигдэж тугалга зүүчихсэн юм шиг хүнд гутал наанги шавар дотроос арай чүү сугарч байв. “Нөхөд өө, гол...” гэж хашхирах чимээ салхинд тасалдан дуулдана. Тэр даруй хараал тавьж эхлэв. Салхи хуучин хэвээр жадны үзүүрт шүнгэнэн, дотор эвгүй юм бодогдуулна. Бөгтийсөн хүмүүсийн бүдэг бадаг дүрсүүд Рощины хажуугаар гэлдэрч байхад Рощин, уухилан арай хийж гутлаа шавраас сугалж мөн л хойноос нь гэлдрэв. 

	Урд нь байгаа гол цасан дундуур харлан зурайж, ойр хавийг цас битүү хучжээ. Эрэг рүү хөл халтирч, хар ус оволзон шуугина. 

	— Гүүр далд орчихсон байна... 

	— Тэгвэл буцах уу?

	— Хэн, тэр буцах гэв? Чи тэгэв үү?

	— Алив байз... Алив нөхөд өө. 

	— Наадхаа бууны бөгсөөр цохиод ав... 

	— Пээ, пээ гэлцэхэд нь цэргүүдийн тэр дор эрэг рүү гар чийдэнгийн гэрэл зурайж тусахад гүүрний нуруун дээгүүр ус боргиотон хальж гүүрний хэсэг эвдэрчихсэн харагдана. Чийдэнгийн гэрэл эгц дээшээ туссанаас даруй унтрав. Аймаар сөөнгө хоолойгоор:

	— Тасаг дуулж бай... Гол гатал... буу, сумаа толгой дээрээ ав... битгий түлхэлц... Хоёр хоёроороо явцгаа... гэж тушаах дуу гарав. 

	Рощин винтовоо өргөөд, бүсэлхий татсан усанд ороход тэр нь салхи шиг ч тийм хүйтэн биш байв. Рощины баруун бөөр лүү ус хүчтэй цохиж, түүнийг энэ цайвардуу өнгөтэй оволзсон боргио руу хамах гэж тэмүүлэхэд хөл нь эвдэрчихсэн гүүрний банзыг арай чүү тэмтрэн олж, халтирч байв. 

	Орон нутгийн хүчийг зузаатгах зорилгоор Варнавскийн хороог Ново-Дмитровск суурин руу явуулсан ажээ. Станц суурины бүх хүн окоп малтаж, тосгоны захиргааг болоод зарим байшинг бэхэлж, пулемёт зоож байв. Хүнд их буугаа тэндээс өмнөхөн нь байгаа Григорьевск гэдэг хасаг сууринд зоожээ. Мөн тэр нутагт сайн дурын армийг Ростовоос эхлээд салалгүй мөрдөж яваа Димитрий Шелестийн даргалсан Умард Кавказын хоёрдугаар хороо байрлаж байв. Баруухантай нь Афипск гэдэг суурин их бууны нэг анги хуягт галт тэрэгний хамт байв. Улаантнууд, ийм замгүй шавар шавхайтай газар байж боломгүйгээр хүчээ сарниулсан мэт харагдана. 

	Үдэш болж байхад нойтон цас, шавар хоёрт дарагдсан нэг хасаг цэрэг суурины талбай дундуур давхиулж суурины захиргааны дэргэд ирэв. Байшингийн өмнө ирж мориныхоо амыг татахад, оволзож байгаа бөөрнөөс нь уур савсана. 

	— Нөхөр дарга хаана байна?

	Хэдэн хүн шинелиэ санд мэнд товчлон байшингийн саравч дээр гарч ирлээ. Тэдэнтэй ярьсаар морин цэргийн оодон дээл өмссөн Сапожков гарч ирээд:

	— Би дарга байна гэв.

	Хасаг цэрэг баахан сэхээ авч, бүүргээ түшин:

	— Харуулынхан цөм хядагдаж ганц л би гарч ирлээ гэв. 

	— За тэр чинь юу бил ээ?

	— Юу, юу байх вэ, шөнө Корнилов ирнэ гэсэн үг, бүх хүчээрээ айсуй... 

	Саравч дээрх хүмүүс гайхаж бие биеэ харна. Тэдний дотор сууринаа бэхлэх ажлыг зохиосон коммунистууд ч байлцав. Сапожков эрүүгээ атираатуулан, шуухитнан: “Би л бэлэн байна, харин нөхөд ямар байна?” гэв. Өнөөх хасаг мориноосоо бууж, генерал Эрделийн бригадын черкесчүүд харуулыг хэрхэн дайрч хядсан тухай ярив. Цэргүүд, хасаг охид, багачуул байшингийн саравчийг пиг хүрээлж энэ яриаг дуугүй чагнана. 

	Рощин, цэмбэн юүдэн толгойдоо углачхаад энд бас ирэв. Өөрөө тавь орчим тооны улаан цэргүүд унтаж байсан бүгчим, халуун байшинд хонож, ороолт, нойтон хувцсаа хатааж, нойр авсан ажээ. Гэрийн эзэгтэй өглөөгүүр босож талх барьж өөрөө зүсэн цэргүүдэд нэг нэг зүсэм өгч:

	— Цэргүүд маань, манай сууринд цагааныхныг оруулахгүй байхыг оролдоорой гэв. 

	— Битгий ай... Харин нэг юмнаас л айх хэрэгтэй... гэж улаан цэргүүд залуу авгайд хариулж элдэв үг хэлж алиалахад тэр хүүхэн талхны булангаар тэдний өөдөөс далайж:

	Муусайн бодонгууд чинь үхэх гэж байхдаа бас л өнөөхийг... бодож байгаа вий гэв. 

	Өчигдрийн аяллаас болоод Рощины бүх бие нь хөшин өвдөж байвч зорьсондоо заавал хүрнэ гэж хатуу итгэж байв. Рощин өглөөнөөс аваад ногооны хашаан дотор хөлдүү газар малтав. Дараа нь морь тэргэн дээрээс суурины захиргаа хүртэл төмөр лаазтай сум зөөв. Үдийн хоолон дээр цэргүүдэд нэг нэг аяга спирт түгээхэд Рощины дотор халуу дааж өнөөх хөших өвчин даруй арилав. Гэвч тэр нь ямар ч хойшлуулалтгүйгээр өнөөдөр шийдэх гэж бодно. 

	Тэр нь одоо эв тохиолдвол тэргүүний харуулын газарт очих гэж байшингийн саравчны орчим эргэлдэж байгаа юм санжээ. Бүх юмаа нарийн бодож тэр ч байтугай цамцныхаа дотор талд цагаан цэргийн ахмадын погоныг нууц хадаж авчээ. Тэгтэл ч уг бодол сэтгэлчлэн бүтэв. Сапожковын хажууд зогсож байсан чацлаг усан цэрэг саравч дээрээс бууж ирээд осолтой даалгавар гүйцэтгэхээр явахад хүмүүсийг уриалж хэлэхдээ. 

	— За ах дүү нар аа хэн амиа хайрлахгүй нэг нь явцгаа гэж баргил дуугаар хэлэв. 

	Цагийн дараа нүдгүй манан татсан тал руу тавь орчим цэргийн хамт Рощин гарч явав. Чийгтэй үдэш бүрэнхий болоход цас татарч, оронд нь салхи бороо хутгалдан оров. Хамгаалах нүх малтах ёстой байсан толгодыг чиглэн замгүй газраар нуур туулах мэт нил усан дундуур явж байв. 

	Чийгтэй тэр өглөө үүрийн тэмдэг дөнгөн мэдэгдэж байхад алс тэртэй их буу пүс хийж гэрэл гялавхийв. Сум шүнгэнэн исгэрч өнгөрнө... Тэр даруй өнөөх толгод голын эрэг дээгүүр буун дуу эрэмбэ замбараагүй тачигнав. Дахин гэрэл улсхийж, их буу пун хийж тэртээ өмнө пулемёт буу тарчигнав. 

	Энэ нь Корнилов ойртож байгаагийн тэмдэг бил ээ. 

	Түүний тэргүүний ангиуд даруй голын нөгөө эрэг дээр иржээ. Хоёр гурван хүн бөгтийн гүйсээр голын эрэг дээрх бургас руу гүйж орох шиг Рощинд харагдав. Зүрх нь оволзож, голын эгц эрэг дээр ухсан жижиг нүхнээсээ толгойгоо цухуйлгав. 

	Булингартсан тугалга мэт өнгөтэй голын ус эргэлдэн хуйларч, өндөр эрэгтээ хавчигдан шуугьж байв. Зүүхэнтэй нь тэг дундаа хүртэл ус хальчихсан гүүр голын дунд харагдаж, тэр гүүр дээгүүр түрүүчийн бүдэг харагдаж, байсан хүмүүсийн хориод нь бөгтийн гүйж байв. Толгод дээрээс гүүр лүү бүр ч замбараагүй бүр ч ойр ойр буудаж эхлэв. Голын нөгөө эрэг дээрээс, тун ойрхноос их бууны гал улсхийж, Рощины сууж байсан нүхэн дээр ганзат сум дэлбэрэв. Голын цаад огцом эрэг дээрээс хар саарал өнгийн хувцастай хүмүүс бөгсөөрөө гулган голын гарам руу буухад тэдний мөр дээр нь погон зурайж харагдана. 

	Дахин их буугаар буудаж хамгаалах нүхэн дээгүүр нирхийтэл дэлбэрэхэд, “Ёо, ёо нөхөд минь...” гэж хашхирах чимээ сонстов. Буу тачигнаж байхад нэг хүн:

	— Нөхөд өө ар бөгсөөр ороож байна, ухраарай гэж хашхирах нь дуулдав. 

	За хүлээсэн цаг минь ирлээ дээ гэж Рощин бодно. Рощин түрүүлгээ харж хөдлөлгүй хэвтэв. “Нусны алчуургүй болохоор, цамцнаасаа жаалхан урж аван жадандаа өлгөөд заавал францаар хашхирах юм шүү гэсэн бодол толгойд даруй орж ирэв. Гэтэл түүний нуруун дээр нэг хүн лугхийтэл хэвтэж, хүзүүгээр нь гараа ороож аваад, уухилан хоолой руу нь хуруугаа шигтгэв. Рощин цочмог эргэтэл дал мөрөн дээр нь бүлтгэр шар нүдтэй, шүдгүй амтай, цус нөж болсон нэг хүний нүүр харагдав. Өнөөх Квашин мөн байлаа. 

	— Загалмайлан залбирч байна уу... өөрийнхнийгөө харчхав уу... гэж Квашин ухаан тавьсан юм шиг ахин ахин хашхирна. 

	Рощин түүнийг ар нуруунаасаа сэгсчин бүр босоход хөл нь туйвж байв. Квашин, дал мөрнөөс нь бахь шиг зуучхаад ер салж өгсөнгүй. Рощин, түүнтэй зууралдсаар байж далдлах нүхний ирмэг дээгүүр давж, амьсгаа нь давхцахдаа хөлстэй нэхий дээлээс нь шүдээрээ зуурч авав. Өвдөг тохой нь шингэн шавар дээгүүр халтирч байгааг мэдэв. Тэр хоёроос бүтэн хагас алхам зайтай газар эгц эрэг байжээ. Болохоо болиход нь Рощин;

	— Тавиач гэж хашхирав. Доорх газар нь нурж Квашинтай хамт голын огцом эрэг рүү хоёулаа өнхрөв. 

	Эргэн тойрон их буу нүжигнэж, газар хөдөлнө. Цагаан армийн гол хүч нь гол гаталж харагдана. Тэднийг Григорьевск тосгоноос их буугаар галлаж байв. Цасанд хучигдсан тал дүүрэн гар бөмбөг дэлбэрч, усанд туссан зарим нэг нь усыг багана мэт цацна. 

	Цагаантны явган цэргүүд мориор гол гаталж байв. Түргэн урсгалд орохдоо морьд гэдрэг суухад нь тэднийг жадалж байв. Хүн малын хөлд гишгэгдсэн эрэг рүү их буу хөллөсөн морьд давхиж гол руу ороход их буу хоёр тийшээ холбилзсоор усанд далд орно. Унаж яваа хүмүүс, эцэнхий морьдыг ташуурдсаар бараг далд орсон гүүр дээр арай чүү гэж их буугаа чирч гаргана.

	Тал бүрд их бууны сум дэлбэрч, голын ус буцлах мэт оволзож, морьд цорволзон дүүлж, тоногтойгоо харайлгана. Пулемёт зоосон хоёр дугуйтай тэргүүд гүүрний хажуугаар бууж, ус руу давхин ороод хэсэг хөвснөө хуйлран эргэлдэв. Нэг нь онхолдоод морь хүнтэй нь урсуулахад, хүмүүс нь тэрэгний дугуйнаас зуурсаар хөвнө. Энэ бөөн юм дотор нэг сум дээрээс ирж тусахад модны хэлтэрхий болоод хүний биеийн тасархайнууд өндөрт хөөрч байв. 

	Тэртээ эрэг дээр шавар болчихсон жижиг биетэй морь унасан, хүрэн цэмбэн оодон дээлтэй, эрүүндээ сахалтай, цагаан хурган малгай дарж өмссөн нэг хүн ташуураар занган уурсаж, өндөр дуугаар хашхирч байв. 

	Энэ бол гол гатлах явдлыг хариуцан захирсан генерал Марков ажээ. 

	Энэ хүний эр зоригийн тухай үлгэр домог шиг юм ярьдаг байжээ. 

	Генерал Марков бол морь унаж дуран зүүгээд явах юм уу, эгнээгээрээ дайрах үед сэлэм барьж байлдах аймшигт тоглоомыг даргалж сэтгэлд нь маш сайхан санагддаг болж, дэлхийн дайнд тулалдсаар байгаад хүүрийн үнэрт бүрмөсөн хордож, хамар нь дассан улсуудын нэг нь байжээ. Алсдаа Марков хэнтэй ч, хэний төлөө ч байлдахаа сийхгүй хүн юм. Түүний тархи толгойд бурхан тэнгэрийн тухай, эх орны тухай, эзэн хааны тухай хэдхэн бэлэн томьёо л багтана. Түүнд үүнээс илүү бодит үнэн зүйл огт хэрэггүй бил ээ. Тэр нь шатарчин хүн шатрын хөлөг дээр хөдөлж байгаа хэдэн бодоо хардгийн нэг адил энэ уудам дэлхий дээр байлдаж байгаа хэдэн цэргээс өөр юу ч хардаггүй ажээ. 

	Тэр нь төрд их дуртай, ихэмсэг зантай, захирагдсан улсдаа хатуу догшин ажээ. Армийнхан түүнээс айх боловч, захирагдсан хүмүүсээ шатрын хэдэн бод шиг боддог энэ хүнд олон хүн хорсон гомдсоноо нууж явдаг ажээ. Гэвч даргын хувьд зоригтой, үхлээс үл айн халуун тугалгаар хяргаж байгаа байлдааны чухал үед эгнэж хэвтсэн цэргүүдийн түрүүнд нь ташуур барьж зоригжуулахаа мэддэг байжээ. 

	Гол гатлах ажил гурван цаг үргэлжилж, дахин цас шуурга тавьж, голын ус эрэг дээгүүр цас хуйлран, салхи хойшоо эргэж хүчтэй болон хүйтэрч эхлэв. Рощин, мөр нь мултарчхаад, усны хажууханд огцом эргийн ёроолд хэвтэж байхдаа хэн нэгэн хүн анзаарч намайг таних байх гэж горьдохоо аль эрт больжээ. Мөр нь хэчнээн өвдөвч өвөрт байсан погоноо арай чарай, гаргаж мөрөндөө зүүгээр хатгаад, малгайдаа байсан таван хошууг авч хаяв. Квашины хүүрийг голын ус аль эрт урсган тонилгожээ. Шархдагсад газар сайгүй хэвтэх бөгөөд одоо тэднийг яахин анхаарах бил ээ. 

	Гол гаталсан арми, огт зогсолгүй Ново-Дмитровск руу байлдан давшина. Хүмүүсийн хувцас хөлдөж, мөс барилцан хөлдөнө. Газар царцаж, туурай, дугуй тачигнан, дов сондуулд гутал ханзарч, хүмүүсийн хөл шалбарч байв. 

	Шархдагсдын зарим нь өндийж эгц эрэг өөд мацан авирч байхад Рощины хөл нь газартай барилцан хөлдөж байх шиг санагдав. Рощин шүдээ зуун (мөр, сүвээ, бяцарсан өвдөг нь янгинана) өндийж аваад шархдагсдын араас гэлдрэхэд түүнийг хэн ч анзаарахгүй бөгөөд өндөр эрэг дээр гарч авах гэж маш ядарчээ. Харин эрэг дээр гарахад цасан шуурга үлээж, сум сүнгэнэж байв. Өмнө нь салгалж яваа, дарайтал хөлдсөн офицер шинельтэй шовгор юүдэнтэй бөгтгөр хүн гэнэт сүвээгээ дарж авснаа ойчив. Рощин салхи сөрөн улам бөгтийж явав. Хойд хөлөө зад буудуулчихсан нэг морь цасанд булагдсан хэвтэнэ. Орхичихсон их бууны дэргэд ясан талхи болсон хоёр морь толгойгоо унжуулан, нуруун дээр нь хунгар тогтчихоод бөөрөнд нь мөс хөрсөн зогсоо харагдана. Харин өмнө нь пулемёт улам ширүүн, улам хүчтэй шүршиж байв. Сайн дурын арми, энэ шуурга дунд хээр хөлдөж үхэхгүй, халуун байшинд хонохын тулд тийм шургуу тулалдаж байв. 

	Григорьевскаас давшиж байгаа арми руу их буугаар галлана. Гэтэл улаантны бусад хүч мөн түүнчлэн Афипскад байсан бэлтгэлээ энэ удаа ч гэсэн аанай байлдаанд оруулсангүй. Харин Варнавскийн хороог Ново-Дмитровск бүслэгдээд гардан байлдаж хиарч гүйцэж байхад л Кавказын хоёрдугаар хороо дөнгөж сая давших тушаал авчээ. Кавказын хоёрдугаар хороо арван мод газар нил, намаг, балчиг дундуур туулж бүхэл сумангаа хөлдөөхийг нь хөлдөөж, живүүлэхийг нь живүүлж алдаад цагаантны ар тал руу цохимоор болж, Варнавскийн хорооноос зарим үлдсэн нэгд нь бүслэлтээс гарах бололцоо олгожээ. 

	Цагаантан ч бас ийм будилаан, самууралд орсон бил ээ. Покровскийн даргалсан кубанийн отряд хасаг сууриныг өмнө зүгээс нь дайрах байсан авч гэдэн нь хөдлөөд намаг дундуур явж өгсөнгүй. Түүгээр ч барахгүй эзэн хаанаас биш, харин кубань засгаас генерал цол, погоноор шагнуулсан. Покровскийг цэргийн зөвлөгөөн дээр генерал Алексеев: “Ээ хурандаа минь болиоч... уучлаарай, одоо таны алдар цолыг чинь хэрхэн дуудахаа мэдэхгүй байна шүү” гэж ихэмсэг зангаар хэлж маш их доромжилжээ. Тэгээд тэр “хурандаа” гэсэн үгнээс болоод Покровский намаг дундуур явсангүй. Сууриныг хойд талаар нь ороохоор явуулсан генерал Эрделийн морин цэрэг ус хальчихсан гангаар гарч чадалгүй шөнө болсон хойно голын гарам дээр буцаж иржээ. 

	Дарга нарын хороо хамгийн түрүүнд Ново-Дмитровскад цөмрөн оржээ. Хөлдөх шахаж, улангассан, дайтаж сурсан дарга нар халуун талх аргалын утааны үнэр авч, айлуудын цонхоор бүлээн гэрэл тусч байгааг хараад, ар талаасаа хүч нэмэгдүүлэхийг хүлээлгүй мөс, шавар, цас хутгалдсан нил усан дундуур мөлхөж эхлэв. Тэднийг бүр тулж ирсэн хойно хараад өөдөөс нь пулемётоор галлаж гарав. Тэгэхэд нь дарга нар гардан байлдаанд оржээ. Дарга нар хүн бүр тухайн үед юу хийхээ мэддэг улс юм. Марковын цагаан хурган малгай энд тэндгүй гялалзаж байв. Энэ бол өөрсдөө цэрэг захирагч явсан дарга нар, муу удирдлагатай, сахилга бат муутай, дэг дэглэмгүй цэргүүдтэй байлдаж байгаа хэрэг бил ээ. 

	Дарга нар хасаг суурины гудамж руу дайран орж гардан байлдаан хийж, варнавскийнхан болоод партизануудтай холион бантан болжээ. Харанхуйд, овоолсон хог дотор зоосон пулемёт бууны цэргүүдийг гар бөмбөг болоод жадаар хядаж дуусгав. Цагаантны араас хүчийг нь тасралтгүй сэлбэн, улаантнууд бүслэгдээд арга буюу суурины төв талбай руу хувьсгалт зөвлөл баярлаж байсан суурины захиргааны зүг ухрав. 

	Хаалт бүрийн араас буудаж, гудамжны уулзуур бүр дээр тулалдаж байв. Их буу хөллөсөн морьд шавар шавхай шидлэн давхиулж ирээд төв талбайн нөгөө захад их бууны амыг суурины захиргааны байшингийн гол хаалга өөд харуулан зоож, ганзтай сумаар пис хийтэл галлав. Хүмүүс цонхоор нь цуван гарч, шар утаа бүрхэж, байшин дотор лаазтай сум дэлбэрч эхлэв. 

	Яг ингэж байхад Кавказын хоёрдугаар хороо давшиж байгаа цагаан цэрэг рүү зүүнээс гал нээж эхлэв. Дайсны ар талд байлдаан болж байгааг варнавын хорооныхон мэдчихээд зориг орж байхад нь уурлаж, орилж байгаад хоолой нь таг болчихсон Сапожков хулдаасанд хуйлчихсан хорооныхоо тугийг туг баригчаас шүүрэн авч, талбайн дундуур тугаараа даллан гүйсээр цагаантнууд илүүтэй олноороо цуглаж байсан өндөр улиасны зүг гүйв. Варнавын хорооныхон тал бүрээс хашаа хаалганы араас босоцгоон буугаа хөндлөн барьж гүйсээр хаалтыг гэтлэн хасаг сууринаас баруун тийшээ гарч явав. 

	Рощин хаягдсан тэргэн дотроос хөшсөн хоёр хүүр гаргаж хаячхаад сүрэл өвс рүү шургаж хонов. Шөнөжин их буу ганц нэг дуугарч Ново-Дмитровск дээр ганзат сум дэлбэрнэ. Өглөө үүр цаймагц Калужескад хоносон сайн дурынхны ачаа хөсөг цувж эхлэв. Рощин тэргэн дотроос гараад ачаа хөсгийн араас явав. Сэтгэл нь маш хөдөлсөн учир өвдөхийг ч үл анзаарна. 

	Аанай л хүчтэй салхи зүүнээс үлээж, цас борооны үүлийг тууж байв. Өглөөний найман цагийн алдтай тэнгэр муухай загнахаа татаж, үүлний цоорхойгоор хөх тэнгэр үзэгдэж эхлэв. Нарны гэрэл үүлний цоорхойгоор сум мэт зурайн тусна. Цас хайлж, тал газар хурдан бүлээсэхэд хадсан тарианы ёзоор ногоорон шарлаж харагдана. Ус гялтганан, замын мөөрөөр горхи жирэлзэн, төвгөр газар хэвтээ хатаж эвэрсэн хүүрүүд номин талыг гөлрөн ширтэнэ. 

	— Хараач гэм, бурхан минь энэ чинь Рощин байна! Хүүе, Рощин, чи яаж энд нийлчхэв гэж хажуугаар өнгөрч байгаа нэг тэргэн дээрээс хүн дуугарав. Рощиныг эргэж, харахад, нэг уцаар баргар хасаг жолоодож яваа заваан, эвдэрхий тэргэн дээр нойтон дээл нөмөрч, толгойгоо ороож, гараа боочихсон гурван хүн сууж явна. Тэдний дотроос горзгор туранхай, захнаасаа ёрдойтол гарчихсан утсан хүзүүтэй, уруул нь хатаж орхисон нэг хүн, инээмсэглэн Рощин өөд толгой дохин мэндэлж байв. Түүнийг дээр үед нэг хороонд хамт алба хааж байсан, улаан хацартай, хүүхэн их хөөдөг, архичин Васька Теплов мөн байна гэж Рощин арай хийн танив. Рощин, тэрэгний нь дэргэд дуугүй явж ирээд, түүнийг үнсэж:

	— Теплов минь, би хэнтэй уулзвал таарах вэ? Танай штабын дарга чинь хэн бэ? Харав уу, би чинь погоноо зүүгээр хатгачхаад явж байна шүү дээ. Дөнгөж өчигдөр л наашаа нийллээ... гэв. 

	— Суу, зогсооч, монди минь зогсооч!гэж Теплов жолоочид хашхирна. Өнөөх казак дургүйхэн боловч зогсов. Рощин, хөлөө дугуй руу унжуулан тэрэгний нэг буланд суув. Халуун нарны гэрэлд ингэж морь тэрэг дээр сууж явах нь түүнд маш аятайхан санагдана. Рощин, итгэж байгаа юм шиг Москвагаас гарснаасаа эхлээд учирсан бүхнийг цөмийг нь тоочиход Теплов, сулхан ханиалгангуут:

	— Би өөрөө чамайг генерал Романовскийд дагуулж орно. Сууринд хоёулаа юм хүм идэж аваад, дав даруй янзалчихна даа.... Чи чинь бас хачин амьтан байна! Чи чинь дарга нараар, шууд ороод: Улааны дээрэмчдээс зугтаж ирснээ их юм болгож орох нь ээ... Чи манайхныг бас л мэдэхгүй байна. Штабт хүргэлгүй замд чинь жадалж орхино шүү... Хараач, хараач, энэ чинь барон Корф гэж шоолдог Мишка хэвтэж байна (гэж Теплов, офицер шинельтэй нэг өндөр хүний хүүрийг заав)... Чи үүнийг мэднэ шүү дээ... Ээ дээ мөн зүгээргүй залуу байсан юм даа... Алив тамхи байна уу? Үгүй мөн сайхан өглөө байна шүү! За хө нөгөөдөр энэ муу зовлого чинь Екатеринодарт хүрнэ. Тэгээд хөнжил дэвсгэртэй унтаад цэцэрлэгээр нь орно! Хөгжим, хүүхэн, пиво ч нэг байх биз! гэв. 

	Теплов ингээд чанга хөхрөв. Түүний яс арьс болчихсон царай нь үрчийж, шанаа дээр нь зэвүүн толбо тодров. 

	— За тэгээд Орос орон даяар хөгжиж, хүүхэн, пиво байх болно. Екатеринодарт нэг сар хэртэй байж, цэвэршиж аваад өшөөгөө авна даа. Ха ха! Одоо ч бид нар тэнэг амьтад биш шүү дээ... Оросын их гүрнийг захиран цагдах эрхийг цусаараа олж авсан юм. Бид нар эднийг дэглэмтэй болгож өгнө дөө... Мондиудыг! Харав уу, тэр хэвтэж байгааг нь гэж шуудууны амсар дээр хачин тэрийж хэвтээ нэг нэхий дээлтэй хүнийг заав. 

	— Энэ чинь эднийхний нэг сүрхий баатар эр нь байх даа... 

	Тэдний сууж яваа тэргийг нэг бүхээгтэй тэрэг гүйцэж гарахад захыг нь эргүүлсэн тариачин маягийн дээл нөмөрсөн нойтон үстэй малгайтай хоёр хүн дотор нь сууж явав. Тэр хоёрын нэг нь том биетэй, булбагар хар царайтай тарган хүн байв. Нөгөө нэг шамбигар уруултай нь өрөөсөн завжиндаа урт соруул зуусан, ороолдсон буурал сахалтай, нүдний нь доогуур цэлхэртсэн хүн байв. 

	Теплов тэдний зүг дохиж Эх орныг авчрагчид гэгддэг улс. Олигтой хүнгүйгээс л болж эднийг тэвчин байлгаж байгаа юм. Хэрэг болж юу магад гэж хэлэв. 

	— Энэ тарган чинь Гучков шив. 

	— Тийм ээ, цаг нь болоход үүнийг буудаж алнаа гайгүй, санаа зоволтгүй... Харин тэр соруул зуусан нь Борис Суворин гэдэг юм. Бас л өөдгүй эд... Тэр чинь хэмжээгүй эрхт засаг тогтоох хүсэлтэй юм байх тэгэхдээ бүр ч яг тийм засаг биш байх долигонуур эд. Гэвч авхаалжтай сэтгүүлч байгаа юм... Түүнийг буудахгүй... гэж Теплов ярив. 

	Тэгээд морь тэрэг хасаг сууринд ороход хашаан дотор байгаа байшин цөм хоосон мэт харагдаж, түймрийн утаа савсана. Тэхий дундаа хүртэл шаварт шигдсэн хүүрүүд энд тэндгүй гулдайж байв. Зарим газар буу ганц нэг дуугарч байв. Энэ бол харь нутгаас нүүж ирсэн улсыг зоорь, өвсөн дотроос чирч гаргаад цааш нь харуулж байгаа хэрэг ажээ. 

	Станцын төв талбай дээр ачаа хөсөг овоорчээ. Тэргэн дотроос шархдагсад хашхиралдана. Цэрэг заваан шинельтэй сестра хүүхнүүд тэрэг дундуур алмайран тэнэнэ. Нэг хашаан дотор мал шуугилдаж, ташуур тачигнаж байв. Морь унасан хүмүүс давхиж, нэг хашааны ёроолд баахан залуучууд төмөр хувинтай сүү залгилж байв. Салхитай, хөх тэнгэрт нар мандаж улам тод, улам илчтэй шарна. Нэг ургаа мод, утасны мод хоёрт урт шургааг хөндлөн барьж баглаад түүнээсээ хувьсгалт зөвлөл болоод цэргийн шүүхийн коммунистуудыг дүүжилдэн тул хүзүүгээ нугалан, нүцгэн хөлийнхөө өлмийг унжуулан гулдайтал суначихсан долоон хүүр салхинд ганхаж байв. 

	Корниловын аян дайны сүүлчийн өдөр болж байлаа. Тагнуулд гарсан морин цэргүүд булингарт Кубани мөрний тэртээ байгаа Екатеринодар хотын алтан дээвэр өглөөний зэрэглээнд сүүмэлзэн байгааг саравчлан харцгаана. 

	Тэргүүнд яваа морин ангийн зорилт нь тэр үед Елизаветинск суурин орчим Кубани мөрөн дээр үлдсэн мөрнийг гатлуулах цорын ганц зөөгчийг улаантнаас булаан авах ёстой байжээ. Энэ бол Корниловын нэг шинэ заль мэх ажээ. Харин Корниловыг нэг бол Ново-Дмитровскийн зүгээс өмнө талаас ирнэ, нэг бол Новороссийск Екатеринодарын төмөр замаар баруун өмнөөс ирнэ гэж бодож байснаас биш, харин бүхэл армийг ширүүн урсгалт Кубани мөрний ганц зөөгчөөр гаргаад, ухрах ямар ч бололцоогоо алдаж, хотыг баруун талаас нь ороож дайрах тийм осолтой бодол гаргана гэж улаантныг даргалагч Автономовын штаб огт бодохгүй байжээ. Гэвч хоёр гурван өдөр байлдаангүй явж амсхийгээд улмаар армийг нь Екатеринодарын цэцэрлэг, ногооны талбай руу оруулж өгөх чухам энэ бага хамгаалсан замыг хөгшин үнэг шиг зальтай генерал Корнилов сонгон авсан юм санжээ. 

	Сайн дурынхан Афипск станцыг эзэлж аваад төмөр замыг нь дэлбэлэн сүйтгэснээрээ хуягт галт тэрэгний галаас өөрийгөө хамгаалж улмаар сум сэлтийг сэлбэж авчээ. Гэлээ ч гэсэн улаантны нэг хуягт галт тэрэгний пулемётын гал нь цасны нил усан дундуур давшиж байгаа сайн дурын армийн нэг жигүүрт нь хүрч байв. Тэгээд пулемётын сум ус оволзуулан зам татуулж тусахад давшиж яваа цэргүүд нугас мэт ганц толгойгоо цухуйлган ус руу ойчиж байв. Тэд, уснаас толгойгоо олийлгож бөгтөлзөн гүйлдэнэ. Харин Афипскийг хамгаалж байсан цэргийн хуаран маш ширүүн эсэргүүцэв. Гэвч цагаантнууд давшиж байгаа учраас улаантан ялагдахаас өөр яах бил ээ. 

	Сайн дурын армийн ангиуд могой мэт тахиралдан зээглэж, Афипскийг ороон бүсэлж байв. Нил усан дотроос мод, бухал, тосгоны байшингийн дээвэр сэлт цухуйж хаврын үүлний сүүдэр тогтмол нуурын усан дээр тусч байгаа мэлтгэр талд нарны гэрэл тусах нь нүд гялбам, Корнилов оодон нэхий дээл дээр генералын зөөлөн памбагар погон хадаж, хүзүүнээсээ дуран зүүж морь унан штабынхаа өмнө нь энэ мэлтгэр цэнхэр зэрэглээ дундуур сүүмэлзэн яваа харагдана. Корнилов холбоо баригч офицеруудад тушаал өгөхөд тэд шавар хуйлруулан нисэх мэт давхиж одно. Корнилов дайсны сум тусах газарт түр ойрттол хажууд нь явсан генерал Романовский хөнгөн шархаджээ. 

	Тэгээд уг станцыг баруун талаас нь ороож аваад нийтээрээ дайрахад Корнилов, морио ташуурдан шууд Афипскийг чиглэн хатируулав. Корнилов заавал ч үгүй ялна гэж итгэж байв. Тэнд үелэн зогсож байгаа вагон, төмөр замын байшин барилга, хуаран, сан хөмрөгийн хоорондуур цөмрөн орсон ангиуд нь улаантныг буудан устгаж байв. Энэ бол сайн дурын армийн хамгийн сүүлчийн хамгийн их цус урсгасан ялалт байв. 

	Овор багатай, улаан хацартай хурандаа Неженцев сэтгэл их хөдөлсөн янзтай хүүрүүд дээгүүр харайлан хавчаар шилээ гялалзуулан Корниловын дэргэд гүйж ирээд, 

	— Эрхэмсэг генералаа Афипск станцыг эзлэн авлаа гэж илтгэв. 

	Корнилов түүний үгийг таслан

	— Их бууны сум олзлов уу? гэв. 

	— Тийм ээ,, их бууны сум долоон зуу, винтовын сум дөрвөн вагоныг олзоллоо. 

	— Ээ бурхан минь! гээд Корнилов чигчий хурууныхаа хумсаар оодон нэхий дээлийнхээ хөрзгөр өнгийг шудран байж христос шашны ёсоор залбиран ээ бурхан минь гэлээ. 

	Тэгэхэд нь хурандаа Неженцев ханцуй дээрээ гурван өнгийн гурвалжин хадацгаасан толгой хяргахдаа гарамгай хүмүүсээс байгуулсан тусгай хорооны цохих бүлгийн цэргүүд төмөр замын буудлын өмнө бөөгнөрч байгааг нүдээрээ занган Корниловт харуулав. Тэд нар өндөр уулын орой дээр гарсан юм шиг винтовоо тулан зогсоно. Эдний царайнд нь эцэж ядарсан, улангассан тэмдэг тодрохын зэрэгцээ олонхын нь гар нүүрээ шархдаж цус болсон харц нь сэргэсэн харагдана. 

	— Эрхэмсэг генералаа, эд нар чинь биднийг эвгүй байдлаас хоёр удаа аварч, хоёр удаа хамгийн тэрүүнд цөмрөн дайрсан юм шүү. 

	Корнилов

	— Аа тийм вий гээд хэдийгээр ойрхон байгаа боловч морио хар эрчээр нь харайлгаж тэр цэргүүдийн дэргэд ирээд баримал хөшөөний дүрс шиг мориныхоо амыг татаж (нөгөөдүүл нь сандран жагсав) толгойгоо өндийлгөн огцом дуугаар:

	— Шонхрууд аа би их баярлалаа! Та нарын бүтээсэн гайхамшигт үйл хэрэг болоод их бууны сум олзолсон явдалд баяр хүргэе... Та бүхнийг мэхийн хүндэлье... гэлээ. 

	Сайн дурын арми ингэж галт хэрэгсэл олзолж аваад, тэргүүний морьт ангийнхаа эзэлж авсан зөөгчөөр Кубани мөрнийг гаталж эхлэв. Энэ үед сайн дурын армийн хүч нь явган ба морин цэрэг нийлээд есөн мянга, адуу дөрвөн мянга байжээ. Гол гатлах ажил гурван өдрийн турш үргэлжлэв. Голын хоёр талд цэргийн ангиуд ачаа бараа, тэрэг, нүүдлийн сан хөмрөг багширч байв. Тэрэгний арлаас өлгөсөн угаасан дотуур хувцсыг хаврын салхи салбалзуулан хийсгэнэ. Түүдгийн утаа хаа хаагүй манарч, чөдөртэй морьд зүлэг даган бэлчиж байв. Баярласан офицерууд ачаа тэрэг өөд авиран гарч хүсэлт хотынхоо цэцэрлэг, алтан дээврийг хөхрөн цэнхэртэгч алсаас дурандан харцгааж байв. 

	— Ингэхэд байна. Загалмайтны аян дайнд оролцогсод Ерусалимд ойртохдоо иймэрхүү байсан байх шүү... гэж нэг хүн хэлэхэд, 

	— Эрхмүүд ээ Ерусалимд чинь хөөрхий еврейчүүд байсан бол, энд хөөрхий пролетари нар байгаа юм... 

	— Эмэгтэйчүүдийг нийгэмчлэх ажил зохионо доо.. ха ха, ха... 

	— Усанд орж аваад, цэцэрлэгт очиж, пиво ууна даа гэлцэнэ. 

	Тэгж гол гаталж байхад нь Екатеринодарын зүгээс саад хийх гэсэн санаархал ч гарсангүй. Заримдаа зөвхөн тагнуулчид л ганц хоёр буудаж байв. Улаантан хамгаалахаар шийджээ. Эхнэр хүүхдээс эхлээд хотын иргэд цөм хамгаалах нүх яаралтай малтаж, төмөр утас ороож их буу зоож байв. Новоросскаас усан цэргүүд төмөр замаар ирж, их буу сум хэрэгсэл зөөж байв. Комиссарууд цэргийн ангиудад ирж Корниловын сайн дурынхны армийн ангийн чанарыг тайлбарлан өгч тэр армийн цаад талд нь “Дэлхий дахины зэрлэг ширүүн хөрөнгөтөн нуугдаж байгаа юм. Нөхөд өө бид тэр хөрөнгөтнүүдэд шийдвэрлэх цохилт өгч байгаа юм шүү” иймд үхсэн ч Екатеринодарыг дайсанд өгөхгүй гэж тангараглаж байв. 

	Гурав хоногийн дараа сайн дурын армийнхан Кубанийн нийслэлийг дайрч эхлэв. Улангассан юм шиг довтолж байгаа сайн дурынхныг Хар тэнгисийн галт тэрэгний буудал, Кубани дахь онгоцны зогсоолоос их бууны батарейнууд мөндөр мэт галаар угтлаа. Гэвч газар орны байдал нь тэгш бус бөгөөд суваг шуудуу, мод цэцэрлэг, гол горхитой учир их хохирол үзэлгүй хотод ойртох бололцоо олгов. 

	«Ферма” гэж нэрлэдэг, одоохондоо навчгүй нүцгэн байгаа улиас модны төглийн захад байгаа нэг жижиг цагаан байшингийн орчим ширүүн тулалдаан болов. Улаантнууд шургуу эсэргүүцэж, гэдрэг цохигдовч, бөөнөөрөө пулемёт руу дайрч дахин тэр байшин эзлэн авлаа. Гэвч хурандаа Улагайн даргалсан Кубанийн явган хасаг цэргүүдэд дахин цохигдож гэдрэг ухрав. 

	Тэр ферм гэдэг нэг давхар цагаан байшинд тэр даруй Корнилов штабынхаа хамт байрлажээ. Тэндээс нь харахад Екатеринодарын цэх шулуун гудамжнууд, өндөр цагаан байшингууд, өмнө нь байгаа урт урт нүхнүүд алган дээр тавьсан юм шиг ил харагдана. Хаврын салхитай цэлмэг өдөр байжээ. Газар сайгүй бууны утаа пургиж, их буу тасралтгүй нүжигнэж, саруул сайхан өдрийг доргиулах нь сэтгэлд зовуурьтай мэт. Улаантан цагаантан хоёрын хэн нь ч энэ өдөр амь осолдохыг юман чинээ бодохгүй байв. 

	Цагаан байшингийн булангийн нэг тасалгааг ерөнхий жанжин Корниловт зайчлан засаж хээрийн утас, ширээ сандал тавьж өгөв. Корнилов, уг зассан тасалгаанд даруй орж, ширээний ард суунгуут газрын зургаа дэлгэн эхэлсэн байлдааны явц ямар шүү байгааг бодож эхлэв. Дэслэгч Долинский, хаан Хаджиев гэдэг хоёр дагуулын нэг нь хаалганы хажууд, нөгөө нь утасны дэргэд зогсов. 

	Ерөнхий жанжны буурал шахам холимогтой халимаг маягийн үрчлээтсэн гонзгой царай нь урьд урьдаас илүү баргар байв. Дэлгээстэй зураг дээр тавьсан алтан бөгжтэй, хатангир жижиг гар нь амьд хүний гар гэх аргагүй харагдана. Алексеев, Деникин зэрэг бусад генералуудын зөвлөснийг хайхралгүй Корнилов ганцаараа ингэж дайрахаар шийдсэн боловч, эхний өдрийн шувтаргаар итгэл төгс байсан нь больж эргэлзэн эхлэв. Гэтэл ийм болно гэж өөрөө ч мэдэхгүй байжээ. 

	Хоёр алдаа гаргасан үүнд: Цэргийнхээ гуравны нэгийг ачаа хөсгөө хамгаалуулахын тулд гол гаталж байгаа газар орхисон учраас Екатеринодарыг цохисон анхны цохилт дорвитой болж чадаагүй бөгөөд бодож байсанд нь хүрсэнгүй, улаантнууд анхны цохилтыг нь тэсвэрлэн, нүхэн дотроо бат суусан байв. Замдаа явж байхдаа хасаг сууринуудад хэрэглэж байсан өнөөх л залхаан цээрлүүлэхтэй холбогдсон аргыг хэрэглэсэн. Үүнд хот орох гарах замыг цөмийг нь хааж аваад хот хамгаалагчдыг ч хотын иргэдийг ч “дээрэмчид” буюу«самуун дэгдээсэн этгээдүүд” гэж үзээд буудах, дүүжлэх, сүмбэдэх зэргээр залхаан шийтгэхийн тулд хотыг тал бүрээс нь (баруун жигүүртээ хасгийн явган цэргүүдийг голын дагуу орж ширний завод чиглүүлэн хөдөлгөж зүүн жигүүртээ Эрделийн морин цэргийг алсуур тойруулан оруулсан юм) бүсэлсэн юм. Ийм арга нь дүүжлүүлж үхсэнээс байлдаж байгаад үхвэл дээр гэсэн сэтгэгдлийг эсрэг этгээддээ төрүүлжээ. “Корнилов цөмийг нь хядах гэж шийджээ!” гэж хотоор шуугилдав. Эмэгтэйчүүд. охид, хөгшид, хүүхэд, их багагүй савтай сүү, чанамал жимс барьж сум сөрөн гүйж, хамгаалах нүх дамжин гэсэж, “Усан цэрэг минь, цэргүүд минь, хайрт нөхөд минь идэж ууцгаа, биднийгээ л хамгаалж үзээрэй” гэж байв. Ялангуяа үдэш болоход морьтой цэргүүд давхиж: “Гудамжнаас тонил! Гэр гэртээ харьцгаа! Галаа унтраа!” гэж хөөвч өнөөдүүл нь хоол унд, лаазтай сум зэргийг хот хамгаалагчдад зөөсөөр л байв. 

	Ийнхүү эхний энэ өдөр улаантнууд давуутай байв. Цагаантнууд энэ өдөр гурван шилдэг дарга, мянга орчим офицер, цэргээ алдаад галт хэрэгслийнхээ гуравны нэгээс илүүг тэр гэх зорилгогүй хоосон гарзаджээ. 

	Харин галын хүрээг гэтэлсээр, усан цэрэг, их буу сум хэрэгсэл ачсан сийчүүлсэн галт тэргүүд Новороссийскаас ирэн ирсээр байв. Цэргүүд вагоноос буунгуутаа даруй хамгаалах нүх рүү гүйлдэн орж байв. Захирах даргагүй, овооролдон бөөгнөрсөн учир асар их хохирол үзжээ. 

	Корнилов, фермийн булангийн тасалгаанаас гаралгүй зураг шагайж суув. Нэг бол хотыг эзлэх эсвэл цөм эндээ үхэхээс өөр замгүй болсныг тэр ойлгож байжээ. Корниловт амиа хорлох бодол ч мөн орж ирнэ. Ганцаараа захиран удирдаж байсан арми нь тоглоомын тугалган цэргүүдийг галд хийчихсэн юм шиг хорогдсоор байв. Гэвч энэ айхыг мэддэггүй, мулгуу хүн, сарлагийн шар шиг гөжүүд амьтан байжээ. 

	Елизаветинск суурины дуганы үүдэнд шархадсан хориод офицер наранд ээж сууна. Зүүнтэй их бууны дуу нэг үе хүчтэй болж, нэг үе намдаж байв. Харин энд их бууны сум цоо цохисон дуганы хонхот цамхгийн оройгоос үе үе бөөн тагтаа үргэн цэлмэг тэнгэрт нисэцгээнэ. Дуганы өмнөх талбайд хүнгүй, хоосон, цонхыг нь цөм цохисон байшингууд эзгүй үлджээ. Нахиа нь дэлбэрч байгаа тэс модтой хашааны дэргэд түрүүлгээ харсан нүцгэн шахам нэг хүүрийг ялаа шавсан байв. 

	— Би нэг ягаан платьетай, угалзтай оймстой, хачин сайхан танил бүсгүйтэй байсан юм. Одоо тэр минь хаа байгааг бүү мэд. 

	— Тийм ээ,, дурлал гэдэг чинь заримдаа бүр хачин ч юм шиг болох юм... Хуучин амьдрал өөрийн эрхгүй татах юм... Цэвэрхэн хүүхнүүд... өөрөө ч сайхан хувцаслаад ресторанд тайван сууж байх... Мөн л зүгээр шүү эрхмүүдээ... 

	— Энэ муу большевик чинь өмхийрчихжээ. Булчих юм сан... 

	— Ялаа зулгаачихна биз дээ... 

	— Чимээгүй... Байзнаарай эрхмүүд ээ... Дахиад л хүчтэй галлаж байна... 

	— За та нар үзээрэй, энэ чинь байлдаан дуусах шиг боллоо... Манайхан зэгж хотод орчихсон доо... гэж дуганы үүдэнд аяархан хөөрөлдөнө. 

	Хөөрөлдөх чимээ тасарч, цөм эргэж, Екатеринодарын дээгүүр шаргал саарал утаа тоос татаж байгаа зүүн зүг харав. 

	Араг яс шиг туранхай, улаан шар офицер салганан ирж тэдний хажууд суугаад:

	— Сая Валька үхлээ. “Ээж ээ, ээж ээ, чи минь намайг сонсож байна уу?...” гэж хашхирсны нь яана гэж ярив. 

	Дуганы тавцан дээрээс огцом дуугаар:

	— Дурлал гэнэ ээ! Угалзтай оймстой хадагтай... Шал дэмий. Ачаан дээр л ярьдаг яриа. Миний эхнэр, чиний танил хүүхнээс чинь илүү сайхан хүүхэн... Түүнийгээ ч... (Хамраараа ууртай янзтай турхирав) Ер нь чи худал хэлж байна, чамд ямар ч танил хүүхэн байгаагүй... Хармаанд чинь байгаа нагаан буу, барьсан сэлэм хоёр чинь л чиний гэр бүл болж байгаа биз... гэв. 

	Винтовоо барьж, сүмийн дэргэд харуул харж байсан Рощин, тэр ярьж байгаа хүнийг анхааралтай харав. Тэр нь хүүхэд шиг шантгар хамартай, цайвар үстэй бөгөөд амны нь хоёр талаар гүнзгий атираа татаж, нүд нь нойрмог яргачны нүд шиг галгүй шар нүдтэй хүн байв. Рощиныг винтовоо тулж зогсоход нь (түүний хөл өвдсөөр л байжээ) санамсаргүй бодол сэрдхийн бодогджээ. Хойно орхисон Катягийн тухай бодол өрөвдөх сэтгэл төрүүлэн санаанд нь орно. Рощин винтовынхоо хүйтэн жадыг духандаа тулгаж “За гайгүй, зүрх алдаж байна. Үүнийг бодох хэрэггүй...” гэж толгойгоо сэгсрэн зайлж шинэхэн соёолж байгаа ногоон дээгүүр алхлан явахдаа “Өрөвдөх цаг биш, дурлах цаг биш” гэж бодов. 

	Их бууны суманд нурсан туйпуу хананы хажууд хөмсөг зангидсан нэг хүдэр хүн дурандаж зогсоно. Дэгжин богино савхин дээл, савхин өмд, казакийн зөөлөн савхин гутал дээр нь шавар наалдаж хатсан байв. Тэр хүний хажуугийн туйпуу хана дээр үе үе сум цохиж байв. 

	Доохно талд нь зуугаад метр газар их бууны батарей болоод сумны ногоон хайрцаг байрлажээ. Их бууны хөллөгөө морьдыг саяхан ар талын хашаанд оруулсан нь эцэж ядарсан янзтай бөгөөд хомоолоос нь уур савсан харагдана. Их бууныхан бууныхаа арал дээр сууж инээлцэн тамхи татаж, дурандаж байгаа даргынхаа зүг харцгаана. Тэдний ихэнх нь усан цэргүүд бөгөөд сахал самбай нь дарж, ноорч навсайсан хоёрхон жинхэнэ их буучид байв. 

	Тэртэй тэнгэрийн хаяанд байгаа зургар нүх, цэцэрлэг, шугуй, гүвгэр, товгорыг тоос утаа бүрхжээ. Даргын нь дурандаж байгаа зүйл нь бүдэг бадаг харагдсанаа, дахин нүднээс алдагдаж байв. Даргын зогсож байсан байшингийн цаанаас зэс шиг улаан царайтай, дан цамцтай усан цэрэг, муур шиг гарч ирээд, бэхээр хээлсэн мундаг гараараа өвдгөө барьж өнөөх хүдэр хүний хөлийн нь дэргэд суухад харцагын нүд шиг шар нүд нь үл мэдэгдэм жартайсхийж байв. 

	— Яг эрэг дээр байгаа хоёр модыг харж байна уу гэж намуухан хэлэв. 

	— За

	— Тэр модны цаана, хана нь цайж байгаа жижиг байшинг харав уу?

	— За

	— Тэр чинь ферм чинь дээ. 

	— Баруухан талаар нь хар төгөл байна, за тэр зам байна. 

	— Харлаа. 

	— Тэнд чинь дөрвөн цагаас л морьтой амьтад давхиж, хүмүүс мөлхөж эхэлсэн юм. Үдэш хоёр морин тэрэг тэнд ирсэн юм. Тэр муу шуламс тэндээс өөр хаана ч байхгүй дээ. 

	— Чи доошоо арил гэж өнөөх хүдэр хүн захирангуй хэлээд батарейн даргыг дуудав. Нэхий дээлтэй, сахалтай хүн төвгөр дээр гарч ирлээ. Хүдэр хүн маань түүнд дурангаа өгөөд удаан ажиглаж байснаа даарсан янзтай дуугаар, 

	— Слюсарев гацаа, ферм эндээс дөрвөн мод хугас зайтай байна. Слюсарев гацааг ч буудаж болно гээд дурангаа буцааж аваад доошоо болхидуу бууж очоод огцом хашхирч:

	— Батарей бэлдээд!.. Зай... Эхний ээлж... Галла... гэж тушаав. 

	Их буунууд аянга нэргэх мэт нүжигнэн, зөөлөвчтэй гол төмрүүд нь гэдрэг ёврон ухарч, амнаас нь дөл бадран, Корнилов хөмсөг зангидан, газрын зураг дэлгэж суугаа жижиг цагаан байшингийн хажуугийн нүцгэн хоёр улиас модыг чиглэн, Кубани мөрний өндөр эргийг чиглэн хүнд сумнууд үхлийн тухай шүнгэнэн исгэрсээр одлоо. 

	Дайралт эхэлсний хоёр дахь өдөр ачааны хамт явсан генерал Марковыг офицерын хорооны нь хамтаар дууджээ. Рощин энэ цувааны дотор жагсаалын цэргээр явж байв. Их бууны сумны дэлбэрсэн тоос шороо өчигдрийнхөөс ч их манарсан Екатеринодар хүртэлх долоон мод газрыг нэг цагийн дотор гүйж очжээ. Хорооны түрүүнд генерал Марков өндөр малгайгаа дагзан дээрээ тавьж, хөвөнтэй цамцныхаа захыг ярчхаад алхаж байв. Араас нь арай л хоцрохгүй дагаж яваа штабын дарга хурандаа ерөнхий жанжнаа элдвээр зүхэн харааж:

	— Манай бригадыг анги ангиар нь тараачихлаа, тэгээд намайг ачаа хамгаалуулж ар талд орхидог байна шүү... (пулемёт трр трр шүршинэ) Намайг бригадтай минь оруулчихсан бол, би аль эрт (бас л трр, тррр шүршинэ) Екатеринодард байх байсан... 

	Марков, шуудуун дээгүүр үсэрч гараад, ташуураа гозолзуулан, ногоон талаар цуварчихсан цуваагаа захиран хашхирсаар байгаад гүрээний судас нь чинэрчихсэн байв. 

	Амьсгаа нь давхцаж хөлөрсөн сүрхий янзын царайтай офицерууд гүйлдэн ирэв. Цуваа нь голтой юм шиг эргэж, хотын зүг чиглэн татсан зэл шиг дөрвөн эгнээ цував. Рощин Марковаас холгүйхэн явж байв. Хэдэн минут зогсож, замгаа шалган, дайзаа шалган үзэцгээв. Марков эгшиг үсгүүдийг уянгалуулан дахин тушаал өгөхөд толгойн сэргийлэх тасран гараад урагшаа хол гэгч явсны дараа, хойноос нь эгнээ эгнээгээрээ давшив. 

	Зүүхэн талд нь байгаа хуучирсан замаар доожоогүй тэргүүд сажилж, шархдагсдыг тээж явна. Зарим нь толгойгоо ганзагалан явган гэлдэрнэ. Шархадсан олон цэрэг шуудууны эрэг, онхолдчихсон тэргэн дээр сууцгаасныг харахад бүх арми ийм болчихсон юм уу гэмээр тоо томшгүй мэт санагдана. 

	Улаан хүрээтэй саравчтай малгайтай, гоёмсог эмжээртэй цамц өмссөн, морин ангийн погонтой, хар морь унасан сахалтай, чацлаг тарган нэг хүн давшиж байгаа хороог гүйцэж өнгөрөөд генерал Марковд хөгжилтэй нь аргагүй нэг юм хашхирахад цаадах нь хариу хэлэлгүй, нүүрээ буруулав. Тэр хүн бол дайралт ямар шүү байгааг нүдээрээ харах гэж, ачаа хөсөг дээрээс түр чөлөөгөөр ирсэн Родзянко ажээ. 

	Хороо дахин зогслоо. Алсад командын дуу сонсогдож хүмүүсийн олонх нь тамхиа татаж байв. Цөм дуугүй байх бөгөөд толгойн сэргийлэх талд орсон гүвгэр товгор, шуудуу сувгийн зүг харцгаана. Генерал Марков, ташуураа даллан өндөр ургасан төгөл улиас чиглэн явав. Тэнд сийрэг ногоон униар бүрхсэн төгөл модны гүнд, хоорондоо ойрхон хугацаанд багил хар утаа оволзон, модны мөчир, бөөн бөөн шороо тэнгэрт хийсэж байв. 

	Тэндээ удаан зогсов. Бүр таван цаг болж байв. Төгөл модны тэртээгээс морины дэлд толгойгоо наалдуулан давхисаар нэг хүн гарч ирэв. Түүний хөлөрчихсөн морь нь шуудуу дээгүүр харайхаа айж, эргэлдэж байснаа гэнэт сүүлээ шарван харайхад өнөөх хүний малгай үсэрч байгааг Рощин харж байв. Тэр хүн хорооны дэргэд давхиж ирээд:

	— Давшаад... Их бууны хуаран... генерал тэр урьд байна... гэж хашхиран, хэдэн хүн төвгөр дээр сүүмэлзэж байгаа тэр зүг гараараа зангав. Тэр бүртгэнэж байгаа хэдэн хүний нэгийн нь толгой дээр өндөр хурган малгай цайрч харагдана. 

	— Эгнээ, эгнээгээрээ урагшаа! гэж командлав. 

	Рощины хоолой нь бачимдан, нүд нь ширгэх мэт болж, сэтгэл хөдлөх үед зүрхэнд нь цус хурж, зүрхээ чангаруулахын тулд хашхиран гүйж очоод жадлан буудах хүсэл төрж, нэг мөчийн төдий бие нь сулран айж, сэтгэл хөдлөв. Эхний эгнээ урагшаа тасрахад зүүн гарт нь Рощин явав. 

	Генерал Марков давшигчдын өөдөөс харж, хөлөө алцайлган зогсож байгаа төвгөр дээр хүрч очиход тэр нь:

	— Анд нөхөд минь, урагшаа! гэж давтаж байхад, түүний ямагт жартгай байдаг нүд нь аймаар, том юм шиг санагдана. 

	Тэгээд хатсан ёрдгор өвс Рощинд харагдаж, тэр өвсний хоорондуур газар сайгүй цэрэг цамц, усан цэргийн богино дээл, офицер шинельтэй хүмүүс чихээстэй шуудай шиг хөдлөхгүй хажуугаараа буюу түрүүлгээ харан гулдайж ойччихсон байв. Үелэн тогтсон намхан төвгөр, навчгүй өргөслөг бут өмнө нь байгааг Рощин олж харав. Тэр төвгөрийг налж, хаваастай цэрэг хантааз өмссөн, нэг гонзгой царайтай хүн суугаад амаа ангалзуулж байв. 

	Рощин тэр төвгөрийг харайж гарахад цаана нь байгаа өргөн зам харагдав. Тэр замаар тоос оволзуулан сум ойртож айсуй. Энэ бол давшигчдын өөдөөс большевикууд пулемётоор шүршиж байгаа юм санжээ. Рощин зогтусан, гэдрэг ухарснаа, амьсгаадан харахад, давшигчдын зарим нэг төвгөр давсан дороо хэвтэцгээж байв. Рощин ч ширүүн газарт хацраа наалдуулан хэвтэв. Арай чүү гэж толгойгоо өндийлгөхөд эгнээнүүд хэвтсээр л байв. Өмнө талд нь 50 орчим алхам газар шуудууны гүдгэр харагдана. Рощин ухасхийн босож, энэ тавин алхам газрыг бүр бөгтийн гүйж өнгөрөв. Зүрх нь хачин их лугшиж, шуудууны шавар дотор ойчив. Түүний хойноос эгнээнийхэн цөм гүйлдэж очлоо. Зарим нэг хүн шуудуунд хүрч амжилгүй хөсөр ойчно. Улаантан шуудууны гүдгэрийн амсрыг шүргүүлэн сумаар хяргаж байв. 

	Гэтэл өмнөх байдал эрс өөрчлөгдөж, хуарангийн зүг хаанаас ирж байгаа нь мэдэгдэлгүй их бууны сум исгэрэн очиход пулемётын гал ч намджээ. 

	Эгнэж хэвтсэн цэргүүд арайхийн өндийж, урагшаа хөдлөв. Тарианы өөтэй газар дээгүүр өөрийнхөө урт хүрэн хар сүүдэр хөдөлж байгааг Рощин харж явав. Түүний сүүдэр нь газрын аяар тахир мухир болох буюу заримдаа нэг агчиж ирснээ чухам хаана хүрэхийг нь мэдэх аргагүй хол сунаж байв. “Яасан хачин юм бэ. Бас амьд байдаг байна шүү. Тэр байтугай сүүдэр минь тусч байна” гэж тэр бодно. 

	Хуарангийн зүгээс пулемётын, гал дахин ширүүсэхэд тэртэй тэргүй шингэрсэн эгнээ хуарангаас зуун алхмын зайтай байгаа усанд идэгдэж тогтсон гүнзгий хонхорт зэгж хэвтсэн байв. Тэр хонхор дотор аймаар нүдтэй, Марков ийш тийшээ алхалж байв. 

	— Эрхмүүд ээ, эрхмүүд ээ, түр амсхийж, тамхиа татацгаа, чөтгөр алгад... Тэгээд сүүлчийнхээ цохилтыг хийнэ... Юу байх вэ, ердөө л зуун алхам... гэж ахин ахин хэлж байв. 

	Рощины хажууд байгаа нэг намхан халзан офицер, жалганы ирмэг дээгүүр тоос манаруулж байгаа сумыг хараад, нэг л хараалаа сулхан дуугаар улиглаж байв. Хэдэн хүн гараараа нүүрээ дарчхаад хэвтэнэ. Нэг нь өндийж духаа тулан, цусаар бөөлжинө. Олонх нь сараалжинд хорьсон дэлт чоно шиг нааш цаашаа холхиж байв. “Урагшаа! Урагшаа!” гэж хашхирах дуулдаж, уг тушаалыг нэг ч хүн сонсоогүй юм шиг байв. Рощины гар нь салганан чичрэн суран бүсээ чангалж, бутнаас шүүрэн дээшээ авирав. Халтичин гулссанаа, шүдээ тачигнуулан хавирч, дахин дээшээ авирч гарахад жалгын амсар дээр явган суучхаад:

	Урагшаа! дайраад! гэж хашхирч байгаа Марковыг олж харав. Марковын гутлын цоорхой ул Рощиноос хэдхэн алхмын өмнө гялалзаж байв. Түүнийг хэдэн хүн гүйцэж өнгөрөв. Хуарангийн туйпуун хананд шингэх нарны гэрэл тусч, цонхны шилний хэлтэрхийнүүд гялалзаж байв. Үл танигдах улсууд тэр хуарангаас гарч алсад байгаа намхан хашаатай байшингуудыг чиглэн, тарианы газар дээгүүр гүйлдэж байв. 

	Цэрэг энгийн холилдсон бөөн хүн их бууны хуарангийн элстэй хашаа дотор гимнастикийн эвдэрчихсэн хэрэгслийн дэргэд зогсоно. Тэдний зүс царай цонхийж, гөлрөөд, зовхио буулган, гар нь сул унжжээ. 

	Тэдний урьд талд нь цөөвтөр офицерууд винтовоо тулан зогсох бөгөөд тэд, олзлогдогсдыг маш заналхийлэн харна. Аль аль нь юу болохыг хүлээж дуугүй зогсоно. Гэтэл өчигдөр Рощины таньж авсан өнөөх дутуу унтсан яргачны нүд шиг нүдтэй ахмад Фон Микке хашаан дотор үсчин хурдан гэгч орж ирээд:

	— Цөмийг нь... цөмийг нь гэж тушаалаа. Эрхмүүд ээ арван хүн гараад ирээч... гэж их л баяртай хашхирна. 

	Арван офицер замгаа тачигнуулан гарч очихын зуур олзлогдогсдын дотор хөдөлж эхлэв. Нэг өргөн цээжтэй, хүдэр эр, цэмбэн цамцаа толгой дээгүүрээ мулталж тайлна. Нэг сүрьеэ өвчтэй, босоо хар сахалтай, шүдгүй, энгийн хүн уйлагнан:

	— Муусайн хувалзууд, ажилчны цусыг сорцгоо! гэж хашхирав. 

	Хоёр нь чанга үнсэлцэж байхад, нэг сөөнгө хоолойтой хүн; “Босоцгоо дарлагдсан...” гэж дуу эхлэв. Яг энэ үед Рощин, өөрийг нь ширтэж байгааг мэдэж (Рощин, цагаан хайрцаг сандайлан хөлийнхөө ороолтоо засаж байжээ) толгойгоо өргөхөд түүнийг үхлийнхээ өмнө тоомсоргүй зэмлэн жигшиж байгаа нүд харагдана. (Царай нь харагдахгүй байв.)... “Ээ бурхан минь хэзээний дассан дотно санагддаг зэгэл нүд байна шүү!” гэж бодтол, 

	— Галла! гэж командлав. 

	Буун дуу сөөлжлөн яаралтай нирхийж, хашхиран янцаглах дуу гарав. Рощин сум шүргэсэн хөлөө заваан ороолтоор ороомор болж доош тонгойв. 

	Тулалдааны хоёр дахь өдөр, эхний өдрийн адил сайн дурын армийнхан амжилт олсонгүй. Хэдийгээр баруун жигүүр нь их бууны хуаранг эзэлж авсан боловч голоороо нэг ч алхам ахисангүй. Харин тэнд тулалдаж байсан Корниловын хайртай хүн болох хорооны дарга дэд хурандаа Неженцев алуулжээ. Зүүн жигүүрт нь Эрделийн даргалсан морин цэргүүд бас л ухарчээ. Хэдийгээр Екатеринодарын байшин бүрд шархадсан хүмүүс байсан боловч улаантнууд урьд урьдаасаа илүү махран эсэргүүцэж байв. Хамгаалах нүхний ойролцоо, гадаа гудамжинд олон тооны эхнэр хүүхэд алагдсан байв. Автономовын оронд чадамгай дайчин дарга байсан сан бол сэг тамтаг болж, ангиуд нь хутгалдчихсан сайн дурын армийг улаан цэргүүдийн нэгдсэн дайралтаар аль эрт няцаагаад устгачих байсан юм. 

	Гурав дахь өдөр болж хүчээ арайхийж сэлбэж нөхсөн сайн дурынхны хороод дахин дайрсан боловч бас л эхлэх байрандаа тулж ухрав. Олон хүн винтовоо хаяж ар талд байгаа ачаа хөсгөө барааджээ. Генералууд сэтгэл санаагаар унаж, цэргүүдийн байрласан газарт Алексеев ирээд буурал толгойгоо сэгсэрч үг ч хэлсэнгүй буцав. Гэвч энэ тоглоомд нэгэнт хожигдлоо, ямар нэг гай болж Екатеринодарт цөмрөн оровч хотыг тогтоон эзлэх чадалгүй боллоо гэж ерөнхий жанжинд орж хэлэх зүрхтэй нэг ч хүн байсангүй. 

	Цонхны доор тэргээр ачиж фермд авчирсан хайрт хүн, алагдсан Неженцевийн духыг үнсэн салах ёс гүйцэтгэснээс хойш Корнилов, амаа нэг ч нээж, хэнтэй ч ярьсангүй. Харин тэр байшингийн хажууд ганзат сум дэлбэрч нэг сум цонхы нь цоо цохиж, таазанд нь шигдэхэд Корнилов тэр сумыг хөмсөг зангидан горзгор хуруугаараа зангаж, яах гэсний нь бүү мэд дагуул Хаджиевт:

	— Хаан, үүнийг хадгалаарай гэж хэлэв. 

	Дөрөв дэх өдрийн шөнө нь “Дайралтаа үргэлжлүүл” гэсэн ерөнхий жанжны тушаал бүх хээрийн утсаар дамжиж байв. 

	Харин дөрөв дэх өдөр болоход дайралтын явц маш суларсныг хэн бүхэн мэдэв. Алагдсан Неженцевийг орлосон генерал Кутепов, ногооны хашаан дотор хориглож хэвтсэн Корниловын армидаа шилдэг хороог босгож чадсангүй. Ангиуд нь идэвхгүй тулалдаж, Эрделийн даргалсан морин цэргүүд ухарсаар л байв. Харааж, хашхирсаар Марковын хоолой нь таг болж, явдал дундаа үүрэглэж байв. Түүний даргалсан офицерууд нь өнөөх хуарангаас хоншоороо ч цухуйлгаж чадсангүй. 

	Үд дунд Корниловын тасалгаанд Алексеев, Романовский, Марков, Богавский, Филимонов. Деникин зэрэг генералууд цуглаж цэргийн зөвлөлийн хурал болов. Корнилов жижигхэн буурал толгойгоо мөрөндөө шигтгэн нугжийж, суугаад Романовын илтгэлийг сонсоно:

	«Их бууны ч, винтовын ч сум алга. Сайн дурын хасгууд сууриндаа харьцгааж байна. Бүх хороод тамтаг боллоо. Үхээнц байдалтай боллоо. Шархдаагүй олон хүн байлдааны шугамаа орхиж, ачаа руу очиж байна...” гэх мэтээр илтгэв. Генералууд хөмсөг буулган сонсоцгоож суув. Марков, нэг хүний мөр түшин унтана. Корниловын өргөн шанаатай нүүр нь бүдэг гэрэлд (цонхны нь хөшгийг татсан учраас) хатаасан шарилтай төстэй харагдана. Тэр нь бүдүүвтэр хоолойгоор:

	— Эрхмүүд ээ, байдал үнэхээр хүнд боллоо. Екатеринодарыг эзлэхээс өөр арга замгүй гэж би үзэж байна. Маргааш үүрээр хотыг бүх фронтоор дайрна гэж би шийдлээ. Казановичийн хороо бэлтгэлд үлдсэн. Би өөрөө тэр хороог авч дайралтад орно гэв. 

	Корнилов гэнэт шуухитнаж эхлэв. Генералууд толгойгоо ганзагалан сонсоно. Тарган бөгөөд буурал сахалтай архаг мэнгэртэй албаны түшмэлтэй төстэй генерал Деникин, өөрийн эрхгүй: “Ээ бурхан минь!” гэж хэлснээ ханиалган үүд рүү очив. Корнилов, түүний араас гялалзсан хар нүдээр харна. Тэгээд татгалзах чимээ сонсонгуут өндийж ирээд цэргийн зөвлөлийг тараав. Дөрөвдүгээр сарын нэгэнд шийдвэртэй дайралт хийхээр тогтжээ. Хагас цагийн дараа Деникин эргэж ирэв. Цээж нь хэржигнэсэн хэвээр аж. Тэгээд дотно эелдэг дуугаар:

	— Эрхэмсэг дээд төрөлт ноёнтон танаас хүний хувиар нэг юм асуухыг зөвшөөрнө үү гэсэнд Корнилов. 

	— Антон Иванович, таны үгийг би сонсож байна гэв. 

	Лавр Георгиевич ээ та юунд ингэж гөжиж зүтгэнэ вэ. 

	Корнилов, тэр даруй ингэж хариулахаа аль эрт зэхсэн юм шиг:

	— Өөр зам байхгүй. Хэрэв Екатеринодарыг эс авбаас би духандаа сум зооно гээд (Маханд нь тултал мэрчихсэн хумстай хуруугаар шанаа руугаа зангав.) 

	— Та тэгж болохгүй! гээд (Деникин молцгор цагаан гараа өргөж элгээ дарав.) Бурхан тэнгэр, эх орныхоо өмнө армийг хэн жолоодох бил ээ.... Лавр Георгиевич минь гэхэд, 

	— Өндөр дээд төрөлт ноёнтон минь та жолоодохгүй юу гээд Корнилов гараараа яаран зангаж яриа дууслаа гэдгийг ойлгуулав. 

	Гуравдугаар сарын гучин нэгний дулаан өглөө тэнгэр цэв цэлмэг байв. Сая ногоорч байгаа газраас уур хөөрч, Кубани мөрний булингартай ногоон ус эгц эрэг дундуур залхуурсан мэт намуухан урсаж байхад, загас л үсчиж амгалан байдлыг нь эвдэж байв. Хаа нэг буун дуу гарч, алсад их буу нүргэж, сум нь исгэрэн өнгөрөхөөс өөр дуу чимээ үгүй байв. Маргааш шинэ цуст тулалдаанаа эхлэх гэж хүмүүс амарч байв. 

	Дэслэгч Долинский нэг байшингийн саравч дотор сууж тамхи татна. “Дотуур цамц, өмд, оймс зэргээ угааж, усанд орвол сайн юм сан гэж” бодно. Аль нэгтэйгээс нисэж ирсэн шувуу төгөл дотор хөгжилтэй жиргэхэд, Долинский толгой өндийлгөн хартал их бууны сум сүнгэнэж ирээд яг тэр төгөл дотор төмрийн дуу чахруулан дэлбэрэв. Өнөөх шувуу ч жиргэхээ болив. Яагаад ч шөл хийх гээд алагдаж орхиогүй юм бүү мэд, нэг муу тэнэг, эм тахианд Долинский тамхины ишээ шидэж өгөөд, санаа алдан байшиндаа орж хаалганы хажууд сууснаа, даруй босож бүдэг бадаг гэрэлтэй тасалгаанд ороход Корнилов, тэлээгээ чангалан зогсож байв. 

	— Яав, цай бас болоогүй юу гэж зөөлөн дуугаар асуув. 

	— Минут хэртэй болоод болно, дээд төрөлт ноён минь би тушаал өгсөн. 

	Корнилов, ширээний дэргэд сууж, ширээ тохойлдон, чорчгор туранхай алгаараа духныхаа атирааг илбэнэ. 

	— Дэслэгч ээ би танд нэг юм хэлэх гэсэн чинь, юу хэлэх гэснээ санахгүй юм бас золиг оо доо... гэлээ. 

	— Долинский юу хэлэхийг нь хүлээж, ширээн дээр бөхийж байв. Ерөнхий жанжны уул байр төрх айхтар их өөр болж, сулхан дуугарч, сандарсан янзтай байгааг үзээд дуу нь суларч Долинскийн айдас хүрэв. 

	— Мөн золиг байна даа.... Санаанд орохоо байлаа, харин та явахгүй биз.... Сая цонхоор харлаа, мөн сайхан өглөө байна шүү... Аа тийм... Корнилов, яриагаа тасалж, толгойгоо өргөн чагнав. Гэтэл одоо яг хөшиг татсан цонхоор орох нь уу гэмээр их бууны сум улин исгэрсээр айсуй чимээг Долинский ч таньж гэдрэг ухрав. Толгой дээр нь аймшигтай дуугаран дэлбэрч, дөл улалзан, агаар долгилов. Ерөнхий жанжны бие хачин эвгүй байдалтай дээшээ шигдлээ. 

	Долинскийг цонхоор чулууджээ. Тэр нь нил шохойнд будагдчихаад, уруул нь чичрэн гадаа ногоон дээр сууж байхад нь түүн рүү хүмүүс гүйлдэнэ... Дамнуурга ор дээр тавьж, эсгий хэвнэгээр дутуу хучаастай байгаа ерөнхий жанжны биеийн дэргэд нэг эмч явган сууж оролдоно. Цаахна талд нь штабынхан бөөгнөрч, харин өргөн хүрээтэй малгайгаа эвгүй өмссөн Деникин дамнуургад нэлээд ойр зогсож байв. 

	Минутын өмнө Корнилов амьсгалж байсан бөгөөд үзэгдэхүйц гэмтэл байхгүй, харин шанаа дээр нь л жаалхан шалбархай байжээ. Эмч нь уул нь сүрхий гавихгүй хүн байсны дээр хэрэг нэгэнт өнгөрснийг мэдэж байсан боловч улс цөм өөрийг нь ширтэн горьдож байгааг мэдэн Корниловын биеийг хичээнгүй дүр гарган үзэж байв. Тэгснээ яаралгүй босож, шилээ засаад: “Анагаах ухаанд ч аргалах арга алга даа” гэсэн юм шиг толгойгоо сэгсрэв. Деникин түүнд ойртож очоод бачимдсан дуугаар:

	— Сэтгэл засмаар юм хэлж өгөөч дээ гэв. 

	— Горьдол алга! Өнгөрлөө гэж доктор гараа сарвайлгав. 

	Деникин, салганан чичрэн, нусныхаа алчуурыг гаргаж нүдээ даран арчихад түүний тарган тэсгэр бие нь нугжийж харагдана. Өнөөх бөөгнөрч байсан штабынхан Корниловын хүүрийг харахаа больж, Деникинийг ширтэн түүнд ойртож очив. Деникин, сөгдөн Корниловын шаргал цонхигор нүүр дээр загалмайлан залбирч, духыг нь үнсэв. Хоёр офицер Деникинийг өргөж босгоход, нэг офицер сандарсан янзтай:

	— Эрхмүүд ээ, жанжны орыг хэн орлох вэ гэв. 

	— Би жанжны орыг би орлолгүй яах вэ. Лавр Георгиевич энэ тухай түрүүн ширүүн тушаасан юм. Ер нь өчигдөр ч энэ тухай надад хэлж байсан... гэж Деникин уйлагнан өндөр дуугаар хэлэв. 

	Тэр шөнө сайн дурын арми байраа ор сураггүй орхиж, явган, морин цэргүүд, ачаа хөсөг, хүн эмнэлэг, улс төрийн зүтгэлтнүүдийг суулгасан морь тэрэг болоод Корнилов, Неженцев хоёрынхоо хүүрийг ачиж аваад умар зүг Габачбау гэдэг гацаа чиглэн одов. 

	Корниловын аян дайн бүтсэнгүй. Түүний гол удирдагчид, гар бие оролцогчдын тэн хагас нь алагдаж, ирээдүйн түүхч энэ тухай дурсахад тоотой хэдхэн үг хэрэгтэй болох мэт санагдана. 

	Гэтэл үнэн хэрэг дээрээ Корниловын “мөсөн аялал маш их ач холбогдолтой зүйл байсан юм. Ер цагаантны хэл яриа, үлгэр домог, байлдааны нэр томьёо, Георгийн одон тэмдгийн тууз дээр илд, өргөст титэм хоёр зөрүүлж зурсан цагаантны шинэ батлагдсан одон тэмдгээс өгсүүлээд бүх юм нь аян дайны дундуур анх гарч ирсэн юм. Тэгээд цаашдаа цэрэг дайчлан татахдаа, гадаадынхантай түнжин муудахдаа, нутгийн хүмүүстэй будилахдаа цагаантнууд зовж тарчилснаа эрхэмд үзэж нотолгоо болгодог байлаа. Үүний нь эсэргүүцэх газаргүй байв. Жишээ нь яах вэ, нэг генерал бүх хошууныхныг сүмбээр балбаа л биз (тэр цагт сүмбэдлээ гэж товч ярьдаг байсан юм.) Зовж, тарчилсан амьтад, балбаж жанчаа л биз тэднийг юу ч гэх вэ дээ. 

	
IV

	Алексей Красильников, дүүгээ хүүхэд шиг тэврэн, вагоны гишгүүр дээрээс үсрэн бууж, тавцан дээр тавив. Матрена, галт тэрэгний буудлын хаалганы хажууд, хонхны нь дэргэд зогсоно. Матрена хот маягийн пальто өмсөж, гялтганасан хар үсээ зөвлөлтийн шинэ цагийн маягаар цагаан алчуураар цэвэрхэн зангидсан тул Семен даруй таньсангүй. Залуу туграг, сайхан царай нь айсан янзтай бөгөөд уруулаа чанга жимийсэн байв. 

	Семенийг ахаараа түшүүлэн, хөлөө арай чүү зөрүүлсээр ойртож очиход Матрены хар нүд нь цавчлан, уруул нь умалзаж:

	— Ээ хөөрхий минь, бүр нүднээс гарчихжээ. гэж аяархан хэлэв... 

	— Семен санаа алдаж, гараа эхнэрийнхээ мөрөн дээр тавиад цэвэрхэн хүйтэн хацарт нь уруулаа хүргэв. Алексей, Матренагаас ташуурыг нь авч, хэдүүлээ жаал дуугүй зогсож байснаа:

	— За нөхрийг чинь авчирлаа. Золигууд алах гээд чадсангүй. Зүгээр, хамт явж хадлангаа хадна. За, дүү нар минь явцгаая гэж Алексей хэлэв. 

	Матрена, Семенийг чангаар энхрийлэн тэврэн түшсээр гэртээ нэхсэн хивсний дээр, цэцэг хатгасан өдөн дэр дэвссэн тэрэгний дэргэд хүргээд нөхрөө суулгаж өөрөө хажууд нь зэрэгцэн, хот маягийн хийцтэй шинэ гуталтай хөлөө жийж суув. Алексей хударгаа засангуут

	— Хоёрдугаар сард нэг морин цэрэг цуваанаас төөрч хоцорсон юм. Тэгээд би, түүнийг хоёр хоног шувт тогооны архи цэрдийтэл уулгаж, бас тэгээд керенскийн таван зуун цаасан янчаан өгөөд авсан морь доо гэж урамтай гэгч ярив. Тэгээд Алексей сайхан зээрд морины хондлой дээр алгадаж, тэрэгний урьд тал дээр үсрэн гарч, хурган малгайгаа засангуут, жолоогоо гудчин морио хөдөлгөв. Дөнгөж сая ногоорч байгаа талд хээрийн зам дээр гарч очиход, чогчиго далавчаа дэрвэлзүүлэн жиргэнэ. Семений сахлаа хусаагүй, зэвхий царай нь инээмсэглэх төлөвтэй болов. Матрена нөхрөө тэврэн биедээ наалдуулан юм асуух аятай харахад нь Семен ч өөдөөс нь:

	— Та нар чинь энд завшиж байх шив... гэсэн янзтай харлаа. Цэвэрхэн будсан, цэлгэр байшинд ороход Семенд аятайхан байв. Ногоон самбартай жижиг цонхнууд банзан саравчтай байшингийнхаа хэзээний танил намхан хаалгаар алхаж ороход нь шохойгоор цэвэрхэн гэгч будсан бүлээн пийшин, цэцэг хатгасан бүтээлгээр бүтээсэн бат ширээ, тавиур дээр нь тосгонд ер байдаггүй шаазан, цайртай сав суулга, зүүн талд нь торон хээтэй бүтээлэг дэлгэж, баахан өдөн дэр хөвсийтөл цохиж тавьсан төмөр ортой Матренагийн унтдаг өрөө, баруун талд нь хуучин талийгаач эцгийн унтдаг байсан одоо бол Алексейн унтдаг өрөө байх бөгөөд хананд нь хазаар эмээл, тоног, сэлэм, винтов, гэрэл зураг өлгөсөн байв. Ер нь бүх гурван тасалгаанд нь анчаар, удамбар зэрэг шавар ваартай цэцгүүдийг аятайхан тавьсан байх бөгөөд энэ бүх цэвэр чинээлэг байдлыг хараад Семен ихэд гайхна. Семен бүтэн жил хагас хэртэй гэртээ байсангүй, гэтэл төмөр ор, удамбар тавьсан нь сурвалжит авгай шиг бөгөөд Матрена ч хот маягаар хувцасласан байв. 

	Семен вандан дээр сууж хүзүүний ороолтоо арай хийж тайлах зуураа 

	— Та нар чинь газрын эзэд шиг сууж байх шив гэв. Матрена хот маягийн пальтогоо авдартаа хийж, хормогчоо зүүж ширээнийхээ бүтээлгийг дотроор нь эргүүлж дэвсэнгүүт шаламгай нь аргагүй хоол ундаа зэхэж гарав. Пийшин рүү ацаа шургуулаад, дааж ядахдаа тохойгоо хүртэл нүцгэн гар нь ягааран чинэрч, пийшингийнхээ амсар дээр ширмэн тогоотой борщ хэмээх улаан шөл гаргаж ирэв. Ширээн дээр нь гахайн өөх, утсан галууны мах, нялзалсан загас зэрэг зууш аль түрүүнд зэхээстэй байв. Матрена Алексей рүү хялам хийхэд цаадах нь хариу ирмэж, Матрена шавар ваартай нэрмэл архи авчрав. 

	Тэгээд ах дүү хоёр ширээний ард сууж, Алексей дүүдээ эхний аяга архийг барихад Матрена өмнө нь мэхийв. Тэгээд Семен гал бадарсан охийг ууж, амьсгал давхцан үлээж байхад Матрена, Алексей хоёр нүдээ арчиж байв. Энэ нь Семенийг амьд мэнд үлдээд хамт хоол идэж суугаад нь баярласан хэрэг ажээ. Борщоо идэж дууссаны дараа 

	— Дүү минь хүнээс гойд ч юм алга, тэгэхдээ ажил төрөл овоо л байна гэж Алексей хэлэв. Матрена, ястай тавгаа хурааж, нөхрийнхөө хажууд шахан суув. Гүнгийн зуслангийн тэнд төгөл модны хажуу биед нэг зурвас сайн газар байдгийг мартаагүй биз дээ. За тэгээд би олны дунд маш их уг яриа болж, тариачдад зургаан хувин тогооны архи өгч байгаад тэр газрыг хэрчиж авсан даа. Энэ хавар Матрена бид хоёр түүнийг хагалсан. Зун ч зүгээр боллоо, голын хажуу талын зурвас дээр ч ургац сайн гарсан. Энэ бүх ор дэр толь шил халбага шанага, данх, элдэв дээдийн хувцсыг цөмийг нь энэ өвөл олж авсан юм. Чиний Матрена чинь аж ахуйдаа тун чамбай юм. Зах гардаг нэг ч өдрийг алгасаагүй. Би ч хуучин ёсыг дагаж мөнгөөр худалддаг, харин Матрена тэгэхгүй шүү. Гахай тахиагаа нядлаад, төмс, гурилаа ачиж хормой доогуураа нуучхаад хот руу явдаг юм. Тэгээд захаар орохгүй хуучин баян ноён явагсдын гэрээр нь орж энэ тэрийг ширтэн харж: “Энэ оронд чинь хоёр пүү гурил, зургаан фунт гахайн өөх, энэ бүтээлэгт чинь төчнөөн төмс өгье....” гэж наймаалдаг юм. Захаас буцах замдаа шувт инээлдэж, цыганууд шиг шулганалдаж ирдэг юм. 

	Матрена нөхрийнхөө гарыг атгаж аваад:

	— Миний үеэл эгч Авдотьяг мэднэ биз дээ надаас нэг эгч юм түүнийг Алексейд гуйж өгье гэв. 

	Алексей инээж хармаандаа юм тэмтрэн:

	— Энэ авгайчууд надаас өрсөж намайгаа гэрлүүлэхээр шийджээ... Ер нь дүү минь зөв нь ч зөв. Бэлэвсэн байж бүр залхлаа. Тэгээд архи уучхаад хүүхэн олж өгөөч гэж зууч авгайчуудад очдог, дараа үүнийгээ бодоход ой гутах юм гэв. 

	Алексей, хавтагатай тамхи, нүүрс болтлоо цоночихсон гаансаа гаргаж, өөрөө тарьсан тамхи чихэж нэрэхэд гэрээр дүүрэн утаа манарна, Яриа, архи хоёрт Семений толгой нь эргэж, яриаг нь сонирхон сонсож сууна. 

	Үдшийн бүрэнхийд Матрена түүнийг халуун усанд оруулж биеийг нь хичээнгүйлэн угааж, халуун уураар хөлөртөл утаад, хусны мөчрөөр биеийг нь нүдэж, үстэй дээлд ороож өгөөд, дахин ширээний ард сууцгаан үдшийн хоолоо идэж шавар ваартай нэрмэл юмаа шавхартал уув. Семений бие нь хэдийгээр сул байсан боловч, эхнэртэйгээ хамт хэвтээд халуун гараар нь хүзүүгээ ороолгуулан дуг унтав. Өглөө сэрж нүдээ нээхэд, гэр нь дулаан, сайхан цэвэрлэсэн байв. Матрена нүдээ дүрэлзүүлэн, цагаан шүдээ яралзуулан инээмсэглэж, талхны өтгөн хутгаж байв. Алексей удахгүй тарианы талбайнаас ирж, өглөөний цай цуугаа уух ёстой байв. Хаврын нарны гэрэл цэвэрхэн цонхоор сацран тусч, удамбарын навчис гялтганана. Матренатай хамт унтсан энэ шөнө мөн өчигдрийн дотор хүч чадал нь хоёр дахин нэмэгдэх мэт санагдаж, Семен орон дээрээ суугаад биеийн чилээгээ гаргана. Хувцаслаж, нүүр гараа угаагаад ахын тонгорго хаана байна вэ гэж асууж, түүний өрөөнд орж толины хэлтэрхийд харж, сахлаа хусав. Тэгээд гадагшаа гарч, хашааны хаалганы хажууд зогсоод, айлынхаа цэцэрлэг дотор сууж байгаа дөрвөн эзэн хааныг үзэж өнгөрөөсөн өндөр настай өвгөнтэй мэхийн мэндлэв. Өвгөн, малгайгаа авч тэргүүнээ ихэмсэг гэгч гудайлган хариу мэндлээд, эсгий гуталтай мэдээгүй болчихсон хөлөө тэгш жийж, шөрмөслөг гараа таяг дээрээ тэврэн хуучин янзаараа суув. Энэ үед хуучин таних гудамж нь хүн амьтангүй эв эзгүй байв. Байшингуудын хоорондуур ногоон зүлэг алс зурайн харагдана. Тэнгэрийн хаяа дахь хиргисүүр мэт булшнууд дээр хөллөөгүй тэрэг орхисон харагдана. Семенийг зүүн тийшээ харахад шохойлог өнгөтэй огцом эрэг дээр хоёр салхин тээрэм жигүүрээ нозоорсон янзтай эргэлдүүлж байв. Жаахан доошоо толгойн бэлд жимсний цэцэрлэг дотор байгаа сүмийн хонхт цамхаг сүрлэн дээврүүдийн дундаас цайж харагдана. Одоохондоо ногоорч амжаагүй зэгэл өнгөтэй төгөл модны цаана ван агсны байшингийн цонх, наранд гялалзана. Төгөл мод, байшингийн сайхан нүүрэн тал нь тогтоосон нуурт гийж, усны нь дэргэд үхэр мал хэвтэж хүүхдүүд гүйлдэж байв. 

	Семен, ахынхаа уужим дээлийн халаасанд гараа хийгээд, шижээргүйхэн харж зогсоно. Тэгж энэ тэрийг харж зогсоход Семений зүрх шимшрэх болж, тосгон, шинэхэн ногоорч байгаа жимсний цэцэрлэг, хагалсан газар дээгүүр униартан суунаглаж байгаа халуун илч дундуур алсыг харахдаа, энэ чимээ аниргүй, амгалан байдлыг харж байгаа нь хараахан биш ажээ. Ах Алексей нь морин тэргээрээ дөтөлж ирээд, нэлээд холоос дүүгээ дуудав. Дааманаа нээх зуураа Семенийг анхааралтай харж байв. Морь тэргээ буулгаад хашаан дотор өлгөсөн угаалтуураас гараа угаав. 

	— Дүү минь зүгээр тэгж л бай. Би ч германы фронтоос ирээд бас л уулгасан, уйтгарлаж юу ч харах дургүй байсан... Энэ мондийн дайн шиг заналтай юм юу байх вэ. Алив орж өглөөний цай цуугаа ууя гэж Алексей дүүдээ эелдгээр хэлэв. 

	Семенийг дуу цөөнтэй байхад нь нөхөр маань хөгжилгүй байна даа гэж Матрена ч ажиж мэдлээ. Өглөөний цайны дараа Алексей бас л тарианы талбай руу явав. Матрена нөгөө морио хөллөөд нүцгэн хөлөө дороо нугалан шивх асгахаар явав. Семен, ахынхаа орон дээр хэвтээд нойр нь хүрэхгүй хөлбөрч байв. Уйтгар зүрхийг нь шаналгана. “Эд нарт яриад ярианы гарз, ойлгохгүй байна” гэж шүд зуун бодно. Харин үдэш нь гурвуул дааманыхаа хажууд байгаа дүнзэн дээр суухаар гарахдаа Семен тэсэлгүй ийн ярив. 

	— Алексей чи, винтовоо ер нь цэвэрлэх юм биш үү. 

	— За түүгээр яах юм бэ... Дүү минь одоо зуун жил болсон ч байлдаан болохгүй шүү. 

	— Арай л эрт баярлаж, эрт удамбар ургуулж дээ. 

	— Чи бас эрт байхад бүү уурла хө. 

	Алексей гаансандаа тамхи нэрж, хөл хоорондоо нулимаад 

	— Эр хүн шиг ярья, бид нар ямар цуглаанд очсон юм биш. Ер нь цуглаан дээр юу ярьдгийг би цөм мэднэ, өөрөө ч хашхирч л байлаа. Харин Семен чи, чамд хэрэгтэй юм ярьж байхад дуулдаг, хэрэггүй юмыг нөгөө чихээрээ гаргадаг болж сур. Ухаандаа газрыг хөдөлмөрчдөд олгоно гэдэг чинь туйлын зөв. За тэр ядуучуудын хороог аваад үз. Бид тэр хорооныхныг тосгондоо ногтолж орхисон. Тэр Сосновка тосгонд ядуучуудын хороо ёстой дураараа тургиж, хэчнээн хөрөнгө хурааж, үзэшгүй муухай хэрэг тарьж байна гэж санана. Гүн Бобринскийн эдлэнг цөмийг нь сангийн аж ахуйд өгсөн, тариачдад сөөм ч газар хэрчиж өгөөгүй. Харин тэр хороонд хэн байна гээч. Тэндхийн хоёр орох оронгүй, оочих шааргүй амьтан, бусад нь бүү мэд зарим нь энд тэндээс ирсэн хоригдлууд... Ийм л байгаа юм даа, чи ойлгов уу, үгүй юү. 

	— Үгүй би, өөр юм ярьж байна шүү... гээд Семен царайгаа буруулав. 

	— Чи өөр юм гэнэ ээ, харин яг түүний чинь тухай л ярьж байна хө. Арван долоон онд би ч бас л хөрөнгөтний тухай орилж байлаа. Гэтэл түс хийтэл оноход нь даруй гэртээ ирсэн юм. Тэгэхэд минь хөл рүү түс хийтэл буудсан хүн бурхны авралаар эрүүл энх байгаасай. Тэгээд хүн идэж идэж орхиход маргааш нь бас л юм идмээр болдгийг би ойлгосон. За тэгээд яах вэ, хөдөлмөрлөх хэрэгтэй... 

	Семен хумсаараа дүнз няслаад:

	— Хөл доор чинь газар дэлхий шатаж байхад та нар амар унтахаар хэвтжээ гэв. 

	— Танай тэр усан цэрэгт чинь, хотуудад хувьсгал дуусаагүй байж мэднэ. Харин манай тосгонд газраа хуваахтай зэрэг л хувьсгал дууссан. За тэгээд одоо юу хийх үлдээд байна вэ, гэвэл тарьж гүйцмэгц л ядуучуудын хороог янзална. Петр гэгээний мэндэлсэн өдрийн баяр болоход ядуучуудын хорооноос нэг ч хүн үлдээхгүй. Золигуудыг амьдаар нь булах юм шүү. Бид коммунистуудаас айхгүй байна. Бид нар чинь шулмаас ч айдаггүй улс шүү. Чи мэдэж аваарай... 

	— Алексей Иванович минь, аядаач, харав уу энэ чинь чичирч байна. Ер нь өвчтэй хүнээс элдвийг лавлаж болдог юм уу гэж Матрена намуухан хэлэв. 

	— Би өвчтэй биш, харин энд би харийн хүн шиг байна гэж Семен хашхираад сүлжмэл хашаа руу холдов. 

	Ингээд тэдний яриа үүгээр дуусав. 

	Үдшийн цагаан гэгээнд хоёр муу сарьсан багваахай нисэцгээнэ. Зарим айлын цонхонд гэрэлд харагдаж, үдшийн цай цуугаа ууж дууссан бололтой. Алсад охид дуулцгааж байтал гэнэт дуу нь тасарч бүрэнхийн дунд, гудамжаар морин түвэргээн сонстов. Тэр давхиж яваа хүн мориныхоо амыг татаж нэг юм хашхирснаа дахин давхина. Алексей чагнангуут гаансаа амнаасаа авч, дүнзэн дээрээс босов. 

	— Бас гай зовлон учрах нь уу гэж Матрена хэлэв. Тэгтэл өнөөх давхиж яваа хүн харагдахад, тэр нь толгой нүцгэн нэг банди, нүцгэн хөлөө санжгануулан давхиж байв. 

	— Германчууд айсуй! Сосновкад дөрвөн хүн алчихлаа шүү, та минь!.. гэж хашхирав. 

	Шинэ тооллын гуравдугаар сард найрамдлын гэрээ тогтоосны дараа герман цэргүүд Ригагаас Хар тэнгис хүртэл фронтоор Украйн, Донбасс руу дайрав. 

	Германчууд тэрхүү найрамдлын гэрээ ёсоор Украины төв Рада хэмээх засгийн газраас 75 сая пүү тариа будаа, амьд мал 11 сая толгой, галуу тахиа 2 сая, сахар 2—5 сая пүү, спирт 20 сая литр өндөг 2, 5 мянган вагон, гахайн өөх 4 мянган пүү түүнээс гадна цөцгийн тос, шир, ноос, мод зэргийг гаргуулж авах ёстой байв. 

	Германчууд төмөр дуулга, зэвхий ногоон хувцсаа өмсөөд цэргийн дүрэм горимыг яг таг баримтлан Украин руу довтлон дайрав. Улаан армийн хүч муутай хаалтуудыг германы хүнд их бууны галаар арчиж байв. 

	Тоо томшгүй цэрэг, авто машин цувж, алаглуулан будсан их буу хөврөлдөж, танк, хуягтууд харжигнан бүхэл бүтэн хөвдөг гүүр зөөж нисдэг онгоцнууд агаарт зэл татсан мэт шуугилдаж байв. 

	Энэ ор тас зэвсэггүй шахам ард түмнийг цэргийн техникээр эзэрхэн түрэмгийлсэнтэй адил бил ээ. Уурхайчид, фронтынхон, тариачид болоод хотын ажилчдаар бүрдсэн бөгөөд германчуудаас хавьгүй цөөн тоотой улаан цэргийн багууд умар, дорно зүг чиглэн байлдсаар ухарч байв. 

	Германд Украинаа худалдсан төв рада хэмээх засгийн оронд ордны шадар генерал Скоропадский гэгчийг суулгасанд тэр нь өөрийнхөө өмсөх дуртай урт хөх дээлээ өмсөөд атаман захирагчийн бялууг атгаж:«Өргөн украйн минь... өнөөдрөөс эхлээд үеийн үед энх тайван, нам гүм, амар сайхан байх болно. Ажилчид суурь машинаа ажиллуул, тариачид анжсаа барь! Улааны хортон сөнөн дарагдах болтугай” гэж хашхирч байв. 

	Владимировск тосгоны гудамжаар өнөөх морьтой хүн айдас хүргэн давхиж өнгөрснөөс хойш долоо хоносны дараа, бүр өглөөгүүр салхин тээрмийн хажуу дахь шохойлог цагаан эрэг дээр орос мориноос шал ондоо зэгзгэр том хар морьдтой, богинохон зэгэл ногоон цамцтай хөнгөн морин цэргийн цацагтай малгай өмссөн 20 хүн гарч ирэв. Тэд доор нь байгаа тосгоныг хараад яаран довтолж ирэв. 

	Тосгонд хүн амьтан зэгсэн байв. Тэр өдөр ихэнх нь тариаландаа гарсангүй. Хүүхдүүд хашаа хаалгаа хэсэн гүйлдэж, авгайчууд сүлжмэл хашаан дээгүүрээ дуудалцаж, удалгүй сүмийн өмнөх талбай дээр амьтан бөөгнөрөв. Өнөөх морин цэргүүд салхин тээрмийн хажууд хоёр пулемёт зоож байгаа нь тод харагдав. 

	Ингэж байтал, төдхөн тосгоны нөгөө талаас шилбүүр тачигнан, төмөр мөөртэй дугуй тарчигнаж, хөөс болчихсон краков угсааны хос морь хөллөсөн тэрэг хатируулан талбайд орж ирэв. Давчуу жадгар цамцтай, улцан цагаан нүдтэй, урт эрүүтэй, болхи цэрэг тэр тэргийг жолоодож, түүний ар талд нь нүдэндээ саравчтай, цоо шинэхэн тоглоомын юм шиг малгайтай, сүрхий ширүүн янзын хачин дүртэй герман офицер ташаа тулан сүржин суух бөгөөд ноднин намар гүнгийн эдлэнгээс дотуур өмдтэйгөө амь зулбаж гарсан бөгөөд энэ тосгоныхны эртний танил, гүнгийн даамал, тэр офицерын зүүн бөөрөнд нь наалдан суужээ. 

	Тэр нь одоо хөмсөг зангидан, сайн пальто, дулаан малгай өмсөж, нүдэндээ алтан хүрээтэй саравч зүүж, сахал самбайгаа хусчихсан, тарган цатгалан харагдана. Тэгээд энэ Григорий Карлович Милийг тариачид хараад, үгүй ер нь гэж хүзүүгээ маажин ёжилно. 

	Гэтэл өнөөх инээдтэй хачин офицер гэнэт-

	— Малгайгаа авцгаая! гэж оросоор хашхирахад ойролцоо байсан зарим нэг хүн дурамжхан авмар болов. Талбайд анир чимээгүй болов. Тэр офицер өнөөх л суусан янзаараа, нүдний нь шил гялалзан ханхалзан дашаагаа тулж, үг бүрийг арай чүү эвлэрүүлэн, тэгэхдээ зөв дуудан байж, хэлсэн нь:

	— Владимировск тосгоны тариачид аа, та нар тэр төвгөр дээр байгаа германы хоёр пулемётыг харсан биз. Тэр чинь сайхан бууддаг юм шүү... Та нар бол ухаантай тариачид байх аа. Би та нарт хор хүргэх гээгүй бил ээ. Эзэн хаан Вильгельмийн герман цэргүүд, та нарын дотор үнэнч шударга ёс тогтоохоор танай энд ирлээ. Манай германчууд бол бусдын юмыг хулгай хийхийг үзэж чаддаггүй бөгөөд тэгвэл хайр найргүй шийтгэдэг юм шүү. Большевикууд та нарт өөр юм сургасан биз дээ, тийм үү! Тийм учраас бид большевикуудыг үлдэн хөөсөн, одоо тэд үүрд эргэж ирэхгүй. Тэгэхлээр та нар хийсэн хэргээ сайтар эргэцүүлэн бодож үз гэж би зөвлөе. Түүнээс гадна энэ эдлэнгийн эзнээс хулгайлан авсан юмаа цөмийг нь даруй эргүүлж өгөгтүн... гэв. 

	Энэ үгийг сонсоод хүмүүс гайхан шогшров. Григорий Карлович, малгайныхаа саравчийг нүд рүүгээ дараад, тариачдыг анхааралтай харсаар байв. Тэр нь лав нэг хүнийг таних шиг болж, түүний тарган малигар нүүр нь нэг удаа ихэмсэг янзтай инээмсэглэв. Офицер яриагаа дуусгав. Тариачид дуугүй л зогсоно. 

	— Би үүргээ гүйцэтгэлээ, одоо ноён Миль та үгээ хэл дээ. 

	— Ноён дэслэгч ээ, эднүүдтэй надад ярих юм алга, эднүүд тэртэй, тэргүй ойлгосон биз гэж Григорий Карлович, өнөө офицерыг маш хүндэтгэн ая засаж үг хэлсэнгүй. Тэр хэгжүүн офицер

	— За сайн байна, Авгууст аа яваарай! гэв. 

	Саравчгүй малгайтай цэрэг, шилбүүрээ тас хийлгэхэд, цэрэг тэрэг ухасхийн, ярагдаж байгаа хүмүүс дундуур зүсэн, гурван өдрийн цаана хошууны гүйцэтгэх хороо байрлаж байсан гүнгийн байшинг чиглэн явав. 

	— Энэ герман их ханхалзаж байна аа! гэж нэг хүн хэлэв. 

	— Та минь Григорий Карлович дуугүй байна шүү. 

	— Хүлээж л бай, тэр чинь яриагаа эхэлнэ дээ. 

	— Ээ бурхан минь мөн их гай яа, яах нь энэ вэ. 

	— Удахгүй захирагч заларч ирнэ дээ. 

	— Сосновкад зэгж захирагчтай болсон, хурал хийлгээд тариачдыг энэ тэр, дээрэмчид, та нар чинь мянга есөн зуун таван оныг мартаа юу гээд л гурван цаг шувт харааж, улс төрийн бодлогыг цөмийг нь тайлбарласан гэнэ. 

	— Одоо яадаг бол. 

	— Яах вэ, зад нүднэ л биз. 

	— Хагалсан газраа яах вэ. Одоо тэр чинь хэнийх болох вэ. Хагалсан газраа таллах биз, тэгээд хураасны дараа л талыг нь гүнд өгнө дөө. 

	— Ээ чөтгөр, би ер нь зайлна аа... 

	— Хаана очих гээв тэнэг минь гэх зэргээр тариачид хөөрөлдөөд гарж одов. Үдэш нь вангийн байшин руу диван түшлэгтэй зөөлөн сандал, ор, цонхны хөшиг, алтан жаазтай толь, зураг сэлтийг зөөж гарав. 

	Красильниковынх гэрэл асаалгүй үдшийнхээ цай цуугаа уув. Алексей халбагаа үе үе тавьж, цонх руу харж санаа алдана. Матрена пийшин, ширээ хоёрынхоо хооронд явахдаа оготно шиг сэм явна. Семен, өтгөн хар үсээ дух руугаа унжуулан бөгцийсхийн сууна. Матрена, хоолны үлдэгдэл хураахдаа эсвэл тавагтай өөр хоол авчирч тавихдаа Семенийг нэг бол тохойгоороо, үгүйтвэл элгээрээ шүргэвч цаадах нь хөшиж орхисон мэт нам сууж толгойгоо ч эс өргөнө. 

	Алексей гэнэт цонх руу эргэж, шилийг нь няслангуут харахад нь үдшийн анир чимээгүйн дунд алс тэртээ хүн уянгалан ёолох нь тод сонсогдов. Матрена даруй хоёр гараа өвдөг хоорондоо хавчин вандан дээр суув. 

	— Васька Дементьевийг л нүдэж байна, түүнийг саявтар вангийн хашаа руу аваачсан юм гэж Алексей аяархан хэлэв. 

	— Энэ чинь даруй гурав дахь хүнээ зодож байна гэж Матрена шивгэнэв. 

	Чимээгүй л сонсож байв. Өнөөх хүний аймаар муухай орилох нь үдшийн харанхуйд тосгон даяар дуулдсаар байв. 

	Семен, огцом босож, суран тэлээгээ чангалаад ахынхаа өрөөнд оров. Матрена түүний хойноос мөн л үг дуугүй ухасхийв. Семен хананаас винтовоо мултлан авахад, Матрена хүзүүгий нь тэвэрч аваад цагаан шүдээ зуун, дүүжлэгдэхэд нь Семен түлхэх гэснээ болив. Винтов нь шавар шалан дээр ойчив. Семен, нүүрээ өдөн дэр рүү шигтгэн орон дээр ойчив. Матрена хажууд нь сууж, нөхрийнхөө ширүүн үсийг нь илбэнэ. 

	Харуул манаа болоод шинэ гетманы гайдамак гэгч цэргүүдийн хүч чадлыг итгэхгүй учраас захирагч Григорий Карлович Миль, Владимировск тосгонд цэрэг хуарагнуулахыг хүсэн уламжлав. Германчууд үүний нь дуртай зөвшөөрч уг тосгонд олон пулемёттой хоёр салаа цэрэг ирүүлэв. 

	Цэргүүдийг айлын байшингуудад хувааж суулгасан бөгөөд хэнийд цэрэг суулгахаа Григорий Карлович өөрөө зааж өгсөн гэж ярилцана. Юутай ч гэсэн ноднин жил вангийн эдлэнг сүйтгэх хэрэгт оролцсон тариачид сумын гүйцэтгэх захиргааны нам бус гишүүд (арваад залуучууд германчуудыг ирэхээс өмнө тосгоноос нуугдаж зайлжээ) цөмөөрөө нэг нэг цэргийг морьтой нь тэжээх үүрэгтэй болжээ.

	Тэгээд ч Алексей Красильниковын дааманыг цэргийн бүх зэр зэвсэг төмөр дуулга, винтов буутай германы эрэлхэг цэрэг цохин орж ирээд үл мэдэх үг шулганан тэднийд байх болсон баримт бичиг харуулаад:

	— Сайн нөхөр... гэж Алексейн мөрийг алгаджээ. 

	Зөвхөн эмээл хазаар, буугаа л аваад Алексейн өрөөг тэр цэрэгт гаргаж өгөв. Цэрэг маань сайн хөнжил дэвсэж, Вильгельмийн хөргийг хананд дүүжлээд, шалаа олигтой шүүрд гэж захиран даруй төвхнөж авав. Матренаг шал шүүрдэж байх зуур, хиртэй дотуур хувцсаа цуглуулаад угааж өгөхийг гуйв. Тэр цэрэг герман орос үг холин, сайн угааж өгнө үү гэв. Тэгээд бүр сэтгэл нь ханасан бололтой, савхин гутлаа ч тайлалгүй орон дээр тэрийн хэвтээд янжуур асааж татав. 

	Тэр цэрэг нэлээд тарган, сэрвийсэн өргөн сахалтай яггүй тохирсон сайн хувцастай ажээ. Тэр нь азарган тахиа шиг их идэх бөгөөд Матренагийн оруулж өгсөн юмыг цөмийг идэж орхидог, ялангуяа давстай гахайн өөхөнд тун дуртай байв. Германыг гахайн өөхөөр тэжээхдээ Матрена тун их харамсах боловч Алексей нь “За яах вэ, хаана юу байгааг харахгүй бол, монди хагартлаа идчихээд, унтаж л байг” гэдэг байлаа. 

	Хийх юмгүй болохдоо өнөөх цэрэг маань аман дотроо цэргийн марш дуулах буюу Киевийн зурагтай ил захидал дээр нутаг явуулах захиа бичнэ. Илүү ааш зан гаргахгүй боловч гэрийн эзний байртай ширүүн алхална. 

	Одоо Красильниковынхны гэрт үхсэн хүн байгаа юм шиг дуу шуугүй идэж уучхаад л байх болж, Алексей ч хөгжил хөөрөөгүй, дух нь атираатна. Матрена турж эцэн, санаа алдаж, нулимсаа хормогчийнхоо үзүүрээр сэм арчдаг болов. Нэг уурлахдаа л гараа сунгачих вий гэж Матрена Семенаас л их айж байв. Гэтэл Семен энэ өдрүүдэд номхорч, хярчихсан юм шиг байх боллоо. 

	Одоо өдөр бүр сумын захиргааны байшин, айлуудын хаалга үүдэн дээр газар, мал сүргийг газрын эзэнд эргүүлж өг, хөрөнгө хураах ба зодож занчих, тариа будааг албаар худалдуулах тэрслэх гэж оролдох буюу коммунистуудыг нуугдуулбал хайр найргүй залхаах тухай дээд ноёны тушаалыг наадаг байв. 

	Тэр тушаалуудыг тариачид уншаад дуугүй л байдаг байв. Тэгээд хожим нь нэг тосгонд герман цэргүүдээр бүслүүлж байгаад цайруулаагүй тариаг ч авч, авгайчууд ч авах дургүй орос биш цаасан мөнгөөр хамаг тариа будааг нь авчихсан гэнэ, тийм тосгоны хагас малыг нь хөөгөөд авчихсан гэнэ, тийм тосгонд бор шувуу ч тонших будаагүй цөлбөж орхисон гэнэ гэх мэтийн муу цуу гардаг болов. 

	Шөнөдөө тариачид тал газарт цөөн цөөнөөрөө цугларч яриа сонсон янцаглаж байдаг болов. Одоо яах бил ээ. Яаж туслах бил ээ. Зөвхөн амьсгална уу гэхээс, дуугарах аргагүй, их хүч зангиран иржээ. Голын тэртээ бургасны дор болдог энэ цуглаанд Семен очдог байв. Семен гадуур цамцаа нөмрөөд газар сууж, тамхи татаж яриаг нь сонсоно. Заримдаа ч цамцаа гэдрэг шидчихээд, мөрөө тэнийлгэн “Нөхөд өө!..” гэж хашхираад босмоор санагдана. Харин тариачдыг дэмий айлгачихвал өнөөдүүл нь өмдөө гөвцгөөгөөд тарж алга болох магадгүй улс бил ээ. Нэг орой үдшийн бүрэнхийд Семен нэг хүнтэй бэлчээрт дайралдахад цаадах нь шүдээ цухуйлган инээмсэглэж байв. 

	Семен, түүний хажуугаар өнгөрөх гэтэл өнөөх хүн маань намуухнаар:

	— Дүү минь ээ! гэж дуудав. 

	Семен, манайхныхан гэж үү гэж цочин, түүнийг ширэвхэн харангуут, 

	— За яах нь вэ гэж асуув. 

	— Чи чинь Алексеевын дүү юү

	— За тийм болог. 

	— Өөрийнхнийгөө мэдэхгүй байна уу... “Керчид” байснаа санаж байна уу. 

	— Чи чинь Кошин уу? гээд Семен гараа түүнд чанга атгуулав. 

	Өөд өөдөөсөө харалцаад дуугүй зогсоно. Кошин эргэн тойрныг хурдан хараад:

	— Буу дайрч байна уу гэв. 

	— Үгүй манай үүгээр одоохондоо чимээгүй л байна. 

	Цовоо эрчүүл байна уу. 

	— За бүү мэд одоогоор юм харагдахгүй байна. Цаашдаа юу болохыг л харж байна. 

	Кошин үдшийн бүрэнхийг эргэлдүүлэн харсаар байж нөхөд өө та нар чинь яаж байна вэ. Та нар юугаа харсан юм бэ. Та нарыг тахиа шиг зуламлаж байхад, та нар чинь толгойгоо май гээд л өгч байдаг вий. Манай тэнд Успенское сууриныг их буугаар шатаачихсан, эхнэр хүүхдүүд хандсан зүгтээ зугтсан, эрчүүл ой мод руу зайлсныг та нар мэдэж байна уу. Новоспасскийнхан зугтаж байна Федоровка, Гуляй-Полягаас манай тийшээ очиж байна... 

	Манай тийшээ гэдэг чинь одоо хэнийх байна даа. 

	— Дибривскийн ойг мэдэх үү. Тэнд цугларч байна... За тэр ч яах вэ... Танай Владимировск тосгоноос тайрсан буу дөч, сумтай винтов арав, гар бөмбөг болох бүтэхээр нь цуглуулаад бухал дор нуугаарай, үүнийг л чи нөхдөдөө шивгэнэчих хэрэгтэй, ойлгов уу? Сосновка тосгоныхон бухал дор нууж байгаа даа. Намайг очихыг л хүлээж байгаа юм... Гүндяевка тосгонд гучаад эрчүүл морио унаад намайг хүлээж байна. Тийшээ очих хэрэгтэй. 

	— Хаашаа, хэнд очих юм бэ. 

	— За атаман даргад очих... нэр нь Щусь. Одоо бид нар Екатеринослав даяар цэрэг цуглуулж байна. Өнгөрсөн долоо хоногт харгис цэргүүдийг бут цохиод эдлэнг түймэрдсэн... Ээ дүү минь хэчнээн инээдэмтэй байсан гэж санана. Спирт сахрыг чинь тариачдад зүгээр шидэлж байсан даа... За тэгээд долоо хоногийн дараа ирнэ шүү мартчихав даа... 

	Тэгээд Семен руу нүд ирмэн дохичхоод, сүлжмэл хашааг үсрэн давж, мэлхий чанга орилж байгаа зэгс рүү бөхийн гүйж одов. За амьд гэрчтэй учрах нь энэ. Семен тэр орой мэдсэн зүйлээ ахдаа ярив. Алексей анхааралтай сонсож аваад, 

	— Атаманы нь нэр хэн гэдэг юм бэ. 

	— Щусь гэнэ. 

	— Дуулаагүй юм байна. Нестор Иванович Махногийн тухай сонссон юм. Тэр чинь хорин тав орчим дээрэмчинтэй, тэгээд эдлэнгүүдийг дайрдаг гэсэн цуу дуулдаж байх юм. Харин Щусь гэдгийг дуулаагүй юм. Бас тийм ч хүн байж магадгүй, одоо тариачин юу ч хийхээ сийхгүй болжээ. Яах вэ, Щусь бол Щусь л байг, уг нь зүгээр хэрэг... Тариачдад л Семен минь юу ч бүү хэлээрэй, Цагийг нь болоход би өөрөө хэлэмз. 

	Семен мөрөө хавчисхийн инээмсэглээд:

	— За нүцгэлтэл нь хүлээж байх юм биз дээ гэв. 

	Тэр орой Кошин ганц ч Сементой уулзсангүй. Харин тайрсан буу, гар бөмбөг, атаманы цэргийн тухай яриа тосгоноор шивнэлдэх болжээ. Чагнаж үзвэл шөнө хуурайн дуу айлуудад хяхтнах боллоо. Гэвч гайгүй нам тайван л байв. Германчууд дэг дэглэм тогтоож, бямба, ням гарагуудад гудамж цэвэрлэх тушаал ч гаргажээ. 

	Тэгж байтал газар доороос гай гарч ирлээ. Мал хуйгаа услахаар гаргаа ч үгүй хар өглөөгүүр байхад харуулын цэргүүд, бялуу барьсан аравтын дарга нар цэвэрлэсэн гудамжаар явж, айл өрхийн үүд цонх нүдэж, 

	— Гарцгаа! гэж хашхиралдав. Тариачид өмдөө товчилсоор, хөл нүцгэн гарч ирэхэд өөдөөс нь Германы цэргийн арын албанд тийм өрхөөс төчнөөн тариа будаа, ноос, гахайн өөх, өндгийг төчнөөн маркаар нийлүүл гэсэн албан бичиг гардуулж байв. Сүмийн өмнөх талбайд цэргийн морь тэргүүдийг зэхэж жагсаасан байв. Айлуудад хуваарилан суулгасан өнөөх герман цэргүүд төмөр дуулгаа өмсөж, винтовоо бариад айлуудынхаа хаалганы хажууд инээмсэглэн зогсоцгооно. 

	Тариачид гайхан шилээ маажиж, зарим нь бурхан шүтээнээ дуудаж, зарим нь малгайгаа газар шидэж;

	— Ээ бурхан минь, манайд өчнөөн гурил байхгүй! Хоолойг минь огтолсон ч байхгүй!.. гэнэ. Григорий Карлович цөмийг нь үзэж, цөмийг нь мэдэх учраас тариачид түүний алтан хүрээтэй шилнээс нь айхаас биш, харин цэргүүд, харуулынхнаас төдий айсангүй. 

	Григорий Карлович азарганыхаа амыг татан зогсооход тэрэгний нь хажууд захирагч очиж хөөрөлдөв. Тэгснээ захирагч харуулынханд хашхиран тушаахад нөгөөдүүл нь эхний айлын хашаанд ороод малын шивх дороос тариа гаргаж ирэв. Гэрийн эзэн тариачныг гаслан хашхирахад Григорий Карловичийн нүдний шил нь л гялалзаж байв. 

	Ид энэ үед Алексей маш сандран тэвдсэн бололтой явж байгааг нь харахад өрөвдмөөр байв. Матрена нүдээ алчуураар дараад шат дээрээ уйлж суув, 

	Алексей том түлээ, тэрэгний дугуй сэлтийг авч хашааны ёроол дахь халхай руу шидэлж, эр тахиагаа харахдаа: Аа муу мондийг! гэж газар дэвслэн уурсаж мөнгөөр би яах юм бэ? Энэ муу маркаар яах юм бэ? — Амбаарынхаа цоожийг атгаж аваад: — Юу идэх юм бэ? Энэ муу маркийг идэх юм уу? Бидний модыг бариулах гээ юу? Бүр хоослох нь ээ? Дахиад л бүр боолчлох нь ээ? гэж асууж байв. 

	Семен, Матрены хажууд суугаад, 

	— Бүр ч муу юм болно... Чиний морийг чинь салгана даа гэв

	— Тэгвэл ч даахгүй дээ! Тэгэхэд хүрвэл, дүү минь би сүхэднэ дээ!

	— Арай л хожуудуу санажээ. 

	— Ээ өршөөлт минь, би тэдний хоолойг тас мэрнэ дээ... гэж уйлагнав. 

	Гэтэл дааманыг нь бууны бөгсөөр нүдэж, гэрт нь суудаг өнөөх тарган цэрэг гэртээ орж байгаа юм шиг тайван, хөгжилтэй орж ирэв. Түүний араас харуулын зургаан цэрэг, түшмэл малгай дээр гетманы сэрээ маягийн сүлд хадсан нэг энгийн хүн үдээстэй дэвтэр барьсаар орж ирэв. 

	— Энд гахайн өөх, гурил их бий гэж өнөөх герман цэрэг түүнд хэлэв. 

	Алексей түүний өөдөөс уурсан хорсолтойгоор хараад зэвэрсэн түлхүүрээ түшмэлийн хөл рүү хаяж орхив. 

	Тэр нь 

	— За аяд муу монди! Гөлөг чинь ташуурын амт үзэх гээ юү! гэв. 

	Семен, тохойгоороо Матреныг гэдрэг зайлуулаад шат дээрээс ухасхийтэл цээж рүү нь өргөн хутган жад тулгаж:

	— Хальт! Орос бүү хөдөл! гэж герман цэрэг ширүүн захирав. 

	Өдөржин цэргийн тэргүүдийг ачаалж үдэш хөдлөв. Сууриныг хувхайртал дээрэмджээ. Нэг ч айлд гэрэл асааж, үдшийн хоол цай идэх гэж сууцгаасангүй. Харанхуй байшингуудад цаасан марк атгасан авгайчууд уйлалдан... 

	Тариачид авгайгаа дагуулаад энэ маркийг авч хот орлоо гэхэд хадаас, ганц метр даавуу, зүсэм шир ч олдохгүй хов хоосон байх биз. Фабрикууд ажилгүй зогсож, тариа будаа, сахар, саван, түүхий эдийг галт тэргээр дүүрэн ачиж Герман руу зөөнө. Тариачин авгайтайгаа төгөлдөр хуур, голланд хөрөг, хятад данх зэргийн чамин юмсыг гэртээ аваачихгүй нь мэдээж бил ээ. Хөхөл тавьж, урт сахал унжуулсан улаан оройтой малгайтай нэвсгэр хөх дээлтэй Гайдамак гэгч цэргүүдийг гөлрөн, дэмий юм алтан зоос наймаалдаг, сахлаа хөхөртөл хусчихсан, цанан оройтой эсгий малгайтай панзчидтай төв гудамжинд баахан чихэлдэж байснаа, юу ч авалгүй гашуудан сүүрс алдаж гэртээ буцна биз. Гэтэл буцах замдаа хорин тав орчим мод явтал вагоны дугуйн бул шатаад зогсох болно. Германчууд машины тос зөөсөн болохоор байхгүй юмыг яах вэ, шатаж байгаа гол руу элс хийж хөргөөд жаалхан явтал дахиад л шатна. 

	Энэ бүгдээс болоод эхнэрүүд л илүүтэй уйлалдана, харин эрчүүл нь маргааш болоход ноён ямар тушаал наадаг бол яаж мэдэх вэ гээд мал ахуйгаа ой доторх гуу ганганд далдалж байв. 

	Тэдний тосгоны нэг ч байшинд гэрэл асаахгүй байлаа. Харин төгөл модны тэртээ байгаа гүнгийн байшингийн цонхнууд тод гэрэлтэй харагдана. Тэнд герман офицеруудыг даамал үдшийн цай уулган дайлж байв. Цэргийн хөгжим үлээж, харанхуй сууринд герман бүжгийн аялгуу чихэнд чийртэй зэвүүн дуулдана. Гэтэл торхтой пиво өнхрүүлж оруулсан гүнгийн хашаан дотор зогсож байсан герман цэргүүдийн инээдмийг хүргэн гал харвах мэт болж, нэг пуужин маш өндөрт хөөрөн гараад бут үсрэв. Сүрлэн дээвэр, жимсний цэцэрлэг, бут бургас, сүлжмэл хашаа, сүмийн цагаан цамхаг цөм, аяархан унаж яваа оддын гэрэлд нь тод харагдав. Олон хүний хөгжилгүй царай тэр гэрэл өөд харна. Гэрэл нь маш хурц учраас хүмүүсийн нүүрний гүн атираа бүр нь ил харагдана. Энэ үед ямар нэг үл үзэгдэх аппаратаар тэдний царай зүсний нь зургийг авч чадаагүй нь харамсалтай юм. Хэрэв ийм зураг байвал германы жанжин штабыг юм бодоход нь их тус болох сон. 

	Тэр ч байтугай сууринаас мод зайтай байгаа газар өдөр шиг гэрэлтэй боллоо... Хэдэн хүн онцгой бухал руу очиж явснаа газарт хурдан хэвтэв. Харин бухлын хажууд байсан нэг хүн л хэвтсэнгүй. Тэнгэрээс унаж яваа очнуудыг өлийж хараад:

	— Ээ муу золиг! гэж хараав. 

	Очнууд газар хүрэлгүй унтарч, харанхуй болов. Бухлын хажууд хүмүүс нийлээд, газарт шидэлж байгаа буу зэвсэг нь тарчигнана. 

	— Нийтдээ хэд болов?

	— Нөхөр Кошин минь арван тайрдас, дөрөвхөн винтов авчирлаа. 

	— Бага л байна даа... 

	— Амжсангүй, маргааш дахин авчирна. 

	Сум хаана байна?

	— Хармаанд байна, май, сум ч олон шүү. 

	— За нөхөд минь, бухал дор нууцгаа... нөхөд өө, гар бөмбөг л авчраарай... Тайрсан буу ч эртний зэвсэг шүү... Шуудууны дотор бутны ар талд сууж байгаад, нэг буудаж аваад, өмдөндөө хавчуулж, тулалдаан дуусах нь тэр. 

	Харин залуу цэрэг винтовтой байх хэрэгтэй, гар бөмбөгтэй бол бүр ч сайндаа. Ойлгов уу? Сэлэм олох нь олог, тэр чинь хэнд ч зэвсэг болдог юм. 

	— Нөхөр Кошин минь, өнөө шөнө янзалбал сайн юм сан. 

	— Нээрээ шүү, бүх суурин хөдлөхөд бэлэн байна... байдаг юмыг тоночихсон, уур хилэн маш их боллоо.. Хадуур, ац зэрэг хөдөлмөрийн багаж зэвсгээ бариад гарна... Ер нь нойрмог амьтдыг хядахад юу байх вэ... 

	— За чи чинь хэн гэгч вэ, дарга уу? гэж Кошин огцом хашхирав. Тэгээд түр дуугүй байснаа, эхлээд намуухан шиг, дараа нь улам чанга дуугаар: — Энд хэн чинь дарга юм бэ? Хачин юм... Эсвэл би тэнэг амьтадтай хөөрч байна уу? Эсвэл би одоо яваад та нарыг германчууд гайдамакууд нүдэж тонож байна уу... (Шивгэнэн харааж) сахилга бат мэддэггүй юм уу? Эсвэл та нарын толгойг би сэлэмдэх нь дутаад байна уу? Манай цэрэгт очихдоо, атаманд үг дуугүй захирагдах тангаргаа өгнө... Эс тэгвэл тэнд очихын ч хэрэггүй. Манайд ууж идэх зугаалах нь дураараа гэвч “Мордоод!” гэж атаман хашхирсан л бол чи өөрийгөө мэдэхээ байлаа гэж мэд, ойлгов уу? (Зөвшөөрөнгүй боловч их хатуу янзтайхан дуугүй зогсоно) Германчуудыг өнөөдөр ч, маргааш ч бүү оролд. Их хүч хэрэгтэй байна гэв. 

	— Нөхөр Кошин минь, бид ядахдаа Григорий Корловичид ч гэсэн гар хүрэх юм сан. Тэр байсан цагт биднийг ер амар байлгахгүй. 

	— Даамыг ч болно, гэвч ирэх долоо хоногоос наана болохгүй, би ажлаа амжихгүй болно. Саявтар Оситовкад нэг хүүхнийг нэг герман хүчирхэж гэнэ. За тэгээд өнөөх хүүхэн тэр германд зүүтэй жимс идүүлчихжээ. Тэр цэрэг идчихээд ухасхийн гарч, хахаж цацаж байгаад гол нь тасрах нь тэр. Германчууд өнөөх хүүхнийг дор нь тонилгосонд, тариачид сүхээ барьцгаагаа л биз. Германчууд яасан гэж санана. Хэлэх ч юм биш. Одоо тэр Оситовка тосгон байсан газрыг ч олохгүй... За дураараа загнавал ингэдэг юм даа! Ойлгов уу?

	Матрена орон дотроо хөлбөрөн санаа алдана. Нээлттэй цонхны тавиур дээр шүүдэр унажээ. Шумуул шүнгэнэн, байшингийн багана дээр унтаж байсан муур сэрээд, үсрэн харайж, буланд байгаа хог үнэртэж байв. 

	Ах дүү хоёр бүтээлэггүй ширээний хажууд зогсоод шивнэлдэнэ. Семен шанаагаа тулж Алексей нь Семен руу улам ойртож, өөдөөс нь харан:

	— Дүү минь, би л чадахгүй, чи ойлгож үз л дээ. Энэ юмыг чинь олон жилээр цуглуулсан юм шүү дээ. Үүнийгээ яаж хаях бил ээ? Матрена ганцаараа аж ахуйгаа дийлэхгүй. Байдгийг чинь дээрэмдэж орхино, эргээд хоосон газар л буцаж ирнэ дээ. 

	— Яаж орхих вэ? гэнэ ээ. Чиний аж ахуй чинь өнгөрнө дөө. 

	Дийлбэл чулуун байшин барина гэж Семен хэлээд инээв. 

	— Партизаны байлдаан хийх хэрэгтэй байхад, чиний аж ахуй ч яамай биз. 

	— Дахиад хэлье, та нарыг хэн тэжээх юм бэ?

	— Чи ер нь биднийг тэжээгээгүй, харин германчууд, гетманчууд болоод элдвийн мондиудыг тэжээж байна шүү дээ... Боол... 

	Байз хө, би арван долоон онд хувьсгалын төлөө тулалдаагүй гэж үү? Намайг цэргийн хороонд сонгоогүй гэж үү? Би империалист фронтыг задлаагүй гэж үү? Аяд хө... Семен чи намайг гутаахаа тат... Одоо ингээд Улаан Арми ойртоод ирвэл би хамгаас түрүүнд винтовоо барих хүндээ. Харин одоо яалаа гэж ой руу, ямар атаманд очих юм бэ?

	— Одоо атаман ч хэрэгтэй болоод байна шүү. 

	— Тийм нь ч тийм ээ, . 

	— Намайг энэ гай даанч эрт чөдөрлөсөн юм. 

	Семен ширээ дээгүүр гараа сунгав. Ингэж зовж байх гэж... манай хар тэнгисийн нөхөд энэ багт их олон орсон байна... Гайгүй хүлээж л бай. Украиныг дөрвөн талаас нь ноцооно доо... 

	— Чи Кошинтой дахин уулзсан уу?

	— Уулзсан

	— Юу гэж байна?

	— Манай тосгонд удахгүй гэрэлтүүлэх ажил зохионо гэж бид хоёр ярилцсан. 

	Алексей дүүгээ харснаа, царай нь зэвхийж, доош харав. 

	— Тэгэх л хэрэгтэй... Энэ муу эдлэн, шулам шиг л харагдах юм... Григорий Корлович амьд байсан цагтаа бидэнд амар заяа үзүүлэхгүй... 

	Матрена, саргай цэцгэн хээтэй толгойн бүтээлгээ л нөмрөөд, дан дотуур хувцастайгаа орноосоо үсрэн босож ирээд гараа зангидан, ясаар нь ширээ хэд хэд нүдээд:

	Миний аль олигтой юмыг булааж байна, би одоо тэсэхгүй! Харин энэ муусайнуудыг манай хүүхнүүд та нараас амархан дөнгөнө шүү гэв. 

	Семен, гэнэт түүний өөдөөс баяртай харж:

	— Тийм үү? Танай хүүхнүүд яаж дийлдэг юм бол? Мөн сонин оо гэв. 

	— Бид хүүхнүүдийнхээ янзаар байлдана. Хоол идэхэд нь хүнцэл хийчихгүй юу... Бид хүнцэл ч олно. Өвсний хашаа юм уу, халуун усанд дагуулж ороод юм нэхдэг зүү ямар олдохгүй юм биш, эмзэг газрыг нь сүлбэчихгүй юу, ёстой ёо ч үгүй дуусна даа. Бид ч эхэлнэ шүү, харин та нар л бүү хулчийгаарай... Хэрэв хэрэгтэй бол винтов бариад ч явна, та нараас дутахгүй... гэв. 

	Семен, дороо дэвслэн байдгаараа инээж:

	Ээ чөтгөр, ёстой мундаг хүүхэн байна даа!

	Матрена “Зайл!” гээд толгойн ороолтоо үзүүрийг нь ор тийш шидэн, босгонд байгаа шаахайгаа углаж, улаар нь газар дэвслэн малаа харах гэсэн бололтой гарч явав. Семен, Алексей хоёр толгойгоо сэжлэн удаан инээлдэж, “Ёстой атаман шиг хүүхэн, мөн золигийн хүүхнээ” гэлцэв. Нээлттэй цонхоор үүрийн жавар үлээж, удамбарын навчис шаржигнан, гадаа хүн шулганан, орос биш дууны аялгуу сонсогдов. Энэ нь тэднийд байдаг герман цэрэг гутлаараа тоос бужигнуулан, гүнгийн байшингаас согтуу айсуй ажээ. 

	Алексей уурсан цонхоо тасхийтэл хаав, 

	— Семен чи өрөөндөө ороод хэвтэх юм биш үү. 

	— Айж байна уу?

	— Согтуу золиг зууралдвал, яршиг. Тэр чинь чиний өдөр дайрсныг мартаагүй биз. 

	— Дахиад л дайрна даа гээд Семен босож өрөөндөө орох гэснээ, — Ээ Алеша минь, та нар ийм хөшүүн хойрго байгаагаас л хувьсгал хохирч байгаа юм... Та нарт Корнилов ч, герман гетманчууд ч багадаад байна уу? Үүнээс илүү яах юм бэ? гэснээ яриагаа гэнэт таслан, — Байз... гэв. 

	Гадаа бүүр түүр дуугарч, савхин гутлаар энд тэнд гишгэлнэ. Эмэгтэй хүн уурссан янзтай: “Тавиач!..” гэж хашхирав. Дараа нь ноцолдон, шуухитнаж, өвдсөн янзтайгаар “Семен, Семен!..” гэж Матрена хашхирав. 

	Семен, майга хөллөн, ухасхийн гэрээсээ гарав. Алексей сууж байгаа вандангаа атгаж аваад тэр хэвээрээ сууж хоцров. Ер нь хүмүүс ингэж үсчин уурсахдаа яадгийг тэр нэгэнт мэдэх бил ээ. “Үдэш үүднийхээ пинд сүх орхичихсон юм сан, үүгээр л...” гэж бодов. Семен гадаа чанга хашхираад писхийтэл цохив. Гадаа нэг юм хяхнан, хоржигнох шиг болсноо, лүг хийж ойчив. 

	Матрена цагаан даавуу шиг цайж, толгойн ороолтоо чирсээр орж ирээд, пийшин налж цээж нь оволзон амьсгална. 

	Гэнэт Алексейг түлхэх адил гараа сарвагануулав. 

	Семений царай нь зэвхийж, тайван янзтай үүдэнд харагдав. 

	— Ах аа, туслаач, үүнийг нэгтээ аваачиж булах хэрэгтэй гэв. 

	
V

	Герман цэргүүд Дон, Азовын тэнгист хүрээд зогсов. Германчууд германы нутгаас их, баян нутгийг эзэлжээ. Донд ч Украины нэг адил германы жанжин штаб улс төрийн бодлогод даруй оролцож, дөрөвхөн жилийн өмнө Берлинийг явдал дундаа эзэлчихнэ гэж биеэ магтаж байсан баян хасгууд сууриныхны том газар эзэмшлийг бататгав. Энэ өргөн нүүртэй хүдэр том биетэй, улаан халзтай, төмрөөр цутгасан юм шиг чийрэг хасгууд одоо хашааны хонь шиг болжээ. 

	Германчуудыг Ростовт олигтой ойртоогүй байхад л атаман Потовын даргалсан арван мянган хасаг цэрэг Донын нийслэл Новочеркасск руу зулбан одов. Донын сав газар дахь өндөр хяр газар болсон цуст тулалдаанд Новочеркасскийн гарнизоны улаан хасгууд болоод Ростовоос амжиж ирсэн большевикууд донын армийнхныг дийлж байтал, санамсаргүй хачин явдал уг байдлыг өөрчлөв. 

	Хурандаа Дроздовскийн анги Румынаас явган буцаж явахдаа дөрөвдүгээр сарын хорин хоёронд Ростовт гэнэт дайран орж, тус хотыг үдэш болтол барьж байснаа дахин цохигдон зугтжээ. Тэгээд Корниловын армийг эрэн тэнэж байтал дөрөвдүгээр сарын хорин таванд Новочеркасскийн орчим тулалдаан болж байгаа чимээ сонсмогц, хэн хэнтэй, яагаад тулалдаж байгааг шалган магадлахгүй шууд хотын зүг эргэж, хуягт тэргээрээ улааныхны бэлтгэл анги руу дайран орж ихэд сандаргав. Ийм сайхан тусламж тэнгэрээс унах мэт ирснийг мэдээд Донынхон эсрэг давшиж улаантныг ухрааж үлдэн зайлуулжээ. Новочеркасскийг эзэлж, засгийн эрхийг хувьсгалт хорооноос аваад “Доныг аврах тойргийн” мэдэлд шилжүүлж, дараа нь германчууд тэнд ирсэн ажээ. 

	Германчууд зөв болгоомжлон цэргээ оруулаагүй байгаа Новочеркасскт германы туслалцаатайгаар хасгийн тойрог атаманыхаа бялууг өөрийгөө “хаан Вильгельмийн дотнын нөхөр” гэж ярьдаг генерал Красновт шилжүүлжээ. 

	Сүмийн оройн хүрэн ягаан хонхнууд хүнгэнэж, хасаг сууриныхан “Ура!” хашхиралдан, буурал хасгууд: “За, яамай” гэлцэж байв. 

	Ростовоос цаашаа Доно, Кубань руу германчууд гүн нэвтэрсэнгүй. Тэд, Ростовын цаад талын эрэг дээр байгаа Батайск хэмээх, Ростовын фабрикийн ажилчид, хотын захын ядуучууд оршин суудаг сууриныг буулгах гэж оролдоод мөндөр мэт галлаж цус асгаруулан дайрсан боловч эзэлж чадалгүй орхижээ. Нилдээ хаврын үерт авхуулчихсан Батайск эрс тулалдаж германчуудын мэдэлд орсонгүй. 

	Германчууд энэ зурвас дээрээ зогсжээ. Тэд атаманы засгийг бэхжүүлэх, Украинд байсан оросын цэргийн сангаас авсан зэр зэвсгийг ойртуулж татах ажил хийж байв. Деникиний арми, Дроздовскийн отряд ийм хоёр сайн дурын армитай хэрхэн харилцах эмзэг асуудлыг германчууд бас л ийм болгоомжтой шийдвэрлэв. Большевикуудыг устгах, германтай дахин дайтах буюу өөрөөр хэлбэл холбоотнуудад үхтлээ үнэнч байх гэсэн ийм хоёр зорилготой байв. Германчууд эхний нь зорилгыг зөв сайн хэрэг гэж үзсэн ба хоёр дахь зорилтыг нь нэг их сүрхий аюулгүй тэнэг хэрэг гэж тооцъё. Учир иймд германчууд сайн дурын арми гэж байгааг мэдээгүй юм шиг дүр үзүүлнэ. Дроздовынхан, Деникинчүүд ч оросын газар дээр германчууд байгааг мэдэхгүй юм шиг дүр үзүүлж байв. 

	Жишээ нь Дроздовын цэрэг Кишиневээс Ростов руу аялах замдаа нэг удаа гол гатлах болжээ. Гэтэл голын наадтай Бориславт германчууд харин цаадтай нь Каховкад большевикууд байрлаж байв. 

	Германчууд голын гүүрээр гарч чадахгүй байхад, Дроздовынхан гүүрээр гарч, улаантныг Каховкаас хөөн гаргаад германчуудын сайшаалыг хүлээлгүй цаашаа явжээ. 

	Иймэрхүү мөртөө бүр ч том зөрчил Деникинд учирч байв. Дөрөвдүгээр сарын шувтаргаар сэг болтлоо цохиулсан сайн дурын армийн үлдэгдэл Новочеркасскаас тавин мод орчим зайтай байгаа Горлыцк, Мечетинск гэгч хасаг суурины районд хүрчээ. Тэгээд Ростовыг германчууд Новочеркасскийг атаманы Донын цэргүүд эзэллээ гэсэн мэдээ сонсож, гэнэт аврагдсанаа мэдэв. Улаантнууд. сайн дурынхныг ашгүй нэг орхиж шинэ дайсан германы эсрэг фронтоо эргүүлэв. 

	Сайн дурынхан шархдагсдаа эмчилж, хүчээ хуримтлуулах завшаантай боллоо. Армынхаа бэлтгэл нөөцийг юуны өмнө нөхөх явдал чухал байв. 

	Тихорецкаас Батайск хүртэлх бүх станцуудад Ростов руу дайрах бэлтгэл хийж байгаа улаантнуудын цэргийн асар их нөөц, битүү чихээстэй байв. Генерал Марков, Багаевский, Эрдели гурав гурван цуваагаар Крыловск, Сосык, Ново-Лушковск сууринууд руу улаантны ойр байгаа ар талд нэвтрэн орж, цуваануудыг бут цохиж, хуягт галт тэргүүдийг дэлбэлэн, асар их олз олж тал нутагтаа буцжээ. Ингээд улаантнуудын германыг дайрах гэсэн нь тасрав. 

	Рощины мултарсан мөр байлдаанд жаалхан шалбарсан нь эдгэв. Рощин чадал сууж наршаад хасгийн сууринд тайван өнгөрүүлсэн сүүлчийн өдрүүдэд бие нь засарч тэнхрэв. Москвагаас эхлээд л сэтгэлийн өвчин шиг зовоож байсан, большевикуудын шившигт явдлаас өшөөгөө авах гэсэн зорилтоо биелүүлжээ. Рощин өшөөгөө авчээ. Тэр нь учирсан нэг явдлыг дурсаж байдаг болов... Төмөр замын шорооны дэргэд гуйж очив... Тэднийхэн ялжээ... Өвдөг нь дагжин, чамархай руу нь лугшин байв. Рощин саравчтай зөөлөн малгайгаа авч жадаа арчина. Зэвсгээ цэвэр байлгаж сурсан хуучин цэргийн дадлаар санамсаргүй тэгж арчжээ. Рощин хуучин шигээ нүдэнд нь цус хурж, төмөр дуулга өмсөөгүй бөгөөд галзуурсан юм шиг байдгаа больжээ. Тэр дайснаа гүйцэж жадлаад л түүнийгээ арчсан болохоор тэр маань зөв байсан юм биз? Ухаан нь сэргэхэд, зөв үү? Тийм үү? гэдгийг ойлгох гэж ядна. Тийм юм бол энэ тухай яагаад өөрөөсөө асуугаад байгаа юм бэ?

	Бүтэн сайн өдөр байжээ. Суурины сүмд өдрийн мөргөл болж байв. Рощин мөргөлөөс хоцорсон тул хүзүүгээ шинэхэн цайтал хусчихсан хүмүүс дундуур чихэлдэж гадагш гараад сүмийн цаадтай байгаа хуучны хүн оршуулах газраар гэлдэрч байв. Бээвэнгийн шар цэцгүүд их ургасан ногоон дээгүүр явж ногоо тасалж зуугаад нэг товгор дээр суув. Катягийн ярьдгаар юм бол Вадим Петрович үнэнч бөгөөд сайн хүн байжээ. 

	Аалзны шүлс хэрсэн дутуу онгойсон цонхоор ном аялж байгаа хүүхдүүд, гэлэнгийн дуу сонсогдоход, гэлэнгийн өтгөн дуу нь маш уур хилэнтэй, маш зэвүүцсэн янзтай учраас хүүхдүүд нь одоо айж, дүрхийтэл нисэх гэж байгаа юм шиг санагдана. Вадим Петровичийн бодол санаа нь өөрийн эрхгүй гэрэл гэгээтэй, нүгэл хилэнцгүй юм ирсэн юм шиг өнгөрснөө эргэн бодно... 

	Рощинг баярлан сэрэхэд нь хаврын тэнгэр өндөр цонхны цаана цэлийж хөхөрнө. Рощин түүнээс хойш ийм сайхан тэнгэрийг ер харсангүй. Цэцэрлэгийн доторх мод шуугих нь дуулдана. Модон орны дэргэд байгаа сандал дээр бөөрөнхий хээтэй шинэ цэнхэр сатин цамц тавиастай байв. Тэр цамцнаас сайн өдрийн сайхан үнэр ханхална. Рощин, энэ урт өдрийг яаж өнгөрөөх, хэнтэй уулзахаа бодож суухдаа тун аятайхан болохоор нь дахиад л хэвтээд баймаар санагдана... Тэр нь, мээтгэр дээвэртэй хятад байшин, шүхэр барьсан хоёр хятад, чийдэнгийн бүрхүүл мэт малгайтай нэг хятад өндөр гүүр дээрээс загас барьж байгаа зэргийг үзүүлсэн хананы хятад зургийг л харж байв. Энэ инээдэмтэй сайн зант хятадууд горхины дэргэд байгаа байшинд хэчнээн эвтэй сайхан суудаг бол... “Вадим аа чи болж байна уу? Би зэхэж бэлэн болчхоод байна...” гэж ээжийн дуудах нь дуулдана. Энэ хайртай, сонсохоо болиод удсан дуу түүний бүх амьдралд нь аз жаргал, сайн сайхны бэлэг тэмдэг болж дуулддаг байжээ... Вадим бөөрөнхий хээтэй цамцаа өмсөөд эхийнхээ дэргэд зогсоно. Ээж нь гоё торгон цамц өмсжээ. Хүүгээ үнсээд, самаа үснээсээ авч үсийг нь самнаж өгөнгүүт: “За одоо аятайхан боллоо. Явъя...” гэдэг байжээ. Өргөн шатаар бууж байхдаа, ээж нь шүхрээ дэлгэнэ. Шүүрийн мөр арилаагүй, үүдний шинэхэн цэвэрлэсэн талбай дээр гуравлан хөллөсөн зээрд морьд тогтож ядан зогсох бөгөөд зүүн захынх нь толгойгоороо наадна, харин дундах бүдүүн нь туурайгаараа газар чавчлан ухна. Хилэн хантаазнаас улаан хүрэн ханцуй цухуйлгасан, цатгалан, маадгар улаач Пугачев маягийн сахлаа эргүүлэн, “Дүйчин өдрийн баяр хүргэсэн»гэдэг сэн. Наранд бүлээцсэн сүйх тэргэн дотор ээж нь тавтайхан сууна. Одоо салхи исгэрнэ! модод өөдөөс нь сөрөх мэт давхина даа гэж бодохоос Вадим баярлан ээжийнхээ хажууд сууна. Гуравласан морь нь тэдний эдлэнг тойрон давхиж суурины өргөн гудамж руу ороход тариачид хичээнгүйлэн мэхэлзэн, муусайн эм тахианууд тэрэгний дугуйн доороос орилолдон ниснэ. Тэгснээ сүмийн цагаан хайс, ногоон нуга, навсайж ургасан хус модод, түүний дор ганхаж найгачихсан загалмайнууд, овон товон харагдана... Гуйлгачид сүмийн үүдэнд зогсоно... Хэзээний мэдэх гүгэл ханхална... 

	Тэр сүм хус модод одоо ч тэндээ байдаг. Вадим Петрович ногоо навчис нь хэрхэн хээ угалз мэт хөх номин тэнгэрт харагдаж байдгийг нь одоо ч харах мэт ажээ... Сүмийн булангаас тав дахь хусны дор ээжийг нь аль эрт булсан байх бөгөөд тэр төвгөрийг хайсаар хашсан юм. Гурван жилийн өмнө хайс нь эвдэрч, модон загалмай нь өмхөрчихлөө... гэж хөгшин гэлэн бичсэн юм. Тэр захидлын хариуг бичээгүйгээ одоо л тун гэмшин санана. 

	Рощинг өглөө бүр сэрээж, өдөржин аз жаргалтай байлгадаг энхрий царай, сайхан гар, дуу... түүний бие дээр нь байгаа үс шалбархай бүрийг хайрладаг хайр... Ээ бурхан минь дээ Рощинд ямар ч уй гашуун тохиолдовч ээжийн хайр талархалд живж алга болно гэдгийг Рощин мэдэж байжээ. Энэ бүхэн нь дүлий царай гарган хус модны сүүдэр доорх төвгөр доор орж газарт, шингэжээ...»

	Вадим Петрович өвдгөө тохойлдон, нүүрээ гараараа дарав. Түүнээс хойш олон жил өнгөрөв. Тэгээд бас ямар нэг гацааг л давбал тэр өнгөрсөн үеийнх шиг яг тийм цэлмэг цэнхэр өглөө баяр баясгалантай сэрнэ. Шүхэр барьсан өнөөх хоёр жаалхан хятад түүнийг хөтлөн бөгтөр гүүрээр гаргаж дэрвэгэр дээвэртэй жижиг байшинд оруулна... Тэнд өгүүлшгүй дотнын, өгүүлшгүй энхрий зүйл хүлээж байна... гэж түүнд ямагт бодогддог байв. 

	Суурин дундуур харайлгаж байгаа гуравласан морь бас л Вадим Петровичид санагдаад “Миний эх орон бол Орос орон юм. Орос оронд байсан тэр бүх зүйл... Одоо цөм байхгүй, дахиад давтагдахгүй... Сатин цамцтай хүүхэд, одоо хүн алдаг амьтан болжээ” гэж бодно. 

	Рощин хурдан босож нуруугаа үүрэн хуруугаа дуугарган ногоон дээгүүр явав. Хаалгыг нь өөрөө тас шидэн хаачихсан юм шиг санагдах тэр орчинд бодол санаа нь өөрийн эрхгүй татагдана... өөрөө тэгэхэд үхэл рүүгээ явж байна гэж лавтай итгэж байсан бил ээ. Гэвч үхсэнгүй... хээр талын аль нэгэн ус тогтсон хонхор дотор ялаа батганд шавуулчихсан хэвтэж байгаа бол юутай амар байлаа... 

	«Заа яах вэ үхэхэд амар” амьдрахад хэцүү гэдэг биш билүү гэж бодов. Үхэж байгаа эх орондоо амьд туламд чихсэн мах яс хоёроо тушаах биш, харин өнгөрүүлсэн бүх гучин таван насаа, хамаг хайр итгэл, санаж сарвайдаг бүхнээ, хятад байшингаа, цэвэр ариун юм бүхнийгээ өгөх ёстой байдаг нь бид бүхний гавьяа зүтгэл шүү дээ»

	Рощин бүр гаслан сүүрс алдаж, хүн амьтан чагнаж байх вий? гэж шалавхан эргэж харна. Гэвч хүүхдүүд аанай л номоо уянгалан уншина. Цонхны зэв болчихсон төмөр тосгуур дээр хөх бух урамдана. Рощин өөрөөсөө нуух мэт болж нэг мөч хэр тохиолдсон тэвчимгүй нэгэн хөөрхийлөлтэй явдлыг дурсан бодно. “Рощин тэр тухай Катяд нэг ч дурсаагүй юм». Тэр явдал жилийн өмнө Москвад болсон ажээ. Өнөөдөр Екатерина Димитриевнагийн нөхрийг оршуулсан, одоо Екатерина Димитриевна гэртээ цорын ганцаар байгааг Рощин галт тэрэгний буудал дээрээс зэгэж мэджээ. Рощин, тэднийд үдшийн бүрэнхийд очиход, шивэгчин нь авхайтан нойрсож байна гэхэд, хүлээхээр шийдээд зочных нь өрөөнд орж суусан юм. Шивэгчин нь Екатерина Димитриевныг их уйлж байна гэж шивгэнэн: “Орон дотроо, хана руу харчхаад хүүхэд шиг л байна. Ер нь галын өрөөнийхөө хаалгыг хаачихъя...” гэж ярина. Шөнөжин диван дээр сууж, ямар нэг газар цаг таг таг цохиж, амьдралаас секунд секундээр хороон хайрлах сэтгэлгүйгээр хайрт хүний нь царай дээр атираа нэмж, үсэнд нь мөнгөлөг сор суулгаж, цаг нөхцөөж байвч Рощин хүлээхээр шийджээ... Хэрэв Катя унтаагүй бол цаг ингэж цохиж байхыг сонсоод чухам ингэж бодож байгаа байхдаа гэж бодно. Гэтэл Катя өсгий нь мултарчихсан юм шиг зөөлхөн, түнтэр тунтар гишгэж байх нь дуулдав. Катя унтлагын тасалгаандаа ороод нэг юм шивнэж байх шиг болов. Тэгснээ зогсоод удтал чимээгүй болов. Рощин Катя ийн юу бодож байгааг хана нэвт мэдсэн юм шиг сэрэмжлэн ажна. Хаалга чахран нээгдэж Катя галын өрөөнд орж, зуушны шүүгээн дотор болор шилэн сав харшилдуулна. Рощин, ухасхийн очихыг зэхэж зогсоно. Катя хаалга нээж: “Лиза. та юу?” гэв. Катя тэмээний ноосоор сүлжсэн халат өмссөн байх бөгөөд нэг гартаа жунз нөгөө гартаа нэг шилтэй юм барьжээ... Катя тэр юмаар уйтгар зовлон эрс хатуу цаг мөч, ганц бие байдал зэргээс хагацах гэж боджээ.. Түүний зэгэл нүдтэй турчихсан царай нь өнчин хүүхдийн царай шиг харагдана... Түүнийг л хятад байшинд суулгах юм сан. Тэгэхэд Вадим Петрович Катяд: “Намайг ч миний бүх амьдралыг та эзэмш л дээ...” гэж хэлжээ. Катя ч өөрийнхөө ганц биеийг, үлдсэн бүх насаа түүний хайр дурлалд сатааруулна гэж үнэмшжээ... 

	Үнэндээ тэгээд ямар мондийн ч юм болов доо! Рощиныг үзэн ядаж бачимдан явах үед ч байлдаж явсан энэ аймшигтай сард ч Катя түүний сэтгэлээс нэг ч мөч гардаггүй байсныг Рощин мэдэх бил ээ. Катя нүднээ үл үзэгдэх сүүдэр мэт гараа сарвайлган, үг дуугүй мөргөн залбирч, замыг нь хааж байсан боловч, Рощин галзуурсан юм шиг хашхирсаар хоолой нь сөөгөөд улаан цэргийн шинель рүү жадаар дүрж, салшгүй дагагч энэ сүүдэр рүү дүрж, малгайгаа аваад жадаа арчиж байв... 

	Сүмийн мөргөл дуусав. Наршиж борлосон даргын сургуулийн залуус, офицерууд сүмээс багшран гарна. Хатуу ширүүн харцтай болчихсон одон загалмайнуудаа ярайлгасан, цэвэр цамцтай генералууд яаралгүй гарч байв. Эрүүний сахлаа хоёр тийш нь хагалан малгайгаа хазгай тавьж зурсан зураг шиг гоолиг генерал Эрдели өндөр хурган малгай нь халтар заваан болчихсон хатгах мэт ширүүн харцтай Марков, намхан тагдгар Кутепов, сахлаа сэрвийлгэн мушгисан, шонтгор хамартай, өргөн цээжтэй хасаг Богоевский нар гарч ирэв. Дараа нь армийнхан “дотор нь танигддаггүй” гэж нэрлэдэг хүйтэн харцтай Деникин, цэвэрхэн, ухаалаг царайтай Романовский хоёр хөөрөлдөн гарч ирэв. Ерөнхий жанжныг хармагцаа цөм номхон зогсож, хус моддын дор тамхи татаж байсан офицерууд тамхиа хаяв. 

	Деникин нөгөө ялбийчихсан гуталтай, энгийн хувцас өмсөж ачаа баглаагүй, армийн араас дагаж ачаа хөсөгт дайгдаж явдаг мэнгэртэй хатангир өвгөн биш болжээ. Түүний нуруу туруу нь цэх шулуун болж, мөнгөн буурал сахал нь хэнд ч ах зах хүний ёсоор хүндэтгэл төрүүлсэн, нүд нь бүргэдийн нүд шиг гялалзан бөв бөөрөнхий болжээ. Деникин хэдийгээр Корниловын энд огт хүрэхгүй боловч бусад офицеруудын дотроос хамгийн туршлагатай, хамгийн хянуур хичээнгүй нь бил ээ. Хоёр хуруугаа малгайн саравчны тус газар наалдуулан ёсолсоор сүмийн дааманаар ихэмсэг гэгч нь гарч Романовскийн хамт морь тэргэнд суув. 

	Өндөр тойргор Теплов Рощины дэргэд ирэв. Тэр нь зүүн гараа сойсон тул морин цэргийн нухлагдсан шинелийг мөрөндөө эгэлдэргэлджээ. Теплов дүйчин өдрийг тохиолдуулан сахлаа мөлчийтөл хусаад, санаа сэтгэл нь ч гойд байв. 

	— Рощин чи сонин дуулаа биз? Герман, финчүүд өнөө маргаашгүй Петербургийг эзлэх гэнэ. Маннергейм даргалж байгаа гэнэ, түүнийг мартаагүй биз дээ? Хааны шадар генерал, сайн эр, сайхан цавчдаг хүн... Финляндад бүх социалистуудыг үлдээлгүй хядсан гэнэ. Харин большевикууд чинь чемоданаа бариад Архангельскийг дайран Москвагаас амь зулбаж байна гэнэ нээрээ илүү үнэн... Ахлах дэслэгч Седельников Новочеркасскаас ирээд ярьж байна аа. Харин Новочеркасскад монди шиг гоё хүүхэн, бүсгүйчүүд л учир тоймгүй гэнэ! Нэг хүнд арав оногдож байна гэж Седельников ярьж байна... 

	«Тэр нь өвдгөөрөө нугарсан туранхай нарийн хөлөө алцайж зогсоод төвөнгөө цамцныхаа захнаас гартал инээв»

	Рощинг тэр монди шиг гэсэн яриаг нь дэмжихгүй болохоор тэр үед аглаг талд байсан армид өргөн дэлгэрсэн улс төрийн сэдвийн тухай Теплов үргэлжлэн ярив. 

	— Тэгээд бүх Москвад дэлбэрэх мина булсан юм байх, Кремль, сүм, дуган, театр байдаг бүх сайхан байшин, бүхэл бүтэн гудамжинд мина тавьж Скольник руу цахилгаан утас оруулсан гэнэ. Тэнд ямар нэг нууц зусланг шөнө өдөргүй чекистүүд хамгаалж байдаг гэнэ... Биднийг ойртож явахад л пис! гэнэ дээ, мэдэв үү. Москва агаарт хөөрөн хийснэ... (Теплов доошоо бөхийж дуугаа намсгав) Тийм ээ, нээрэн шүү. Ерөнхий жанжин маань зохих арга хэмжээ авсан даа. Москва руу тусгай тагнуул илгээсэн, . Москвад ойртоход тэр утсыг олж аваад тасалж дэлбэрэлт гаргахгүй байх юм... за харин хариуд нь ёстой нэг дүүжилнэ биз дээ! Улаан талбай дээр дүүжилнэ! Оо мондиудыг даа! Олны өмнө хэнгэрэг дэлдэж байгаад дүүжилнэ. 

	— Рощин ярвайн босож;

	— Теплов чи тэр бүсгүйчүүдийнхээ тухай л яривал дээр байсан юм. 

	— За яав, сонирхолгүй байна уу?

	— Тийм ээ, сонирхолгүй байна гэж хэлээд Рощин Тепловын шаргал нүд рүү нь цэх харав. 

	Түүний дарвагар ам нь хажуу дээрээ гарна. 

	— Тийм вий, чи улаантныхаа хоолыг мартаж чадахгүй л байх шив... 

	Рощин хөмсгөө зангидан 

	— Юу? чи юу хэлнэ гэнэ ээ? гэв. 

	— Манай хорооныхны хэлдгийг л хэллээ дээ... Рощин чи, улаан Армид ажиллаж байснаа тайлагнан илтгэх цаг болжээ... 

	— Өөдгүй новш!

	Тепловын нэг гар нь сойлттой бөгөөд одоодоо шархтагдагсдын тоонд орж байсан учраас л энэ удаа алгадуулсангүй өнгөрөв. Рощин түүнийг цохисонгүй. Нуруугаа үүрээд эрс эргэж, мөрөө дэрвийтэл өргөж, модоор хийсэн юм шиг, хүүрүүдийн дундуур цааш явав. 

	Теплов унжсан шинелиэ ахиулж нөмрөөд Рощины цэх нурууг харан, гомдсон янзтай инээмсэглэж байв. Түүний хажууд морин цэргийн дэслэгч Фон Мекке, түүнтэй салшгүй хамт явдаг Симферополийн тамхины фабрикийн эзний хүү, одоо бага даргын погон хадсан бор толбо болсон, хуучин оюутны шинельтэй, төгрөг том, бодолхийлсэн байрын нүдтэй, сэвхтэй залуу Валервян Оноли хоёр ирэв. 

	— Та нар юу болоов уурлалцаа юу? гэж дүлий хүнтэй ярьж байгаа юм шиг чанга дуугаар Фон Мекке асуув. Одоо болтол гайхсан хэвээр байгаа Теплов унжсан сахлаа имрэн байж, дэд хурандаа Рощинтой ярьсан зүйлээ цөмийг нь хэлэв. 

	— Ноён ахлах дэслэгч та, одоо болтол сонирхож байдаг чинь сонин байна даа гэж Оноли уйтгартай, бодол болсон янзтай харж хэлэв. Дэд хурандаа Рощинг тагнуул гэдгийг нь би бүр эхний өдөр мэдсэн юм гэв. 

	— Валька минь аяд түүнийг генерал Марков өөрөө таньдагт л учир нь байгаа юм. Хэт бүү яар... Гэвч Рощин бол большевик, монди, шаар мөн гэдгийг би ам алдан хэлж чадна гэв. 

	Тавдугаар сарыг шувтартал Умарт Кавказад санаснаас гайгүй байв. Хоёр тал хоёулаа шийдвэрлэх тэмцэлд бэлдэж байв. Сайн дурынхан бол төмөр замын гол зангилаануудыг эзэлж, Кавказ таслаад цагаан казакын туслалцаатайгаар уг хязгаарыг улаантнаас цэвэрлэх гэж бэлдэнэ. Кубани, Хар тэнгисийн бүгд найрамдах улсын Төвийн Гүйцэтгэх хороо бол германчууд, цагаан хасгууд болоод дахин сэргэсэн “Деникиний самуунтай” тэмцэх гурван фронтоор тулалдахад бэлдэнэ. 

	Ихэвчлэн хааны хуучин армийн фронтынхон, харь нутгийнхан болоод бага газартай ядуу хасаг залуучуудаар бүрдсэн Улаан Кавказын арми нь зуун мянга шахам цэрэгтэй байжээ. Тэр армийн ерөнхий жанжин Автономовыг дур зоргоороо аашлах хандлагатай гэж Кубани, Хар тэнгисийн Төвийн Гүйцэтгэх Хороо сэрдэх бөгөөд тэр нь засгийнхаа газартай ямагт зөрөлддөг байв. 

	Тихорецкид болсон том цуглаан дээр Автономов Төвийн Гүйцэтгэх Хороог германы тагнуул, өдөөн хатгагчид гэж доромжлов. Түүний нь хариуд Төвийн Гүйцэтгэх Хороо Автономов ба түүнийг аялдан дагасан Сорокин хоёрыг дээрэмчид, ардын дайсан гэж “хараан зүхэж», тэр хоёрыг шившиг болгожээ. 

	Энэ бүх “хэрүүл маргаан” нь армийг сулруулан доройтуулна. Дунд нь бүслэгдээд байгаа сайн дурынхны армийг гурван талаас нь зэрэг давшихын оронд Улаан Армийнхан сандран, хурал цуглаан хийж, дарга нараа авч маяглаад, сайндаа л эмгэнэлтэйеэ сөнөмөөр байдалтай байв. 

	Яв явсаар Москвагийн зарлиг тунхгууд хязгаар нутгийн засаг захиргааны хөшүүн гөжүүдийг давжээ. Автономовыг фронтын зааварлагчаар томилж түүний оронд умарт группийг дэд хурандаа Калинин гэгч няхуур латыш хүнд захируулж Сорокиныг баруун группийн дарга хэвээр үлдээжээ. 

	Яг энэ үед байлдаанд нэг нь л арван цэрэгтэй дүйцэхүйц шигшмэл, догшин зэрлэг гурван мянган офицертой отрядаа хурандаа Дроздовский авчирч сайн дурынхны армитай нэгдэв. Хасаг суурины хасгууд морьдоо унасаар цувна. “Мөсөн аяллын” гайхамшгийг дуулж сонссон офицерууд Москва, Петербургээс ер нь бүх Орос орноос ганц нэгээрээ бөөн бөөнөөрөө цувна, зэр зэвсэг, хөрөнгө мөнгөөр дулимхан хангасан боловч атаман Краснов хүртэл ирж нийлэв. Сайн дурынхны арми өдрөөс өдөрт бэхжиж, генералууд ба олон нийтийн зүтгэлтнүүдийн чадмаг суртал нэвтрүүлэг, хязгаар нутаг дахь зөвлөлт засгийн дульхан ажиллагаа, хойд зүгээс ирсэн хүмүүсийн яриа хөөрөөний үрээр сайн дурын армийнхны санаа сэтгэл нь бүр хөгжжээ. 

	Тавдугаар сарын шувтаргаар сайн дурынхны армийг уг нутаг дахь улаантны хүчээр дийлэх аргагүй болжээ. Сайн дурынхны арми өөрөө давшилтад орж Торговая гэгч суурины орчим Улаан Армийн Калинины даргалсан умард бүлэгт сүрхий цохилт өгчээ. 

	— Нөхөд өө, та нар яагаад дуулахаа больчихов?

	— Сөөчихлөө. 

	— Алив би цог авъя гээд Иван Ильич Телегин, дотор нь хаясан төмөр замын хаалт (хашаа) мод дүрэлзэн асаж байсан түүдэг галын дэргэд сууж гансаар тамхи татаж, яриа сонсон сууна. 

	Шөнө орой болсон тул төмөр замын дагуу ноцоосон түүдгүүд бараг цөм унтарчээ. Тэр саруулхан сайхан шөнө одон мичид огторгуйд яралзана. Түүдэг галын гэрэл дээрээ байгаа туйпуу шиг улаан өнгөтэй, өм цөм татаж, хэмхэрчихсэн ачааны вагонуудыг гэрэлтүүлнэ. Тэр вагонуудыг харахад зарим нь Номхон далайн тэндээс, зарим нь хойд туйлын намаг балчгаас, зарим нь Туркестаны элсэн цөлөөс, Ижил мөрөн, Полесьягаас ирсэн бөгөөд бүгд дээр нь “яаралтай буцаа” гэж бичсэн авч хугацаа нь аль дивангарын дууссан байх бил ээ. Энх тайван цагийн ажилд зориулж хийсэн, одоо хажуу бөөрийг нь цөм цохиж, хавирах голыг нь ч тослоогүй, тэсвэр хүлцэнгүй тэр вагонууд одон мичдийн дор амарч байхдаа үлгэр домог шиг үйл хэрэгт оролцохоор зэхэж байгаа нь тэр ажээ. Тэр вагонуудыг бүхэл бүтэн цуваагаар нь дотор нь байсан юмтай тэр чигээр нь огцом эрэг рүү онхолдуулж ч юу магад, тэдгээрийн дотор олзлогдсон улаан цэргүүдийг торхонд чихсэн жараахай шиг чихэж орхиод, дээр нь “ялзарч гэмтдэггүй таваар удаан явж болно” гэж бичээд, цонх хаалгыг нь таг түгжээд хэдэн мянган мод газар хөөж аваачиж ч магад тэр вагонууд нь эсэргэнэт хижгээр үхсэн хүмүүсийн хүүр оршуулах газар, хөлдөөсөн хүүр тээх хүйтэн вагон болж хувирна. Тэр вагонуудыг тэнгэрт тултал дэлбэлэн хөөргөнө... Аглаг Сибирь нутагт тэр вагонуудын хаалга, ханыг хашаа саравч барих гээд зөөж ч магад, тэгээд шатаж хуйхлагдан, эвдэрч, бүтэн үлдсэн зарим нь буцах хаягийн ёсоор нааш цаашаа хэрэн тэнүүчилсээр байгаад засварын газрын зэвэрсэн зам дээр очиж зогсоход мөн ч хол байна, тун ч хол байна. 

	— Нөхөр Телегин, Москвагаас юу гэж бичиж байна, иргэний дайн удахгүй дуусах нь уу?

	— Ялахаас нааш дуусахгүй. 

	— Харав уу хөөе... Бидэнд л найдаж байх нь ээ... 

	Сахал самбай нь ургаж, царай зүс нь түлэгдэж харлачихсан хэдэн хүн түүдгийн хажууд залхуурсан янзтай сууна... Тэд унтах ч дургүй, тэгсэн мөртөө бас л их ярих ч дургүй, нэг нь Телегинээс махор тамхи гуйв. 

	— Нөхөр Телегин тэр чехословакчууд гэдэг чинь ямар шүү улс вэ? Тэднүүд хаанаас ирчхэв ээ? Урьд нь тийм улсууд байхгүй байсан биш билүү?... гэв. 

	Чехословакчууд бол австрийн цэргээс олзлогдсон улсууд, тэгээд францчуудын өөдөөс дайтуулахын тулд хаант засаг тэр чехословакчуудаар тусгай том анги байгуулсан боловч амжаагүй юм... гэж Иван Ильич тайлбарлаж өгөв. 

	— Гэтэл одоо империалист дайны фронт руу тэднийг зөвлөлт засаг явуулж болохгүй байгаа учраас явуулахгүй барьж байгаа юм... Тэднийг зэвсгээ хураалга гэж шаардахад бослого гаргалаа... 

	— Нөхөр Телегин, тэднүүдтэй бас байлдах юм гэж үү?

	— Одоо хэн ч, юу ч мэдэхгүй байна... мэдээ тун тоймгүй байна... Бараг л үгүй байх... тэднүүд чинь дөнгөж дөчөөдхөн мянга юм шүү... 

	— Аа тэгвэл цохиж дөнгөх юм байна... 

	Түүдгийн дэргэдэх хүмүүс дахиад дуугүй болов. Телегинээс тамхи гуйсан хүн хариу хүндэтгэсэн янзтай хэлсэн нь:

	— Хааныг байх үед биднийг Саракамыш рүү хөөсөн. Юуны төлөө туркчүүдыг цохих болоов, юуны төлөө бид үхэх болоов гэдгийг тайлбарласангүй. Тэндхийн уул нь ёстой аймаар юм. Тэр уулыг харахаас л ээ дээ ийм л үйлтэй өдөр төрсөн хүн байж дээ гэж санагддаг юм... Одоо бол өөр байна шүү. Энэ дайн бол өөрийнхөө төлөө хийж байгаа ширүүн дайн... за тэгээд хэнтэй, юуны төлөө байлдах нь ойлгомжтой байна... гэв. 

	— За ухаандаа би бол намайг Чертоногов гэж хочилдог юм гэж өөр нэг цэрэг баргил хоолойгоор яриа эхэлж, сахал нь л шатчих вий гэмээр газар тохойлдон түүдгийн дэргэд маш ойртов. Түүний дүрс нь тун хүн аймаар, хар үс нь дух руугаа унжиж, шаргал нүүрэнд нь төгрөг том нүд гялалзана. 

	— Би алс Дорнодод хоёр дахин очсон, тэнүүчлэн хэрсэн хэргийн улмаас гянданд тоо томшгүй олон сууж байлаа... яах вэ. Намайг хуаранд оруулаад, цэргийн үнэмлэх олгоод байлдаанд явууллаа.. 3ургаа шархадлаа... За тэгээд намайг хар л даа гээд хуруугаа амандаа хийж, уруулаа хажуу тийш нь яйвийтал татаж, булга цохиулсан шүдний ёзоорууд харуулна... Би самбаа сүйхээ гаргаж байгаад Москвад очиж эмнэлэгт хэвттэл тэнд большевикуудтай учрах нь тэр... Миний зовлон дууслаа. Тэд надаас “Нийгмийн гарал үүсэл чинь юу вэ?” гэж асуухад нь би тэдэнд за “Цааш нь бүү асуу, би бол угсаа залгамжилсан зарц, аль овгийн хэн болохоо мэдэхгүй хүн” гэж хариулахад тэд хэчнээн их инээлдсэн гэж санана. Надад винтов, үнэмлэх олгов. Тэгээд тэр үед бид хотоор явж хөрөнгөтнүүдийг хайдаг байв... Сайхан байранд ороход эзэд нь айлгүй яах вэ... Тэнд юу нуучихаа бол гээд харахад гурил, сахар байх жишээтэй... Тэр муу мондиуд айгаад чичирч байгаа мөртөө тоож юм ярихгүй шүү, огт үгүй... заримдаа бүр уур хүрчхээд, муу новш минь, би тэгээд хүн биш үү, чи надтай яривал ярь, уурлавал уурла. гуйж гувшвал гувш гэдэг сэн... Золигуудыг яаж хараавч ер дуугарахгүй шүү... Яагаад ингэдэг бил ээ? гэж бодогддог байв. Бүх насаа дуугүй тэвчиж, муусайн мондиудын ажлыг хийж, тэдний төлөө цусаа асгаруулж явсан юм сан гэтэл намайг хүн гэж тоолдоггүй байжээ гэхээс ёстой дотор хорсдог юм... Хөрөнгөтөн гэдэг чинь ийм л юм байдаг юм вий! гэж бодогдоно. Тэгээд миний дотор ангийн үзэн ядах үзэл төрсөн юм. За яах вэ сайн... Рябинкин гэдэг худалдаачны харшийг хураах боллоо... Бид дөрвөн хүн сүрдүүлэх зорилгоор пулемёт авч явлаа. Гол хаалгыг нь цохилоо. Асар ч удсангүй нэг цэвэрхэн хөөрхөн шивэгчин бүсгүй хаалгаа нээв. Царай нь цайж, өлмий дээрээ сэлбэлзэн сандарч, хэлэх үг нь ч олдсонгүй; аах, аах л гэж дуу алдахаас цаашгүй. Би түүнийг гэдрэг зайлуулаад олон баганатай цэлгэр том тасалгаанд нь ортол голд нь байгаа ширээн дээр Рябинкин өөрөө зочдын хамт цутгамал идэж сууна. Их мацаг тайлах цаг ойртож байсан болохоор цөм согтуу л байгаа биз, мэдээж хэрэг... Пролетариуд өлбөрч үхэж байхад эд ингэж байдаг вий... Тэдний инээж байхыг хараад би хорсон винтовынхоо бөгсөөр шал руу байлгаад авлаа. Гэтэл өнөөдүүл маань, зүгээр сууж, өөдөөс инээмсэглэж байдаг байна... Тэгээд Рябинкин улаан зээрд болчихсон нүд нь бүлтийчихсэн, хөгжилтэй гэгч өөрөө гүйж ирээд: “Хайрт нөхөд өө, та нар манай гэр орныг бүх хөрөнгөтэй нь хураах гэж байсныг би аль эрт мэдсэн юм! Цутгамлаа идэж дуусгахыг зөвшөөрнө үү, ер нь та бүгд ч хамт суу л даа... Ичиж зовох юу байх вэ, энэ бүгд чинь ард түмний юм шүү дээ” гээд ширээгээ заав... Бид баахан тээнэгэлзэж байснаа ширээний хажууд суугаад, винтовоо барьсаар, хөмсөг зангидаж байв... Гэтэл Рябинкин бидэнд цагаан архи хийж, цутгамал, зууш барив... Мань хүн элдэв бусын юм ярьж инээнэ, зочид нь ч инээлдэнэ. 

	Тэгэхдээ нэг залирхаг янзтай байв. Бид ч инээлдэж л байв. Тэгээд элдэв бусын алиа цэцэн үг, хөрөнгөтнүүдийн үйл явдлын тухай хөөрөлдөж, маргаан үүсэв. Манайхны дотроос хэн сэхээ авсны нь гэрийн эзэн цагаан архиар нам цохиж байв. Бид цайны шаазангаас өөр юмаар уухгүй байсан юм. Шанпанск ч задалж гарлаа, бид винтовоо буланд овоолж орхив... “Чертоногов минь, чи ингэж цэлгэр тасалгаа дундуур явж, баганаас зууралдаж байгаа вий хө? гэж бодогдоно». Хоолой нийлүүлэн дуу дуулж, үдэш болоход гаднын хүн оруулахгүйн тул пулемётоо саравчинд нь зоож орхилоо... Бүтэн хагас хоног ууж, үргэлж дуугай явсан насандаа ингэж наргисан юм. Ээ муу өөдгүй худалдаач, биднийгээ залилж дөнгөсөн новш!.. Харин биднийг тэгж наргиж байхад шивэгчнээрээ туслуулаад аль байдаг очир эрдэнэ, алт сувд, алтан валют, аливаа үнэт зүйлсээ найдвартай газар луу явуулжээ... Бид байшингийн дөрвөн хана, баахан дотор хэрэгсэл л хураасан юм. Тэгээд бидний архи гарсан хойно Рябинкин бидэнтэй яаж салах ёс гүйцэтгэсэн гэж санана. “Хайрт нөхөд минь, цөмийг нь ав, би юу ч хайрлахгүй, ардын дотроос гарсан хүн, ард түмэндээ эргэж очно... гэж байв. Тэгээд тэр өдөртөө гадаад руу сэм оргосон доо. Намайг дотоодын хамгаалахад дуудлаа. Би тэнд: “Миний буруу, намайг бууд” гэв. Ухамсар мөчдийн улмаас л буудаагүй юм. Би одоо болтол, наргиж цэнгэсэндээ баярлаж байдаг юм... Ядахдаа нэг дурсах юмтай болсон юм... гэв. 

	— Хөрөнгөтнүүдийн дотор хорон санаатнууд олон бий, гэвч бидний дотор ч бас цөөнгүй байна гэж утааны цаана суусан нэг хүн хэлэв. Цөм түүн рүү харна. Телегинээс махор гуйсан өнөөх хүн:

	— Арван дөрвөн онд нэгэнт хорсол төрсөн болохоор одоо ард түмнийг юугаар ч зогсоохгүй... гэв. 

	Өнөөх утааны цаана суугаа хүн: 

	— Би тэр тухай яриагүй байна. Дайсан дайснаараа, хорсол хорслоороо байна... Харин би хорон санаатнуудын тухай ярьж байна гэв. 

	— Чи чинь өөрөө хэн болох вэ?

	— Би юу? Би ч хорон санаат л даа гэж аяархан хариулав. 

	Тэгээд цөм дуугай болж, шатаж гүйцэж байгаа цог руу ширтэнэ. Телегиний ууц руу нь хүйт даав. Шөнө цэлмэг сэрүүн аж. Түүдгийн хажуу дахь хүмүүсийн зарим нь эвхрэн, малгайгаа шанаандаа ивж хэвтэв. 

	Телегин өндийж суниан чилээгээ гаргав. Одоо нэгэнт утаа арилсан болохоор галын цаана, хөлөө нугалан суугаа хорон санаатыг харах бололцоотой болжээ. Тэр хүн шарилжийн иш зажилж сууна. Түүний шингэн цайвар, үстэй, бүсгүй хүнийх шиг зөөлөн, гонзгор туранхай царайг цогийн гэрэл гийгүүлнэ. Өмсөж хуучирсан малгайгаа шилэн дээрээ тавьж шувтан мөрөндөө цэрэг шинель углажээ. Тэр цэрэг цээжээ нүцгэлсэн бөгөөд эрж байгаа цамц нь хажууд нь байв. Өөрийгөө харж байгааг мэдээд толгойгоо өргөж, хүүхэд шиг инээмсэглэв. 

	Өөрөө Ельц нутгийн хот орчмын тариачин гаралтай хүн сонгомол улаан цэрэгт сайн дураар орсон бөгөөд Сиверсийн армид явж байгаад Умард Кавказад очсон өөрийнхөө сумангийн байлдагч Мишка Соломин мөнийг Телегин таньжээ. 

	Тэр нь Телегинтэй өөд өөдөөсөө зөвхөн нэг секунд хэр харалцсанаа ичсэн янзтай нүдээ буруулав. Тэгээд ч Мишка Соломинг согтуу байхыг нь цөөн үзсэн боловч сумандаа муухай архичин, шүлэг зохиогч гэж алдаршсан болохыг Иван Ильич дөнгөж сая санав. Мишка, мөрөө дуртай дургүй хөдөлгөж шинелиэ хойш нь унагаад цамцаа өмсөж эхлэв. Иван Ильич төмөр замын шороо өөд авирч гараад хороон дарга Сергей Сергеевич Сапожковын суудаг, ганц цонхонд нь шөнөжин керосин ламп асаатай байгаа тохилог вагон руу явав. Төмөр замын шороон дээр гарахад тэнгэрт түгсэн одод дор нь ноцож дуусаж байгаа түүдгүүд улам тод харагдана. 

	— Буцалсан ус байна, Телегин ороод ир гэж Сапожков махир гаансаа зуусаар цонхоор шагайв. Хажуугийн хананд суулгасан, керосин ламп хоёр дугаар зэргийн вагоны нэг навсайчихсан тасалгааг бүдэг гэрэлтүүлж өлгүүрт өлгөсөн буу зэвсэг, ном судар, хаа хамаагүй хаясан цэргийн газрын зураг харагдана. Хир болсон нэхмэл цамцтай сууж байсан Сергей Сергеевич Сапожков орж ирсэн Телегин рүү харж:

	— Спирт уух уу? гэв. 

	Иван Ильич орон дээр суув. Нээлттэй цонхоор шөнийн сэрүүнд бүднээ жиргэх чимээ бүүр түүр сонсогдоно. Дулаалсан вагоноос хэргээр гарч яваа нойрмог цэрэг бүдчин алхана. Балалайк хөгжим жингэнэж, тун ойрхон тахиа орилж нэг цаг болсон байв.

	Данхаар оролдож байсан Сапожков оролдохоо больж

	— Яагаад тахиа орилдог бил ээ? гэв. Нүд нь улайсан эцэнхий царай нь ягаандуу туяатай болжээ. Ар тийшээ тэмтэрсээр байж хавчаар шилээ олж зүүгээд Телегин өөд ширтэн:

	— Хорооны байрласан газар яагаад амьд тахиа байдаг бил ээ? гэж асуув. 

	— Дахиад л дүрвэсэн улсууд ирсэн, би энэ тухай комиссарт эрт мэдэгдсэн. Авгай хүүхэд ачсан хорин морь тэрэг ирсэн. Юу ч болж байна даа, чөтгөр бүү мэд гэж Телегин аягатай цайгаа хутгангуут хариулав. 

	— Хаанаас ирээв?

	— Привольная гэдэг хасаг сууринаас их олон тэрэг явсан юм гэнэ, харин хасгууд замд нь түйвэргэжээ. Цөм харь нутгийн ядуучууд. Тэдний суурины хоёр хасаг дарга цэргийн баг байгуулаад шөнө дайрч зөвлөлийг тараагаад өчнөөн амьтныг дүүжилжээ. 

	— Товчдоо, ердийн л юм боллоо шив гэж Сапожков үсэг бүрийг дуудан тод хэлэв. Тэр нь тун их согтуу байсан учраас, сэтгэлээ засах гэж дуудсан бололтой... хэдийгээр эцэж ядарсны улмаас Иван Ильичийн бүх бие нь бадайрч байсан боловч зөөлөн сандал дээр сууж халуун цай оочиход тун аятайхан санагдаж, Сергей Сергеевичтэй ярилцаад олигтой юм болохгүйг мэдэвч явсангүй. 

	— Телегин, чиний эхнэр хаана байдаг вэ?

	— Питерт. 

	— Хачин хүн байна даа. Энх тайван цагт чи чинь тун зүгээр бэртэгчин болох юм байна даа, нэг бүтэмжтэй авгай хоёр овоо хүүхэд, нэг эгшигт хайрцагтай бол доо... Чи ямар мондио хийх гэж улаан армид орсон юм бэ? Чамайг алчихна шүү дээ... 

	— Би чамд аль эрт тайлбарласан... 

	— Чи бас намд орох юм биш биз.

	— Ажилд минь хэрэгтэй болох юм бол намд ч орно доо. 

	Сапожков хавчаар саравчныхаа бүдэг шилний цаана, нүдээ онийлгон 

	— За намайг гурав дахин чанасан ч, би коммунист болохгүй дээ гэв...

	— За тийм дээрээ хүрвэл Сергей Сергеевич чи чинь л хачин хүн байна даа... 

	— Зүгээр. Би чинь диалектик ухааны тархи толгойтой хүн биш... Зэрлэг угсааны амьтан, нэг нүд минь уул руу л харж байдаг юм. Ээ зайлуул! Чи намайг хачин хүн гэж хэлж байна уу? (Сэтгэлд нь тохирсон янзтай инээмсэглэв). Аравдугаар сараас эхлээд л зөвлөлт засгийн төлөө нүдэлдэж байна. Ээ зайлуул! Ингэхэд чи Кропоткины зохиолоос юм уншсан уу?

	— Үгүй, уншаагүй... 

	— За тийм байхаа... дүү минь уйтгартай байна.. хөрөнгөт ертөнц өөдгүй, тамд ойчсон юм шиг уйтгартай... тэгээд бид яллаа гэхэд коммунист ертөнц чинь бас л уйтгартай бүдүүлэг, тусархаг боловч уйтгартай байна даа... Харин Кропоткин бол сайн өвгөн, яруу найраглал, мөрөөдөл ангигүй нийгмийг эрхэмлэдэг юм. Гарамгай хүмүүжилтэй хөгшин байгаа юм. “Хүнд зоргоороо эрх чөлөө эдлэх боломж олгож, дэлхийн аль байдаг гэм хорын зангилгаа болсон том хотуудыг нурааж хаях юм бол ангигүй хүн төрөлхтөн энэ ертөнц дээр хөдөөгийн диваажин байгуулна, яагаад гэвэл хүний гол чанар чинь ойр дотнынхныгоо хайрлах сэтгэл юм шүү...” гээд хи хи... гэж инээв. Сапожков яг л нэг хүнийг доромжилж байгаа юм шиг, тачигнатал инээж, хавчаар шил нь яндан хамар дээр нь чичгэнэж байв. Инээсээр орон доогуураа орж, төмөр бидонтой спирт гаргаж, шаазанд хийж уугаад сахар тачигнатал зажлав. 

	— Хонгор минь бидний эмгэнэлт явдал юунд байна вэ гэвэл бидний орос сэхээтнүүд хамжлагат ёсны нам тайван өвөр түрүүнд нь өсөж торниод, хувьсгалаас үхтлээ айхаар барахгүй ой тойндоо бодож чадахгүй зэвүүцсэн юм байна... Зөөлөн сэтгэлтэй амьтдыг тэгж айлгах хэрэггүй! Тийм үү? Хөдөө тосгоны нам гүм байдалд байж, шувууд жиргэхийг сонсож, сэхээвч дор сууж: “Бүх хүнийг аз жаргалтай болговол нээрэн мөн сайхнаа” гэж бодож байжээ. Бид нар ийм л газраас төрсөн улсууд даа... Өрнөдөд бол сэхээтэн чинь ухаан бодолтой улсууд, хөрөнгөтний шилдэг хэсэг нь, төмөр мэт хатуу зорилт биелүүлж шинжлэх ухааныг урагш нь ахиулах, үйлдвэр эрхэлж, ертөнцөд идеализмын тайтгаруулагч зэрэглээ түгээж байдаг юм... Тэндхийн сэхээтнүүд чинь юуны төлөө амьдарч байгаагаа мэддэг юм... Харин манайд, дүү минь яана гээч!.. Бид хэнд тус хүргэж, ямар зорилт биелүүлж байна? Нэг талаар, бид нар чинь тэр чигээрээ славякофильчүүд, тэдний үзэл санааг залгамжлагчид шүү. Гэтэл славякофиль маань юу болохыг мэдэх үү? тэр чинь оросын баячуулын идеализм мөн. Нөгөө талаар, бид нарт манай төрөлх хөрөнгөтнүүд мөнгө төлж, тэдний хайр халамжаар амьдарч байна... Тэгсэн мөртөө бид чинь тэр чигээрээ ард түмэндээ тус хүргэж тэдний төлөө зүтгэж байна... мөн хөөний золигууд аа: ард түмэнд гэнэ шүү!.. Ёстой эмгэнэлтэй инээдэмтэй юм шүү! Ард түмний гашуун зовлонг хараад нулимсаа барагдтал уйлсан юм. За тэгээд биднийг энэ нулимснаас минь хагацуулахад амьдрах аргагүй болсон юм. Манай тариачин эрчүүл одоо даруй Цареград хүрч Ариун алдарт Софи дуганы оройд авиран гарч үнэн алдартын загалмайг хатгаж мандуулна гэж мөрөөдөж байв... Дэлхийн бөмбөрцгийг тариачин эрчүүл бэлэглэнэ гэж бодож байв. Гэтэл санаачлагч, мөрөөдөгч уйлан гаслагчдыг ацаар сүлбэж хариулдаг байна шүү... Үзэж дуулдаагүй будилаан болов! Аймшигтай их айлаа... за тэгээд хонгор минь үймээн эхлэв... сэхээтнүүд ухран зайлж, буулгаас толгойгоо мулталж: “Дургүй байна, өөрснөө оролд, надгүй болно биз...” гэв. 

	Орос орныг үхлийн нүхний амсар дээр очоод байхад ингэжээ, засашгүй их алдаа хийжээ. Аанай эзний ёсоор хүмүүжиж тун нинжин байж, номгүйгээр хувьсгал хийж чадахгүй байв... Хувьсгалыг номд тун хачин бичжээ... Гэтэл хүмүүс германы фронтоос зугтаж, офицеруудыг усанд живүүлж ерөнхий жанжнаа урж тасчаад, эдлэнг түймэрдэж, төмөр замаар яваа худалдаачдыг баривчлан салтаа саамаас нь очир эрдэнэ ээмэг гаргаж байв... Байзнаарай, ийм ард түмнээр бид тоглож чадахгүй ийм ард түмний тухай тэр номд бичсэнгүй... Тэгэхлээр яах бил ээ? Гэр гэртээ сууж далай шиг нулимс асгаруулъя гэтэл бид чинь уйлахаа мартчихсан нь бас зовлон шүү!.. Мөрөөдөл маань паг буусан болохоор, сэтгэл зогоох ч юм алга... Тэгээд бид айж сандран, ой гутан толгойгоо дэрэн доогуураа шургуулна, зарим нь ч гадаад руу зугтав. Зарим ууртай нэг нь буугаа барьж авлаа. Сайн төрөлт гэр бүлийн дотор хэрүүл гарлаа... Ард түмний далан хувь нь бичиг үсэггүй болохоор яахаа ч мэдэхгүй цус нөждөө хутгалдаж айж сандран, сэтгэл нь хорсон үсчиж байна.. “Биднийг худалджээ, биднийг архинаас өгөөд уучихлаа! Шил толийг бут цохь, юу л дайралдвал бяц цохь” гэж байна. Манай сэхээтний дотроос ганц цөөн тооны коммунистууд л үлдээлээ. Хөлөг онгоц сүйдэхэд юу хийдэг бил ээ?Илүү юм бүгдийг ус руу шидэлдэг шүүдээ... 

	Тэгвэл коммунистууд юуны өмнө оросын идеализмтэй торхыг ус руу шидсэн юм... Энэ нь манайхан, ноёд биш, эднүүд уйлж майлахгүй тэдний тооцоо амархан гэдгийг ард түмэн араатныг зөн бэлгээр мэдсэн юм. За ийм учраас би өөрөө Кропоткины цэцгийн хүрээлэнд өссөн боловч тэдэнтэй хамт яваа юм даа Үгүй ер нь тийм хүмүүс манайханд цөөнгүй бий! Телегин чи бүү шазайтал инээ, чи ер нь их хөгжилтэй булбарай амьтан шүү... тэгээд ч санаатайгаар эмзэг бүхнээ гадагш нь харуулаад юм хүрэхийг ч андахгүй эмзэглэж түүгээр үзэн ядах зоригоо эрслэх санаатай ирсэн хүмүүс ч цөөнгүй байдаг юм... Ингэхгүй бол тулалдаж болохгүй... Бид хүний хүч хүрэх бүхнийг хийнэ, ард түмний явах зорилгыг өмнөө тавина... Гэвч бид цөөн шүү дээ. Харин дайсан хаа хаагүй байна... Чи чехословакчуудын тухай сонсов уу? Комиссар ирээд чамд ярьж өгнө... Юунаас айж байгааг мэдэж байна уу? Бидний энэ хэрэг чинь өөрийгөө алах бол уу гэж айж байна... Итгэхгүй байна нэг хоёр сар хагас жилээс илүү тэсэхгүй... Дүү минь зайлахгүй болжээ... Генералаар л дуусгуулах нь... Бүх буруу нь словякофильчуудад байгаа юм гэж би чамд хэлж байна шүү... Тариачдыг чөлөөлж эхлэхэд: “Сүйд болж, сөнөх нь, бидэнд эрчимтэй хөдөө аж ахуй хэрэгтэй, үйлдвэрийг учиргүй хөгжүүлэх, толгой дараалан бичиг үсэгтэй болох хэрэгтэй... Шинэ Пугачев, Степька Разин ирвэл ирэг, юутай ч гэсэн хамжлагат ёсны суурийг бут цохино...” гэж хашхирах хэрэгтэй байсан юм. Тэр үед ард түмэнд ийм ёс суртахуун олгож сэхээтнийг ингэж хүмүүжүүлэх ёстой байсан юм... Гэтэл бид баярын нулимсанд бахархан: “Ээ бурхан минь Орос орон юутай өргөн уудам, өвөрмөгц хачин юм бэ? Одоо хөөрхий тариачин эр агаар шиг чөлөөтэй боллоо, Тургеневийн магтан дуулсан хатагтай нар газрын эздийн өв эдлэнгүүд бүтэн үлдлээ, харамч нарийн өрнөдийнх шиг биш, харин манай ард түмний сэтгэл санаа нууц юм...” гэцгээж байсан. За тэгээд би одоо элдвээр хий санаашралыг үлдэн хөөдөг болсон юм гэлээ. 

	Сапожков цааш нь ярих сэхээгүй болов. Түүний царай нь улайж байв. Гэвч хамгийн голыг нь хэлээгүй бололтой байв. Түүний хөвж байгаа үгийг сонсож юу ч ойлгохоо больсон Телегин амаа ангайж хөрчихсөн аягаа өвдөг дээрээ тавиад сууна. Вагоны гудамжинд хүн явах чимээ сонсогдож нэг маш хүнд хүн явж байгаа бололтой. Купений үүд нээгдэж, өргөн духанд нь наалдчихсан хар үстэй дунд зэргийн нуруутай өргөн ханхар хүн харагдав. Тэр хүн том гараа өвдөг дээрээ тавиад, дэнгийн дор дуугүй суув. Түүний гандаж борлосон ширүүн царайнд нь байгаа цөөн үрчлээ нь сорви мэт бөгөөд унжсан урт хөмсөгтэй хөнхөр нүд нь сүүдэрт халхлагдан үл үзэгдэнэ. Тэр хүн бол хорооны тусгай хэлтсийн дарга нөхөр Гымза ажээ. 

	— Дахиад л спирт балгаа юу? гэж ноцтой нь аргагүй, зөөлөвтөр асуугаад, — Нөхөр та мэдээрэй... гэв. 

	— Эцгийн нь чинь спирт вэ? гахай хариулгуулмаар амьтан бэ. Харав уу цай ууж байна шүү дээ гэж Сапожков хэлэв:

	Гымза хөдлөлгүй сууж хүнгэнэсэн дуугаар:

	— Худал хэлж байгаа чинь бүр муу даа, Цонхоор чинь спирт тас хийтэл ханхалж, дулаалсан вагоныхон хар авч, цэргүүд үнэртэж байна... Манайхны замбараагүй нь багадаа юу, түүнээс гадна дахиад л өнөөх шал хэрэггүй номчирхлоо эхэлчихсэн болохоор чинь би чамайг согтуу байна гэж үзлээ гэв. 

	— За согтуу байг, тэгээд намайг буудахгүй юу. 

	— Чамайг буудахад юу байх бил ээ, чи үүнийг өөрөө мэднэ шүү дээ, харин би буудчихгүй тэвчиж байгаагийн учир бол чиний байлдааны чанарыг бодож үздэгээс тэгж байгаа юм... 

	Сапожков, тамхиа гаргаач гэв. 

	Гымза даавуу ууттай тамхиа ихэмсэг нь аргагүй гаргаж өгөв. Тэгээд Телегинд хандаж тээрмийн чулуу эргүүлж байгаа юм шиг нухацтайгаар:

	— Дандаа л нэг тусгүй юм хийх юм. Өнгөрөгч долоо хоногт гурван өөдгүй амьтдыг буудсан, би өөрөө байцаасан. Бүр ялзарсан золигууд, байдаг юмаа хүлээсэн. Тэгэхэд энэ минь даруй л спирт олоод уучихсан байсан... Өнөөдөр Деникиний тагнуул, ёстой муу золигийг буудсан, түүнийг энэ өөрөө зэгсэн дотроос барьсан юм... Гүйцэх нь тэр спирт үнэрлэчхээд номчирхож байна. Энэ чинь ёстой холиож байна. Би сая цонхны дор зогсож байхад өмхийрчихсөн юм шиг ой тутам юм ярьж байна... Ингэж их цэцэрхэх юм бол надаас өөр хүн бол аль эрт тусгай хэлтэст явуулчихгүй юү. Яагаад гэвэл энэ хүн ер нь ялгарч байна... Үүнийхээ дараа хоёр хоног өвдөж, хороогоо захирч чаддаггүй юм... гэв. 

	— Хэрэв чи миний их сургуулийн найзыг минь буудсан бол? гэж Сапожков асууж, нүд нь жоотойж хамрын нүх нь сортгонов. 

	Гымза энэ үгийг сонсоогүй юм шиг хариу юм дуугарсангүй. Сапожков хөлөрсөн хамраа Гымзад ойртуулан:

	— Деникиний тагнуул нь ч тагнуул юм, харин бид хоёр чинь “философийн үдэшлэгт” хамт гүйдэг байсан юм шүү. Тэр цагаан армид яах гэж орсныг нь бүү мэд... Аагаа багтааж ядаад л орчихсон байж ч магадгүй... Би түүнийг өөрөө чамд хүргэж өгсөн... Тэгэхлээр одоо аяд би үүргээ гүйцэтгээ биз? Эсвэл түүнийг буудах гээд ганга руу тууж очиход нь би баярлаад бүжиг бүжиглэж байх ёстой байсан юм уу?... Би араас нь явж байсан (гээд Гымзагийн хөнхөр нүд рүү тас ширтэв) Ер нь би чинь хүний үнэр танартай байж болох байна уу? эсвэл хүний ёсыг орхих уу? гэв. 

	Гымза яаралгүй хариулахдаа:

	— Хүний үнэр танартай байж болохгүй... Өөр хүнд байж болох эсэхийг бүү мэд... Харин чи хүний ёсыг орхих хэрэгтэй... чам шиг ийм үүрнээс л хувьсгалын эсэргүү гаргадаг юм даа гэв. 

	Тэд удаан дуугүй байв. Агаар их хүндэрч, цонхны цаанаас юу ч дуулдахаа болив. Гымза цай хийж аваад том талх хугалж, их л өлссөн янзтай иднэ. Дараа Чехословакчуудын тухай хүнгэнэн ярьж эхлэв. Шинэ мэдээ нь түгшүүртэй ажээ. Пензээс Владивосток хүртэл хөвөрсөн цувааны дагуу чехословакчууд бослого гаргажээ. Зөвлөлт засгийг сэхээ авахын зуургүй бүх төмөр зам том хотуудыг чехчүүд дайрч сүйтгэж байгаа ажээ. Баруун цуваанууд нь Пензийг эзлээд Сызранд ойртож, түүнийг эзэлсээр улмаар Самар луу хөдөлж байв. Тэр чехчүүд онц сахилга баттай, зэр зэвсэг сайтай, тулалдахдаа чадмаг бөгөөд эрэмгий байв. Тэр нь цэргийн бослого уу, эсвэл гаднаас удирдаж байна уу? гэдгийг таахад одоохондоо хэцүү байв. Ер нь аль аль нь байхдаа. Юутай ч гэсэн Номхон далайгаас эхлээд Ижил мөрөн хүртэл өгүүлшгүй аюултай шинэ фронт дарь шингэсэн утас шиг зурайж гарлаа. 

	Гаднаас нэг хүн цонх руу ойртов. Гымза үгээ тасалж хөмсөг зангидан эргэв. 

	— Нөхөр Гымза гараад ирнэ үү... гэж дуудав. 

	— Яах нь вэ? ярь... 

	— Нууц. 

	Гымза, хөмсгөө буулган, хоёр гараараа ор тулан секунд хэр сууснаа, хүч гарган босож, хоёр мөрөөрөө хаалга шүргэн гарч одов. Тэр вагоны шат дээр сууж бөхийхөд түүний хажууд морин цэргийн шинельтэй өндөр хүн ирээд шпор шажигнуулан ёсолж, чихэнд нь юм түргэн түргэн шивнэж байв... 

	Гымзаг гармагц Сапожков гаанстай тамхиа манартал татаж, цонхоор хэд хэд нулимаад, хавчаар шилээ мулталж шидээд гэнэт чанга инээв. 

	— Асуусан асуудлыг шууд хариулна гэдэгт л бүх нууц оршиж байгаа юм... Бурхан бий юу? — байхгүй. Хүнийг алж болох уу? — Болно. Ойрын зорилго маань юу вэ? — дэлхийн хувьсгал... Дүү минь энд чинь сэхээтний элдэв нарийн маяг зангийн хэрэг үгүй юм гэлээ... 

	Сапожков яриагаа гэнэт тасалж хүзүүгээ сунган чагнав. Гэтэл бүх вагон дорнод явчихсан нь Гымза гараараа вагоны хана руу цохисон хэрэг ажээ. Тэгээд Гымза сөөнгө догшин дуугаар:

	— За гөлөг минь, чи худал хэлсэн байгаарай... гэв. 

	— Сергей Сергеевич, Телегиний гарыг атгаж аваад:

	— Харав уу? юу болсны нь мэдэх үү? Манай ерөнхий жанжин Сорокины тухай өөдгүй цуу гарч байна... энэ чинь тусгай хэлтсийн хүн тэндээс буцаж иржээ. Гымза яагаад тийм чөтгөр шиг баргар байгаагийн учир ийм юм гэв. 

	Үүр цайх ойртож одод бүүдийв. Ачаа хөсгийн дунд дахиад тахиа донгодов. Нойрсож байгаа лагерь дээр үүрийн шүүдэр унана. Телегин өөрийнхөө вагонд очиж гутлаа тайлаад, орныхоо пүршийг шажигнуулан хэвтээд сүүрс алдав. 

	Амьдралдаа үзсэн богинохон жаргал нь ногоон талд галт тэрэгний дугуй түжигнэж байхад зүүдэлсэн зүүд мэт санагдана... Оюутан байсан, эх захгүй асар том Петербург хот алба хааж байсан Васильевын арал дээрх өөрийн нь байранд суудаг байсан санаа зовох юмгүй алиа сэргэлэн нөхөд эд бүгд нь сэтгэлчлэн бүтдэг нам тайван амьдрал байжээ. Тэр үед ирээдүй нь алган дээр байгаа юм шиг тодорхой учраас ирээдүйнхээ тухай боддоггүй байв. Тэгэхэд байшингийн нь дээвэр дээгүүр нисэх мэт өнгөрөгч жилүүд аажим бөгөөд төвөггүй байжээ. Толгойгоо бууралтсаны хойно эргээд харахад оногдсон хөдөлмөрөө үнэнч биелүүлж, өөр шигээ мянга түмэн хүний адилаар буруу муу зам руу эргэж халтиралгүй уртын урт замыг зөв туулчихсан байна гэдгээ Иван Ильич мэдэж байжээ. Түүний өдөр тутмын эгэл амьдралд Даша захирангуй шингэж, зэгэл нүд нь ширүүвтэр авч, аз жаргалыг зөгнөн гийгүүлнэ. Жаргах тавилан минийх биш гэж тээнэгэлзэх сэтгэл Телегинд үе үе төрдөг байжээ. Гэвч Телегин тэр тээнэгэлзэх сэтгэлээ ямагт орхиж, дайн дуусмагц Дашадаа хөөрхөн байшин барьж өгнө гэж боддог байв. Тэр ч байтугай эзэн хаант төрийн бат бэх хананууд нь нураад, зуун тавин сая ард түмэн нь хоосон, уур хилэн нь оргилж уухилан архирч, үймэн хутгалдаж байхад ч энэ салхи шуурга өнгөрч, Дашагийн жижиг байшингийн хажуу дахь шавхай, борооны дараа тунгалаг сайхан харагдана гэж боддог байв. 

	Телегин дахиад л цэргийн цуваагаар явж, орон дээр хэвтэж байгаа нь энэ бил ээ. Өчигдөр байлдсан, өнөөдөр байлдана. Одоо өнгөрснөө эргүүлэхгүй нь илэрхий болжээ. Нэг жилийн өмнөхөн Каменноостровскд байр олох гэж хэрхэн сүйд болж байснаа бодоход, сум модоор хийсэн ор худалдан авч түүн дээрээ Дашагийн үхсэн хүүхдийг төрүүлэх гэж байснаа бодоход Телегинд ичгүүртэй санагдана. 

	Тэр усны эргүүлгийн ёроолыг Даша түрүүлж мөргөв. Зуны цэцэрлэгийн хажууд явахад нь дайрсан үсрэгчид гэгч дээрэмчид, үхсэн хүүхдийн үс нь арзайтал босож байсан, өлсгөлөн, дандаа харанхуй байдаг, үг үсэг бүр нь үзэн ядаж, уур хилэн бадарснаа илтгэсэн тунхгууд энэ бүгдийг Даша хувьсгал гэж тусгана. Шөнө болоход өнөөх хувьсгал нь байшингийн дээвэр дээгүүр улин исгэрч, цантсан цонх руу цасаар нүдэхэд нь Даша бээрчихсэн дуугаар “сэтгэлд тохирохгүй хувьсгал!” гэж хашхирна. Харин Петербургт бүүдгэр хавар болж, нойтон салхи үлээж, дээврээс ус дусалж, усны цоорхой яндангаар молцог шиг мөснүүд торжигнон унахад Даша Иван Ильичид (тэр өдөр Иван Ильич задгай пальтотой, сайхан ааштай харьж ирээд Дашаг гойд гялалзсан нүдээр харжээ. Даша нь мөн л тугдайн эвхэрч, ноосон алчуураараа эрүүндээ хүртэл ороосон байв. 

	— Иван Ильич ээ, би толгойгоо хага цохиж орхиод бүгдийг нь үүрд мартах юм сан гэж хэчнээн их бодно вэ... Тэгэхэд би чамд хань нөхөр болж чадахтай байсан... харин дахиад л аймшигт ор дэвсгэртээ ороод, бас өнөөх өөдгүй өдрийг өнгөрүүлнэ гэдгийг чи бодоод үз, ер нь ингэж амьд явж чадахгүй нь. Надад элбэг дэлбэг юм хэрэггүй, юу ч хэрэггүй... Чин үнэн хайр сэтгэл надад чухал, хоёрын хооронд юманд сэтгэл ханахгүй... Танд би сэтгэлгүй болчихжээ... Уучлаарай... гэж хэлээд царайгаа буруулав. 

	Хайр сэтгэлийн талын юман дээр Даша угийн нарийн чанд боловч одоо бүр хахир хатуу болжээ. Тэгэхэд нь Иван Ильич:

	— Даша минь бид хоёр түр зуур бие биеэсээ салж үзэх юм биш үү? гэж асуув. 

	Тэгэхэд нь өвлийн турш анх удаа Дашагийн хөмсөг нь баяртай сөхөгдөж, нүд нь хачин итгэлтэй дүрэлзэж, туранхай царай нь гомдонгуй чичрэв... 

	— Иван минь, надад салсан нь дээр мэт санагдана гэв. 

	Түүнээс хойш Иван Ильич Рублеваар дамжуулан өөрийгөө Улаан Армид бүртгүүлэхийг шийдтэй хөөцөлдөж байгаад гуравдугаар сарын шувтаргаар өмнө зүг цэргийн цуваатай хамт явжээ. Түүнийг Даша Октябрьскийн буудал дээрээс үдэж өгөхдөө вагоны цонхоор алгуур хөдлөн хөвөхөд толгойнхоо нэхмэл алчуураар нүдээ таглан харамсалтай уйлж бил ээ. 

	Түүнээс хойш Иван Ильич олон зуун мод газар хэрэн хэсүүчилж, байлдавч, ядравч, зововч галт тэрэгний буудлын тортогдсон хананы хажууд бөөн эмэгтэйчүүдийн дунд зогсож байсан тэр хайртай, уйлж байгаа царайг мартсангүй. Даша салах ёсоо үүрт хагацаж байгаа юм шиг гүйцэтгэжээ. Дашад юуг нь тохируулаагүй юм болдоо? гэдгийг мэдэх гэж Телегин махран бодно, яваандаа Дашагийн хүйтэн аашны шалтгаан нь Телегинд тусах болно. Гэвч ганц Даша л үхсэн хүүхэд гаргаагүй шүү дээ. Дашагийн зүрхийг хувьсгал суга татаагүй. 

	... Энэ хэцүү үймээнтэй жилүүдэд бие биедээ нягт наалдаж, хэчнээн хүн эр эм болсныг Телегин цээжээр мэдэх бил ээ... 

	Тэгвэл яалаа гээд буруутай болох бил ээ?

	Телегин заримдаа “за яамай хонгор минь чамтай над шиг ингэж бөндгөнөж байх өөр хүнээ яваад олж ав... Газар дэлхий хаа хаагуураа хага бууж байхад чи зовлонгоо эрхэмлэн үздэг вий... Сул олддог нарийн талх идэж сурсан, ердийн задгай цамаан зан даа, хивэгтэй хар талх идэх дургүй байна уу?” гэж уурлах сэтгэл төрдөг удаа ч байжээ. 

	Хэргийн байдал ийм байсан, тэгэхлээр үүнээс болоод дүгнэхэд Иван Ильич өөрөө үнэхээр сайн хүн бөгөөд түүнд хайр сэтгэлгүй болох гэдэг буруу мэт санагдана. Иван Ильичийн бодол энэ хүрээд л будилчихдаг байв... “Үнэндээ надад гоц гойд юу байгаа юм бэ? Бие эрүүл чийрэг нь яриангүй. Гойд ухаалаг, цэвэрхэн хүн үү? гэвэл үгүй, арван номерын гадуур шаахай шиг ердийн нэг хүн... Баатар, том хүн үү? Шохоорхмоор эр үү? Үгүй... сая саяараа байдаг ердийн үнэнч шударга, бүрхэг бүдүүлэг эгэл хүн... сугалаа сугалахад азтай дугаар дайралддаг шиг надаас мянга дахин ухаантай, эрэмгий илүү бөгөөд сэтгэл татсан сайхан бүсгүй надад сайн болсноо бас яагаад ч юм бүү мэд дургүй болчихжээ...” гэж бодно. 

	Телегин өнгөрснөө ингэж эргэж хараад бодохдоо өөрийгөө эдүгээ цагийн байдлыг гүйцэд мэдээгүй балчир, ядахдаа байлдавч бэртэгчин янзаараа, конторт ажиллаж байгаа юм шиг байдагт уг шалтгаан нь байна уу? гэж бодно. Телегин одоо сайн муу хэрэгт аймаар улайран цуст тулалдааны дундуур ташуу туссан том сүүдэр мэт дүүлэн явдаг хүмүүстэй цөөнгүй дайралдах боллоо... “Харин Иван Ильич чи дайсныг аль байдгаараа үзэн ядаж, үхлээс зохих ёсоор айдаг болоосой” гэж өөрийнхөө тухай бодно. 

	Энэ бүхэн Иван Ильичийг тун их зовоожээ. Тэр өөрөө ч анзааралгүй байтал яваандаа тус хорооны хамгийн итгэлтэй, хянамгай, эрэлхэг ажилтны нэг болжээ. Түүнд осолтой чухаг хэрэг даалгахад гялалзтал биелүүлдэг байв. 

	Сергей Сергеевичтэй ярьсан яриа түүнийг сайтар цэгнэн бодоход хүргэв. Тун хөгжилтэй мэт санагддаг дарга маань бас л сэтгэлийн зовлон эдлэн шаналж явдаг юм байна... Тун хүндээр шаналдаг байх нээ... Мишка Соломиныг хар? Чертоноговыг хар? Хажуугаар нь өнгөрөхөд юу ч бодоогүй байна уу даа гэмээр мянга түмэн тийм хүн байдаг. Тэд уранхай нооронхой, зовлонд нэрвэгдэж өнгө зүсээ алдсан боловч өнөө цагийн байдлыг ухаарч мэдсэн улсууд юм. Зарим нэг, хэлэх ч үг үгүй ганц винтовоо л барьж байвал боллоо гэсэн хүн байхад сэтгэл нь хулжиж, элдвийг эргэцүүлдэг, гэмшиж шаналдаг улс бас байдаг байна... Орос орон ийм л болж, хувьсгал гэдэг ийм л юм даа... 

	— Нөхөр суман дарга аа... сэрээч... 

	Телегин орон дээрээ суув. Алтан нар тахианы дэгдээхэй шиг шар тал дээгүүр өнгийж вагоны цонхоор тусна. Өргөн нүүртэй, улаан сахалтай, өглөөний нар шиг улаан царайтай цэрэг Иван Ильичийг дахин татаад:

	— Дарга яаралтай дуудаж байна... гэв. 

	Сапожковын тасалгаанд өмхий дэн асаастай хэвээр байна. Гымза хорооны комиссар Соколовский, нойргүй хоносон мөртөө дүрэлзсэн хар нүдтэй, хар үстэй архаг мэнгэртэй нэг хүн, хоёр батальоны дарга, хэдэн сумангийн дарга нар, бас гомдсон янзтай, хайнга байдалтай цэргийн зөвлөлийн төлөөлөгч зэрэг хүмүүс сууж байв... цөм л тамхи татна. Сергей Сергеевич зэгж гадуур цамцаа өмсөөд гар буугаа зүүв. Салганасан гартаа цахилгаан утасны цаас барьжээ. 

	Иван Ильичийг орж тасгийн үүдний хажууд зогсоход: “... тэгэхлээр, дайсан станцыг санамсаргүй эзэлсэн явдал бол манай ангиудыг таслаад, давхар аюулд учруулжээ. Хувьсгалыг бодож, хэрэв бид цагааны дээрэмчдийн эрх мэдэлд орхих юм бол гарцаагүй хядах цаазлах буюу тарчилган зовоох ёстой хөөрхий ард иргэдийг бодож үзээд минут ч алдалгүй хавсрах хүч ирүүлнэ үү” гэж Сапожков сөөнгө дуугаар уншив. 

	— Бид чинь ерөнхий жанжны зааваргүйгээр юу ч хийх бил ээ? Би дахин очиж Юзаар дамжуулан түүнтэй утсаар ярих гэж оролдъё гэж Соколовский хашхирав. 

	— Очоод оролд гэж Гымза ууртай хэлэв. (Цөм түүнийг харна). — За би ингэж хэлэх гэж байна. Чи дөрвөн цэрэг ав, тэр Телегинийг ав, тэгээд гөмөр замын хөнгөн тэргээр явж үз... Харин чи ерөнхий жанжны тушаалгүйгээр буцаж бүү ир... Сапожков чи ерөнхий жанжин Сорокинд бичиг бичээд өг... өг гэв. 

	Ногоо бүрхсэн төвгөр хиргисүүр дээр нэг морьтой хүн зогсож, төмөр замын дагуу саравчлан харахад, үүл мэт бөөн тоос төмөр замаар хурдан дөтөлж айсуй харагдана. Тэр бөөн тоосыг хонхорт далд ормогц өнөөх морьтой хүн морио давируулаар ёвроход туранхай хээр азарга хамраа сартгануулан эргэж, хоёр хажуугаар нь дөнгөж саяхан овоолсон шорооны ар талд хэвтэж байгаа офицеруудаас бүрдсэн салааны хэвтэж байрласан хиргисүүр дээрээс буув. 

	— Төмөр замаар явах хөнгөн тэрэг айсуй гэж хашхираад Фон Микке, — Хэвт, гэж мориныхоо өвдгийг ташуураар цохив. Хөшүүн гөжүүд морь нь өвдгөө нугалж, чихээ хулмалзуулж байснаа арга буюу хүзүүгээ сунган, янцаглан хоншоороо газар хүргэж хэвтэв. Морины нь хэрзгэр хавиргатай бөөр нь нэг цүндийгээд дорхноо намдана. 

	Фон Микке, Рощины хажууд хиргисүүр дээр гарч явган сууна. Одоо тэр тэрэг хонхроос гарч ирсэн тул шинельтэй зургаан хүн сууж явааг ялгаж харахуйц болжээ. 

	За тэгнээ, улаантнууд айсуй! гэж хэлэнгүүт Фон Микке толгойгоо зүүн тийш эргүүлээд: — Салаа! гэж хашхираад баруун тийш эргээд: Бэлд! хөдөлж байгаа байр луу онь холболгүй галла! гэв. 

	Цардуул түрхсэн шандан урж байгаа юм шиг хиргисүүр дээрээс буун дуу пажигнана. Хөнгөн тэргэн дээрээс нэг хүн унаж хэд хэд бөмбөрснөө, гараараа өвс самардан эгц рүү гулсаж байгаа нь тоосон дундаас харагдана. 

	Жирэлзэн холдож байгаа тэргэн дээрээс гурван хүн винтовоор, хоёр нь гар буугаар буудаж байгаа харагдана. Минут өнгөрвөл тэд сумчны цаадтайх хоёр дахь хонхорт далд орох байсан болохоор Фон Микке, ташуураараа савчин:

	— Алга болчихлоо, алга болчихлоо! Та нар чинь хэрээ л буудаж байвал таарна! Ичмээр юм гэж галзуурч байв. 

	Рощиныг сайн буудагч гэж тоолдог байв. Тэр нь огт сандралгүй дрезины өмнүүр тохой зайтай барьж дарга бололтой чацлаг, өргөн ханхар, сахлаа хуссан хүнийг чиглүүлж шагайв... “Телегинтэй яасан адил юм бэ? Мөн бол аймшигтай юм болно...” гэж Рощин бодов. 

	Рощин буудав. Өнөөх хүний саравчтай малгай нь үсрэв. Яг тэгээд л төмөр тэрэг хоёр дахь хотгор луу шумбан оров. Фон Микке саваагаа шидчихээд:

	— Бааснууд. Бүх салаагаараа баас. Ноёд офицеруудаа, та нар чинь олигтой буудагчид биш, харин бааснууд гэв. 

	Офицерууд нь босож, өвдгөө цэвэрлээд, 

	— Ахмад минь, та наад амаа татаач, наана чинь танаас илүү цолтой улсууд байна шүү гэж хэлэх хүртэл фон Микке нойр хоолгүй улайрчихсан яргачин шиг л уурлан харааж байв. Рощин дахин хавчаар сумаар буугаа сумлаж байхдаа гар нь бас л чичирч байгааг мэдэв. Яагаад энэ вэ? Тэр хүн Иван Телегинтэй адил санагдсанаас л тэглээ гэж үү? Дэмий юмнаас ингэх юм, тэр чинь Петербургт байгаа шүү гэж бодов. 

	Комиссар Соколовский, толгойгоо боосон Телегин хоёр ямагт сүмийн өөдөөс харж байдаг, эрт, цагт шороон талбай дээр байгаа худалдаа зах гарч байсан суурины захиргааны хоёр давхар туйпуун байшингийн довжоо өөд гарч очив. Одоо бүх мухлагууд цөм хаалга үүд нь хадаастай, цонхыг нь цөм цохиж, хашааг нь зөөчихсөн байв. Сүмд нь эмнэлэг байрлаж, түүний хашаа дотор цэргүүдийн хувцас олсонд өлгөөстэй хийсэж байв. 

	Ерөнхий жанжин Сорокины штаб байрлаж байгаа суурины захиргааны байшингийн цаас, тамхины иш хөглөрчихсөн үүдний өрөөнд, шатны хажууд нэг улаан цэрэг винтовоо хөл хоорондоо хавчуулан, матмал сандал дээр сууж байв. Тэр цэрэг нүдээ аниад тал газрын бололтой нэг дуу аялж байв. 

	Цэргийн хүний төрхгүй, дагзан дээрээ тавьсан улаан хүрээтэй малгайнхаа дороос буржгар үсээ цухуйлгасан, өргөн шанаатай залуу байв. Соколовский яаран:

	— Бид нарт нөхөр Сорокинтой уулзах хэрэг байна.. 

	Хаашаа орох вэ? гэж асуув. 

	Өнөөх цэрэг нойрмоглож сүүмийсэн нүдээ нээв. Хамар нь зөөлөн, нэг л хөнгөмсөг байртай харагдана. Соколовскийн зүс царай, хувцас, гутлыг дэс дараалан харснаа бас л тэр янзаараа Телегинг харав. Комиссар тэсэж ядан түүнд ойртов.

	— Нөхөр минь би танаас асууж байна... Бид яаралтай хэргээр ерөнхий жанжинтай уулзах хэрэгтэй байна. 

	— Цагийн манаатай ярих ёсгүй дээ гэж өнөөх эрчилсэн үстэй цэрэг хэлэв. 

	— Ээ чөтгөр минь. Штабт ямагт ийм өөдгүй, хэлбэрээр хөөцөлдсөн амьтад байдаг юм гээд Соколовскийн, — Нөхөр минь би танаас шаардаж байна, Сорокин гэртээ байна уу? үгүй юу? гэж хашхирав. 

	— Юу ч мэдсэнгүй... 

	— Тэгвэл штабын дарга хаана байна? Албан тасалгаандаа байна уу?

	— Албан тасалгаанд бий дээ. 

	Соколовский, Иван Ильичийн ханцуйнаас татаад шат өөд гүйх гэтэл нь манаач ойчих гэсэн янзтай хөдөлсөн боловч сандал дээрээ тогтоод хөлийнхөө хоорондоос винтовоо суга татаж:

	— Та хаашаа орох нь вэ?  гэв. 

	— Юуны чинь хаашаа? штабын дарга дээр орохгүй юу. 

	— Нэвтрэх бичигтэй юу?

	Тэд ямар хэргийн улмаас төмөр замаар хөнгөн тэргээр давхиж ирснээ тэр манаачид тайлбарлан ярьж байхдаа амны нь хөөс цахарч байв. Тэр манаач нь орох хаалганы өмнө байгаа пулемёт, хаалганы өмнөх өрөөний ханыг зай завсаргүй эрээлчихсэн хууль, тушаал зарлигуудыг гөлрөн толгойгоо сэгсчин, уйтгартайгаар:

	— Нөхөд өө та нар юм ойлгож үз л дээ, бас тэгээд ухамсартай хүмүүс шүү. Нэвтрэх бичиг байвал ор, байхгүй бол хайр найргүй буудна шүү гэв. 

	Хэдийгээр талбайн нөгөө захад нэвтрэх бичиг олгодог боловч комендант нь явчихсан. магад хаалттай байгаа учраас маргааш болъё гэх тулд арга буюу манаачид захирагдах боллоо. Харин Соколовскийн бие нь даруй нэг цалхайж, ядрах шиг болов... Яг энэ үед цамцаа хүйсдээ хүртэл хүү татчихсан нэг намхан хүн, савхин гутлаараа лүг лүг гишгэлэн, хаалгаар ухасхийн орж ирээд:

	— Митька, саван олгож байна... гэж хашхирав. 

	Өнөөх манаач нь салхинд туугдсан хамхуул шиг, сандал дээрээс үсрэн довжоон дээр гарав. Соколовский Телегин хоёр ямар ч саадгүй хоёрдугаар давхарт гарав. Тэгтэл торгон цамцтай булцгар хөөрхөн хүүхнүүд тэр хоёрыг баруун зүүн тийш нь гүйлгэсээр байж, арай хийж штабын даргын өрөөг олов. 

	Тэнд ортол дэгжин хувцасласан цэргийн хүн хумсаа үзэж өнгө нь урагдсан диван дээр хэвтэнэ. Тэр хүн маш эелдгээр, пролетари маягийн хичээнгүй харилцаа үзүүлэн үг хэлэх бүрдээ “нөхөр” гэдэг үг оруулж (гэвч түүний “нөхөр” гэсэн үг нь яг л«гүн Соколовский»«ноён Телегин»гэсэн юм шиг байв) чухам учир байдлыг лавлан шалгаад, уучлалт гуйж, өвдгөө хүртэл үдээстэй шар шаахайгаа чахруулан гарч одов. Хананы цаана шивнэлдэж, холхон хаалга түсхийгээд л анир чимээгүй болгов. 

	Соколовскийн нүд нь дүрэлзэн Телегин өөд ширтэж:

	— Чи маань юм ойлгож байна уу? Бид хоёр чинь хаана ирээд байна аа? энэ чинь юу болох нь энэ вэ? Цагаан штаб юм уу? гэв. 

	Түүний гайхаш нь барагдан ёрдгор мөрөө өргөж зогсоно. Хананы цаадтай дахин шивнэлдэж, үүд цэлийтэл нээгдээд, дунджаар насны, өргөн халзан духтай, цүдгэр тарган, цэргийн ширүүн цамцтай, том гэдэс дээгүүрээ кавказ маягийн бүс бүсэлсэн хөмсөг зангидсан штабын дарга орж ирэв. Тэр нь Телегинийг нүдний үзүүрээр боловч ширтэн цэх хараад Соколовскийн зүг толгой дохин, үсэрхэг гараа дадамгай гэгчээр өмнөө тавьж суув. Дөнгөж саяхан цадталаа идэж, уусан хүн шиг түүний дух нь чийгтэй малигар харагдана. Түүнийг ширтэн харж байгааг мэдээд түүний цулхгар дуу цэвэр царайд хөмсөг зангидах шинж бүр ч илэрнэ. 

	— Нөхдийг яаралтай хэргээр ирснийг ээлжийн харуул надад илтгэсэн гэж тэр хүн ихэмсэг хэлэв. Хорооны дарга, эсвэл нөхөр комиссар та яагаад шууд утас ашиглаагүйг би их гайхаж байна гэв. 

	Соколовский үсрэн босож, хармаанаасаа цахилгаан утасны цаас гаргаж түүнийгээ штабын дарга өөд сарвайн:

	— Би ярих гэж гурван удаа оролдсон. Нөхдийгөө сүйдэж байхад бид хэрхэн тайван хүлээж байх бил ээ. Армийн штабаас заавар тушаал байдаггүй... Гэтэл биднийг туслаач гэж гуйж байна. “Пролетари нарын эрх чөлөө” гэдэг хороо сүйдэж байна, түүний хамтаар гурван мянган дүрвэгчид ачаа хөсөгтэйгөө яваа юм... гэв. 

	Штабын дарга цахилгаан утасны цаасыг гүйлгэн харснаа шидэж орхиход, тэр нь бэхний том саванд тээглэж ороолдов. 

	— “Пролетарийн эрх чөлөө»гэдэг хорооны байрлаж байгаа газарт байлдаан болж байгааг нөхөд минь бид, мэдэж байна... Та бүгдийн оргилсон хувьсгалт санаачилга, зүтгэлийг сайшаалгүй яах вэ “тэр нь гоё үг эрж байгаа мэт байв.” Гэвч юмны тух болоогүй байхад үймээн сандрал гаргахгүй байхыг би хүсэж байна... Ялангуяа дайсны дайралт нь санамсаргүй бололтой байхад сандрааж бүр ч болохгүй... нэг үгээр хэлэхэд бүх арга хэмжээ авсан болохоор та нөхөд оногдсон үүргээ биелүүлэхийн тулд сэтгэл тайван буцаж болно. 

	Штабын дарга тэргүүнээ өргөв. Түүний харц ширүүн бөгөөд тодорхой ажээ. Телегин яриа нэгэнт дууссаныг мэдээд босов. 

	Соколовский нь хадаастай юм шиг суусаар байв. 

	— Би ийм хариу аваад гэдрэг хороондоо буцаж чадахгүй. Цэргүүд өнөөдөр л цуглаан хийж, “пролетарийнханд” өөрсдөө мэдээд туслах болно... Нөхөр минь цуглаан дээр би туслах явдлыг дэмжиж үг хэлэхээ урьдаас хэлчихье... гэж Соколовский хэлэв. 

	Штабын даргын царай улам барайж, нүцгэн том дух нь гялалзана. Сандлаа нүжигнэтэл түлхэж, цэрэг өмдөө бараг унагаан босож ирээд, гараа бүсэндээ шургуулан:

	— Нөхөр та, армийн хувьсгалт шүүхийн өмнө хүлээнэ шүү! Арван долоон оны юм өнгөрснийг бүү мартаарай! гэв. 

	— Нөхөр та, намайг бүү айлга!

	— Бүү дуугар!

	Энэ үед нимгэн сайн чанарын хөх цэмбэн черкес дээлтэй, хосгүй гоолиг хүн хаалга хурдан тэлээд орж ирэв. Дух руугаа унжсан хар үстэй, унжуу сахалтай тэр хүний баргар, дэгжин царай нь догшин ширүүн бөгөөд зогсоогүй уудаг хүнийх шиг зэвхийдүү харагдана. Түүний уруул нь хөөрхөн нойтовтор, нүд нь бүлтийж байв. Тэр хүн Телегин Соколовский хоёрын өөдөөс догшин зэрлэг нүдээр харж, черкес дээлийнхээ зүүн ханцуйг хаялан тэр хоёрт тулж очлоо. Штабынхаа дарга өөд эргэж, хамар нь ууртай гэгч сарталзан:

	— Дахиад л хуучин ёсоор харилцаж байгаа вий! “Бүү дуугар” гэдэг чинь юу болж байна? Хэрэв эд нар буруу бол буудан алагдана... Гэвч, генерал маягаар доромжилж болохгүй... гэв. 

	Штабын дарга толгойгоо гудайлган, дуугүй зогсон даргынхаа сануулан ярьж байгааг сонсоно. Өмнөөс нь эсэргүүцэх аргагүй байв. Яагаад гэвэл энэ хүн ерөнхий жанжин Сорокин байжээ. 

	— Нөхөд өө сууцгаа, би сонсъё гэж Сорокин тайван хэлээд цонхон дээр сандайлан суув. 

	Варнавын хороо хажуудаа байгаа “пролетарийнханд” даруйхан туслах тухай зөвшөөрөл олох гэж ирсэн юм, туслах явдал нь хувьсгалт үүрэг мөн болохоос гадна ердийн бодоход ч чухал байна, хэрэв “пролетарийнхан” бут цохигдох юм бол Варнавын хороо базаасаа тасрах болно гэж ирсэн тухайн зорилгоо дахин тайлбарлав. 

	Сорокин цонхон дээр дөнгөж секунд төдий сууснаа, богино огцом асуулт асуунгуут хаалга хана хоёрын хооронд гүйж байв. Эрс эргэхэд нь түүний өтгөн үс нь зад үсрэв. Түүнийг түргэн ууртай, эрэлхэг зоригтой гэж цэргүүд түүнд хайртай байжээ. Тэр нь цуглаан дээр ярьж чаддаг учраас тэр үед дээрх хоёр чанарын аль аль нь цэргийн шинжлэх ухааныг оролддог байжээ. Сорокин бол дунд даргын цолтой хасаг цэргийн офицер байсан бөгөөд Юденичийн цэрэгт өвөр Кавказад байлдаж байсан хүн юм. Октябрийн эргэлтийн дараа төрсөн нутаг Кубанийн Петроповловск гэдэг хасаг сууриндаа эргэж ирээд сууриныхаа хасгуудаас партизаны отряд байгуулан захирч, Екатеринодар хотыг бүслэн байлдаж байх үед амжилттай тулалдсан ажээ. Тэгээд аз од нь гялалзан мандаж, алдар цуу ихсэж ирээд тархи толгойг нь мансууруулжээ. Хүч чадал нь бялхан амтагдаж, байлдах, цэнгэх хоёрт цаг олдож байв. Штабын дарга нь ч түүний нь далимдуулан маш хичээнгүйлэн хөөрхөн хүүхнүүдээр Сорокиныг тойруулж, сэтгэлээ тайтгаруулан цэнгэх бололцоо олгодог ажээ. 

	Соколовскийг үгээ дуусгаад хиртэй бөөн алчуураар духаа салганан арчиж байхад:-

	— Миний штаб та бүхэнд ямар хариу өгөв гэж Сорокин асуув. 

	Штабын дарга яаран:

	— “Пролетарийн эрх чөлөө” гэдэг хороо аврах бүх арга хэмжээг бид авсан гэж би хариулсан. Варнавын хорооны штаб армийн штабын ажилд оролцож, огт болохгүй юм хийж байна, түүнээс гадна үндэсгүй юмнаас болоод үймээн сандралт гаргаж байна гэж би хэлсэн гэв. 

	— Ээ нөхөр минь та энэ зүйлд өөрөөр хандаж байна гэж Сорокин гэнэт эвлэрэнгүй янзтай хэлэв. — Сахилга баттай байлгүй яах вэ... Гэвч таны сахилга батаас мянга дахин чухал юм байдаг... Тэр чинь олон түмний зориг эрмэлзэл мөн! Хэдийгээр таны тэр шинжлэх ухаанаас чинь зөрж байвч хувьсгалт эрмэлзлийг сайшаан урамшуулах нь чухал... Варнавын хорооны байлдааны ажиллагаа ашиг тусгүй, хортой болог, чөтгөр аваг хамаагүй! Манайд хувьсгал болж... хориглоод үз л дээ, тэр орилоо золигуудыг би мэднэ газар тэднүүд чинь гүйлдэж цуглаан хийгээд дахиад л намайг армиа архинаас өгөөд уучихлаа гэж хашхиралдана... гэв. Сорокин, пийшингийн дэргэд гүйж очоод. Соколовский өөд солиотой юм шиг харж:

	— Алив, итгэлээ аль! гэв. 

	Телегин, тэр даруй бичгээ гаргаж ширээн дээр тавив. Ерөнхий командлагч гүйлгэн уншаад үзгээрээ бэх цацлан:

	«Варнавын хороо даруйхан аяны жагсаалаар явж хувьсгалт үүргээ биелүүл” гэж бичив. 

	Ерөнхий жанжин уг бичгийг өгөхөд нь штабын дарга өөдөөс нь инээмсэглэн харж, нуруугаа үүрэн, гэдрэг ухраад:

	— Намайг шүүхэд өгвөл өг, би энэ тушаалыг батлахгүй... гэв. 

	Тэгж хэлэмз Иван Ильич ухасхийн Сорокины бугуйг атгаж аваад буугаа өргөхөд нь саад болов. Соколовский ч штабын даргыг биеэр халхлав. Тэр дөрвүүлээ амьсгал нь давхцан уухилна. Сорокин угз татан мултраад гар буугаа хармаандаа хийж хаалгаа тас хааж гарахад шавар шохой унана... 

	Хаалга тас хаагдмагц ерөнхий жанжны ширүүн алхлах чимээ тасрав. 

	Штабын дарга эвлэрсэн янзтай бүдүүн хоолойгоор ярихдаа, 

	— Нөхөд өө хэрэв энэ бичигт би зөвшөөрч гарын үсэг зурвал маш их хэмжээний эндэгдэл гарч болохыг би та бүхэнд итгүүлмээр байна. 

	Соколовский ханиалгангуут, сөөнгө дуугаар ямар эндэгдэл вэ? гэж асуухад штабын дарга түүнийг аймаар ширүүн харна. 

	— Намайг юуны тухай ярьж байгааг та тааварлаагүй байна?

	— Үгүй гээд Соколовский нүдээ онийлгосхийв. 

	— Би өөрийнхөө армийн тухай ярьж байна. — Юу бол оо вэ?

	— Би цэргийн нууцыг хорооны комиссарт задруулах эрхгүй, тийм биз нөхөр минь? Тэгвэл та намайг хамгийн түрүүнд буудна шүү дээ. Ер нь бидний яриа дэндүү хэтэрчих шив. За яах вэ... Цөмийг нь өөрснөө л хариуцаарай... гэв. 

	Олон жижиг далбаа шигтгэсэн газрын зургийн хажууд штабын дарга очив. Телегин Соколовский хоёр түүний араас ойртож очив. Хоёр хүн хажууд нь ойрхон зогсож халуун уур гаргаж амьсгалахад штабын даргад эвгүй мэт байгаа учраас түүний дал нь цамцныхаа цаана хавчганаж байв. Гэвч заваарчихсан чигчлүүрээ тайван гаргаж түүнийхээ мэрэгдсэн үзүүрээр гурван өнгийн далбаанаас эхлээд өмнө зүг улаантан байрласан газар луу гулгуулан заав. 

	Цагаантнууд энд л байгаа юм гэж штабын дарга хэлэв. 

	— Хаана гэнэ ээ? гээд Соколовский улам ойртож, харц нь газрын зураг дээгүүр сохор юм шиг гүйж байв. — Энэ чинь Торговая гэдэг суурин байна шүү дээ?... 

	— Тийм ээ, энэ чинь Торговая. 

	Энэ сууриныг бид алдсанаар цагаантнуудын зам бараг нь цэвэрлэгдэж байгаа юм. 

	— Ойлгохгүй байна... Биднүүд бодохдоо цагаантнууд, наад зах нь... мод хойгуур байх... 

	— Бид тэгж бодсоноос биш, цагаантнууд гэж бодоогүй шүү дээ нөхөр комиссар аа... одоо Торговая суурин бол тал бүрээсээ цохигдох болоод байна. Цагаантнуудад нисдэг онгоц, танк байна. Энэ чинь хуучин Корниловын дээрэмчид биш шүү... эднүүд чинь дотоод шугамд нэвтрээд, аль дуртай газартаа цохиж байна. Санаачилга ч тэдний гарт байна шүү. 

	— Торговая суурины хойгуур Дмитрий Желестийн төмөр дивиз байгаа шүү дээ гэж Телегин хэлэв. 

	— Тэр чинь бут цохигдсон. 

	— Морин бригад яасан бэ?

	— Бас бут цохигдсон. 

	Соколовский хүзүүгээ эргэлдүүлэн газрын зурагт улам ойртоод:

	— Нөхөр минь та чинь тун тайван хүн байна. Та чинь Торговая сууриныг эзлүүлэхийг зэгж зөвшөөрчихсөн байх шив... Тэр ч цохигдсон, энэ ч цохигдсон л гэнэ. Тэгвэл манай арми яагаа вэ? гээд штабын дарга өөд эргэв. 

	— Бид, ерөнхий дээд жанжны зааврыг хүлээж байна. Нөхөр Калинин бас өөрөө юм бодож байгаа биз. Ерөнхий жанжны штаб чинь ерөнхий дээд жанжнаас довтлохыг ширээ шаан шаардаж чадахгүй, тийм үү нөхөд өө? Байлдаан гэдэг чинь цуглаан хийх биш шүү гэв. 

	Штабын дарга үл мэдэгдэм инээмсэглэнэ. Түүний тайван, цулцгар нүүр лүү Соколовскийг гөлрөн харахад штабын дарга далдирсан ч үгүй. 

	Штабын дарга ширээний хажууд эргэж ирээд 

	— За нөхөд минь ийм л байна даа. Ийм л учраас хэдийгээр зөв, чухал байвч надад нэг ч ангийг фронтоос авах эрхгүй байгаа юм... Бидний байдал тун хэцүү байна... Тэгэхлээр даруй ангидаа эргэж очицгоо... Та бүгдэд миний ярьсан зүйлийг одоогоор бүү тараагаарай. Армийн дотор тун амгалан тайван байдалтай байх хэрэгтэй. “Пролетарийн эрх чөлөө” хорооны хувьд гэвэл түүний хувь заяаны төлөө сэтгэл бүү зов. 

	Би тэр тухай тайвширмаар мэдээ авсан... 

	Штабын даргын хөмсөг нь шонтгор хамар луугаа буув. Тэр нь толгой дохиж хажуудаа байгаа хүмүүсийг гар гэсэн дохио өгөв. Соколовский, Телегин хоёр тасалгаанаас гарав. Хажуугийн тасалгаанд жижүүр нь хумсаа цэвэрлэн цонхны дэргэд зогсоно. Тэр нь гарч яваа хүмүүст эелдэг нь аргагүй толгой дохино... 

	Соколовский амандаа муу нохой гэж хэлэв. 

	Гадаа гараад Соколовский Телегиний ханцуйнаас шүүрэн авч:

	— За, чи юу гэж бодов?

	— Албаны хувьд түүний зөв, гэвч үнэн хэрэг дээрээ гэдрэг сууж л байна. 

	— Гэдрэг суух гэнэ ээ? Хаанаас... энд бүр томоохон юм болж байна... Би эргэж ороод түүнийг буудчихъя... 

	— Соколовский чи аяд, бүү тэнэглэ...

	— Урвалт, энд чинь урвасан улсууд гэж би чамд хэлж байна гэж Соколовский бүрэг хэлэв. — Штабт архидаж байна гэж Гымзад өдөр бүр мэдээлж байна. Сорокин комиссаруудаа тараачихсан юм. Очоод ойртоод үз л дээ. Сорокин чинь армидаа хаан, бурхан гэсэн үг. Зоригтой болохоор нь түүнд дуртай, өөрийн хүн гэж боддог юм. Штабын даргыг нь чи мэдэх үү? Тэр чинь Беляков... хааны цэргийн хурандаа... ямар шүү гох гогцоо байгааг нь ойлгов уу? За явъя... Буцаад гарчхаж дөнгөх бол уу? Чи юу гэж бодож байна?

	Штабын даргыг хонх дуугаргахад, жижүүр үүдэнд явхийтэл орж ирэв. 

	Беляков, ширүүн дүр гарган бичиг шагайж, ерөнхий жанжин ямар шүү байгааг мэд гэж тушаав. 

	— Нөхөр Сорокин хоолны газар байна, улаан зээрд л байх шив гээд даргын дурамжхан инээмсэглэхийг хүлээв. Тэгээд. 

	— Түүнтэй Зина хамт байгаа гэв. 

	— За сайн, байна яв. 

	Беляков холбооны албаны тасагт орж, цахилгаануудыг үзнэ. Хэд хэдэн бичиг дээр тодорхой жижиг үсгээр цохоод гудамжны захын хаалганы дэргэд мөч хэр зогсов. Хаалганы цаана гитар хөгжим аяархан дуугарах сонсогдоно. Штабын дарга амныхаа алчуурыг гаргаж, бадируун хүзүүгээ арчаад, хаалга цохиж, хариу хүлээлгүй оров. 

	Тасалгааны тэг дунд, заваарчихсан сав, жүнз овоолсон сониноор бүтээсэн ширээний дэргэд Сорокин черкес дээлийнхээ өргөн ханцуйг дэлгэж сууна. Түүний сайхан царай нь аанай л баргар хэвээр. Бөөн хар үс нойтон дух руу нь унажээ. Нүдээ бүлтийлгэн Беляковыг ширтэнэ. Түүний хажууд нь Зина оймсныхоо татуурга, дотуур хувцасныхаа нэхмэл торыг тэгэхээс тэгж харагдуулах гээд өвдөг зөрүүлэн мухар сандал дээр сууж гитарын утсыг таталж сууна. Тунгалаг хөх нүдтэй, нойтон болцгор уруултай, хурц шулуун хамартай, орооцолдсон хонгор үсээ овойтол шуусан залуухан хүүхэн бөгөөд өөлбөөс амны хоёр талд байгаа үл мэдэг атирааг нь харвал түүний эелдэг зөөлөн царайг жижиг мөртөө зууж болох араатны шинжтэй болгоно. Бичиг баримтаас нь үзвэл тэр хүүхэн Омск хотын төмөр замын ажилчны охин гэдэг боловч түүний нь хэн ч үнэмшдэггүй 18 настайд нь ч, Канавина гэдэг овгийг нь ч, Зинандаа гэдэг нэрийг нь ч үнэмшдэггүй байжээ. Гэвч тэр нь бичгийн машин гарамгай цохидог архи уудаг, гитар тоглодог, уран хошин дуу хачин сайхан дуулдаг байв. Хэрэв штабт цагаан гвардийн ялзарч хөгцөрсөн байдал тараах юм бол өөрөө буудна гэж Сорокин амлажээ. Тэгээд л энэ талаар тайвширсан бил ээ. 

	Беляков юмыг яаж ч магад гэж сэргэмжлэн хаалганы хажууд зогсож, толгойгоо сэгсчин: Юу гэж ч хэлэх бил ээ дээ. За яах вэ. Чи намайг ямар шүү эвгүй байдалтай болгов? Ямар ч гарцаагүй дотоод яамны хоёр хүн ирээд цуглаанаар сүрдүүлж байхад, чи муу тэдний талд ордог байна шүү. Юухан байх вэ, чи аппаратаа аваад Екатеринодар луу утаст. Тэгэхэд чинь чамд даруй нэг еврейг явуулаад өгөх вий. Тэр нь чиний штабыг бүрдүүлж, чамтайгаа нэг ор дэвсгэрт унтаж, чамтай хамтаар жорлонд орж байгаад чиний бүх бодол санааг хянан захирах болно... Харин намайгаа халаад аль... чи намайг буудаж болно... Харин захирагдсан хүмүүсийн дэргэд гар буугаар занахыг би зөвшөөрөхгүй... үүний дараа ямар сахилга бат байх вэ?.. 

	Үнэндээ чамайг чөтгөр аваг гэлээ. 

	Сорокин, штабын дарга өөд харангуутаа том бадируун гараа сунгаж архины шилний хүзүү барих гээд гар нь зөрж хоосон юм атгана. Огцом зуур шазвалзан, таталдахад ам нь хамхигдаж, сахал нь сөрвийвч архиныхаа шилийг барьж аваад хоёр жүнзэнд хийж:

	— Суу, уу гэв. 

	Беляков, Зинагийн дотуур хувцасны торон хээг ширвэсхийн харж, ширээний дэргэд очив. 

	— Чи ийм ухаантай байгаагүй бол зарлагад гарах байсан юм... Сахилга бат гэнэ ээ... Миний сахилга бат бол - байлдаан мөн. Хэн ч чадахгүй би ганцаараа л цагааны торгон цэргийн мондиудыг бут цохино... дэлхий донсолно доо... гэж Сорокин хэлэв. 

	Түүний хамар нь сарталзан агаар татахад, шанааны нь хар хөх судас оволзон лугшиж:

	— Төв хорооныхонгүйгээр Кубанийг, Доныг ч Терекийг ч цэвэрлэнэ... Тэр хорооныхон чинь Екатеринодард орилохдоо гарамгай улсууд... Аймтгай мондиуд... Тэгээд би морио унаад, байлдаж байгаа цагтаа би захирагч... Би армиа хөтлөн жолоодож байна!

	— Уухаа одоо тат... 

	— Хараач тушааж байна уу?

	— Найзын хувьд гуйж байна... 

	Сорокин сандлаа гэдрэг налан, хэд дахин богино амьсгалснаа, харц нь Зинка дээр тусах хүртэл анивалзаж байв. Зинка гитарын утсыг хумсаараа хавиран “шөнийн сэрүүн” гэж дуулж хөмсгөө ноозгойхон хөдөлгөнө. 

	Сорокин сонсож суухдаа шанааны нь судас улам хүчтэй гүрэлзэнэ. Өндийж Зинкын толгойг эргүүлэн дарж аваад амыг нь шуналтайгаар озов. Зинка гитарынхаа утсыг хавирсаар байснаа дараа нь өвдөг дээрээсээ гулсуулан унагав. 

	— За энэ чинь зүгээр дээ. Ээ Сорокин минь би чамд их хайртай, яагаад хайртай болсноо өөрөө ч мэдэхгүй юм гэж Беляков үнэн санаанаасаа хэлэв. 

	— Зинка арай чүү мултарч, царай нь час улайчхаад гитараа авах гэж доош тонгойв. Ширэлдсэн үсний нь дор хурц нүд нь гялалзан хавдчихсан уруулаа хэлнийхээ үзүүрээр долоож, 

	— Пэ, өвтгөчихлөө шүү...  гэв. 

	— Найзуудаа, ингэхэд байна аа, надад нэг шил нандин юм хадгалаастай байдгийг та нар мэдэх үү? гэв. 

	Беляков үгээ дуусгаж чадалгүй таг болж, арвайсан гар нь тэр чигээрээ өргөөстэйгөө зогсож орхив. Цонхны цаана буу тас хийж хүмүүс шуугилдаад явчихлаа. Зинка салхинд туугдсан юм шиг гитараа барьсаар, тасалгаанаас үсрэн гарав. Сорокин хөмсөг зангидан цонх руу очив... 

	Битгий яв, би түрүүлээд мэдье гэж штабын дарга яаран хэлэв. 

	Ерөнхий жанжны байранд хэрүүл шуугиан гарч буудах явдал ердийн үзэгдэл болжээ. Сорокины армийн бүрэлдэхүүнд хоёр үндсэн хэсэг байдаг үүнд: нэг нь бүр ноднин жил Сорокин өөрөө голыг нь эмхлэн цуглуулсан кубани казакууд нөгөө нь германчуудад түрэгдэн ухарсан Украйны улаан армийнхан байжээ... Кубанийнхан украйнчууд хоёр хоорондоо эртнээс дайсагналцдаг байв. Украйнчууд нь өөртөө харийн мэт санагдах энэ нутагт байлдахдаа фронтоо олигтойхон тогтоон барьдаггүй мөртөө хасгийн сууринаар өнгөрөхдөө хүнээс, тэжээлийг эрээлэлгүй авдаг байв. 

	Өдөр бүр хэрүүл, зодоон болдог байв. Харин өнөөдөр бүр ч ноцтой юм эхэлжээ. Морьтой хасгууд хашхиралдан давхина. Цэцэрлэг, хашаанаас айсан байлдагчид гүйлдэнэ. Галт тэрэгний буудлын зүгээс буун дуу ширүүн начигнана. Штабын байшингийн цонхны өмнөх талбай дээр шархадсан хасаг тоос манаруулан мөлхөж муухай орилж байв. 

	Штабт ч үймэлдэж эхлэв. Өнөө өглөөнөөс эхлээд цахилгааны утас ямар ч хариу өгөхгүй байснаа, одоо тэндээс сүйдтэй мэдээ хэмжээгүй хөвөрч эхлэв. Цагаантнууд Сосык—Уманскийн зүг хурдан давшиж сандран зулбаж яваа улаантны цувааг өмнөө хөөж явна гэсний нь л ойлгож авав. Улаантнуудын түрүүчийнх нь ерөнхий жанжны өргөөнд хүрч ирээд төмөр замын станцууд, мөн уг хасаг сууринд дээрэмдэж эхлэхэд кубаничууд гал нээж улмаар байлдаан үүссэн ажээ. 

	Сорокин, догшин том зээрд гүүгээ унаад хашааны хаалгаар үсрэн гарав. Түүний араас черкес дээлтэй, нөмрөгөө хийсгэсэн, махир сэлэм зүүсэн тав орчим морьтой дагуулууд давхина. Сорокин эмээл дээрээ ургасан юм шиг сууна. Тэр нь өөрийгөө царайгаараа таниулахын тулд малгайгүй явжээ. Сайхан толгойгоо гэдийж, үс, черкес дээлийн ханцуй хормой хот нь салхинд дэрвэлзэн хийснэ. Тэр согтуу, шийдэмгий, цонхигор хэвээр байв. Нүдний харц нь аймаар хурц ажээ. Харайлдаж байгаа морьдын араас бөөн тоос босно. 

	Буудлын орчим байгаа хашаа мэт олон хүний цаадтай буун дуу гарна. Хэдэн дагуулууд чанга бархиралдаж, нэг нь мориноосоо унахад Сорокин эргэж ч харсангүй. Сорокин, ачааны вагонуудын хоорондуур гүйлдэн хашхирч, оволзож байгаа саарал хувцастай цэргүүдийн зүг ширтэнэ. 

	Түүнийг холоос таньжээ. Олон цэргүүд вагоны дээвэр дээр гарав... Шавааралдсан цэргүүд винтовоороо дохин орилж байв. Сорокин хурдаа саалгүй давхисаар буудлын цэцэрлэгийн хашаан дээгүүр харайлган зам дээр байгаа цэргүүдийн хамгийн бөөн дунд зүсэн оров. Түүний морийг жолоодон авав. Сорокин гараа толгой дээрээ өргөөд, 

	— Нөхөд туслагч байлдагчид аа! Юу болоов? Яагаад буудалцав? Яагаад ингэж сандрав? Та нарын толгойг хэн ингэж эргүүлж байна? Ямар монди нь вэ? гэж хашхирав. 

	— Дарга биднээс урважээ! гэж нэг хүн хашхирна. 

	— Дарга биднийг худалдлаа! Фронтоо татан буулгалаа! гэж хашхиралдав... зам талбай дээр бас вагон дотор байгаа тэр олон мянган хүн цөм:

	— Биднийг худалджээ... Бүх арми бут цохигджээ... Жанжныг устга! Жанжныг цохь! гэж бархирав. 

	Чөтгөрийн салхи дайрсан юм шиг исгэрч, улих чимээ гарав. Дагуулуудын морьд янцгаалдан, хойд хөл дээрээ сарвалзав. 

	Сорокин руу хар гарууд сарвайж аймаар царайтай хүмүүс түргэн ирж байв. Гэтэл Сорокин бадируун өвчүүгээ гүрийтэл:

	— Чимээгүй! Та нар чинь хувьсгалт арми биш... сүрэг дээрэмчин, новшнууд... надад тэр будилаан дэгдээгч, өөдгүй амьтнаа гаргаад аль! гэж хашхирав. 

	Сорокин гүүгээ гэнэт давирч цэргүүдийн бөөн дунд ороод эмээл дээрээ бөхийж:

	— Энэ байна! гэж хуруугаараа зангав. 

	— Бөөгнөрсөн олон цөм түүний заасан хүн рүү өөрийн эрхгүй харав. Тэр, өндөр нуруутай, том хамартай нэг туранхай хүн байв. Түүний царай зэвхий дааж, хуруугаа сарвайлган гэдрэг ухарна. Сорокин аль тааралдсан хүнийг тэгж зааж уг байдлаа засахын тулд түүнийг хохироосон юм уу, эсвэл үнэхээр таньсны нь бүү мэд... Бөөгнөрсөн олонд цус үзэх нь чухал байсан болохоор Сорокин махир сэлмээ сугалж аваад өнөөх өндөр хүний хүзүү дундуур буулгахад, цус булаг мэт оргилон морины нь хоншоор луу олгойдов. 

	— Хувьсгалт арми чинь ард түмний дайсныг ингэж л шийтгэдэг юм даа гээд Сорокин дахин гүүгээ давирч цустай сэлмээ эргэлдүүлэн аймаар зэвхий царай гаргаж бөөгнөрсөн олны дунд эргэлдэн тэднийг уурлан занаж, тайтгаруулан намжааж:

	— Ямар ч сүйрэл болоогүй... муусайн тагнуул цагаантны төлөөлөгчид санаатайгаар сандаргаж байна..... Тэд нар чинь та нарыг дээрэм, сахилга бат алдагдуулах явдал руу түлхэж байна... Биднийг бут цохилоо гэж хэн чинь хэлэв? Биднийг яаж цохиж байгааг хэн хараав? Нөхдөө би та нарыг байлдаанд жолоодож байсныг мэднэ биз... Надад хорин зургаан шарх байна шүү. Энэ дээрмээ даруй зогсоохыг шаардаж байна! Цөм цуваа цуваандаа очицгоо! Би өнөөдөр та нарыг жолоодон дайралтад орно... харин аймтгай новшнуудыг ард түмний уур хилэнгээр шийтгэн цээрлүүлнэ шүү... 

	Бөөгнөрсөн олон энэ яриаг сонсон, гайхан шагшиж ерөнхий жанжнаа харах гэж нэг нэгнийхээ мөрийг даран өлөлзөнө. Бас орилолдсон хэвээр боловч зүрх нь долгилон оволзжээ. “Энэ чинь зөв юм хэлж байна... 

	Байлдаанд аваад орвол орог... Дагаад л явна биз...” гэж энд тэнд ярилцах чимээ сонсогдоно. Нуугдаж байсан сумангийн дарга нар ил гарч, ангиуд цуваандаа, уван цуван очиж эхлэв. Сорокин хуучин шархаа харуулах гэж черкес дээлийнхээ энгэрийг хүүлчихсэн юм... Түүний царай зүс нь зэвхий дааж харагдана.... Үймээн намжиж, ойртож яваа цуваануудыг тосон пулемёт буутай сэргийлэх харуул явуулав. Зүг бүр тийш нь хамгийн шийдэмгий утгатай утас хөвүүлж гарлаа. 

	Гэвч арми тэсэж чадсангүй ухрахад хүрчээ. Хэдэн өдрийн дараа Тимашевск гэдэг суурины орчим цэргээ арай гэж эмхлэн өөдөөс нь дайрах байлдаанд оржээ. Улаантнууд Кореневка тосгоноос салсан бууцны зүг хоёр цуваагаар хөдлөв. Байлдаан хаана л хаашаа ч болж магадгүй болсон газарт Сорокин зээрд мориор нисэж явахыг нь байлдагчид ямагт үздэг байжээ. Тэр нь ганц өөрийнхөө эрс зориг эрмэлзлээр ч гэсэн Хар тэнгисийг авран, байлдааны хувь заяаг эргүүлж чадах мэт санагдана. Иймд Умард Кавказын Төвийн Гүйцэтгэх Хороо байлдааны явцыг Сорокин толгойлно гэдгийг албан ёсоор зөвшөөрөхөөс өөр аргагүй байжээ. 

	
VI

	Тавдугаар сарын шувтаргын тэр өдрүүдэд Деникиний арми “Кубанийн хоёр дахь аяллаа” эхлэхэд Бүгд Найрамдах Зөвлөлт Орос улс даяар аюулт аянгын үүлс дахин нөмрөв. Украинаас дорно зүг хөдөлж явсан Чехийн гурван дивиз Пензээс Омск хүртэлх төмөр замын дагуу бүх цуваагаараа бараг, нэг зэрэг босжээ. 

	Энэ бослого бол Зөвлөлт Холбоот Улсад интервенцийнхний өгсөн эртнээс төлөвлөсөн анхны цохилт юм. 

	Орос оронд сууж байсан буюу цэргийн олзлогдогсдоос бүр 1914 онд эхлэн бүрдсэн чехийн дивизүүд Октябрийн хувьсгалын дараа тус оронд оршиж байсан харийн идээ бээр болж хувираад улмаар дотоод хэрэгт зэвсгээр оролцжээ. 

	Оросын хувьсгалын эсрэг тэднийг түлхэнэ гэдэг тийм ч амар юм бишээ. Австрийн эзэн хааны засаг төрийн дарлалаас чөлөөлөгч гэж Орос орныг үзэх хандлага чехчүүдэд тэр үед байжээ. Чехийн тариачид хуучин заншлаа баримтлан христосын мэндэлсэн өдрийн баярт зориулан галуу тэжээн таргалуулж байхдаа: нэг нугасыг орост өгөх юм” гэж бэлэг зөгнөдөг байв. Чехийн дивизүүд Украин руу давшиж байгаад, германчуудад хөөгдөн ухарч байхдаа фронт дээр очоод Чехийг чөлөөлөхийн төлөө, австро — германыг ялахын төлөө оролцож байгаагаа дэлхий дахинд үзүүлэх гэж францад очихоор зэхэж байжээ. 

	Владивосток орохоор явж байгаа чехчүүдийн цувааны өөдөөс олзлогдсон германчууд, ялангуяа тэдний үзэн яддаг унгарчууд дайралддаг байв. Өөд өөдөөсөө явж байгаа энэ хоёр цуваанууд галт тэрэг зогссон газар уулзаад бие биеэ сонирхон үймдэг байв. Чехчүүдийн цувааг зэвсгийг нь хурааж аваад германчуудад тушаах гэж байгаа мэтээр большевикууд хорт санаа агуулж байгаа тухай цууг цагааны торгон цэргийнхэн чехчүүдэд сэм дуулгадаг байв. Тавдугаар сарын арван дөрвөнд Челябинскийн станц дээр чехчүүд унгарчуудтай сүрхий зодолджээ. Челябинскийн депутатуудын зөвлөл гоц омголон загнасан хэдэн чехийг баривчилжээ. Тэгэхэд бүх цувааныхан зэвсэг барилаа. Ер нь замын дагуух зөвлөлүүдэд тоноглол тун ч муутай цөөн цэргүүд байдаг болохоор арга буюу буулт хийхэд хүрчээ. Челябинскт болсон будилааны цуу бүх цуваагаар тарж энэ хэргийн талаар улсын цэргийн, дээд зөвлөлийн дарга өдөөн хатгаж, урвасан чанартай тушаал гаргахад бослого дэгдэв. Уг тушаалд дурдахдаа:

	«Депутатуудын бүх зөвлөл нь хариуцсан үүргийн ёсоор чехословакчуудын зэвсгийг хураах ёстой үүнд: Төмөр замын дагууд зэвсэгтэй чех дайралдвал тэр дор нь буудна, нэг ч атугай зэвсэгтэй цэрэг бүхий цувааг цөмийг нь буулгаад цэргийн олзлогдогсдын лагерьд хорих болно” гэжээ. 

	Тэгээд чехчүүд сахилга батаар сайн, нягтралтай, байлдааны туршлагатай, пулемёт их буу элбэгтэй бөгөөд харин депутатуудын зөвлөлүүд нь туршлагагүй дарга нараар удирдуулсан, муу зэвсэгтэй улаан цэргийн отрядуудтай байсан болохоор депутатуудын зөвлөл нь биш, харин чехчүүд нь тэднийхээ зэвсгийг хураан авч Пензээс Омск хүртэл бүх замын дагуу ёстой эзэгнэх болжээ. 

	Депутатуудын зөвлөл нь таван зуухан улаан цэргийг арван дөрвөн мянган чехчүүдийн өөдөөс байлдахаар оруулсанд Пензид бослого дэгджээ. Тэр цэргүүд төмөр замын станц руу дайрч ороод бараг толгой дараалан хядагджээ. Чехчүүд Пензээс улсын цаас бэлтгэх экспедицийн хэвлэлийн суурь машиныг зөөж гаргаад Беренчук, Липяга орчим том тулалдаанаар улаантныг бут цохиж Самарыг эзлэн сүйтгэжээ. 

	Ижил мөрөн, Уралын нуруу, Сибирийг хурдан хамарсан иргэний дайны шинэ фронт ингэж үүсжээ. 

	Доктор Дмитрий Степанович Булавин цонхоо нээж, түрүүлгээ харж хэвтээд их буу алсад нижигнэхийг чагнаж байв. Гудамжинд ил хуль, өндөр байшингуудын хана хоосон дэлгүүрийн тоос дарсан цонхоо, хэрэггүй хаяг, шохойн тоос дарчихсан цардмал гудамж зэргийг нар цонотол шарна. Докторын харж байгаа баруун дахь талбай дээр хоёрдугаар Александр хааны хөшөөг халхалж байсан гандсан навтастай модон халхавч ёрдойж харагдана, түүний хажууд их буу зоожээ. Хотын хэсэг иргэд гудамжны хайрган шал ховхолж нэг юм ухаж байгаа нь ямар ч хэрэггүй зүйл хийж байгаа бололтой. Тэнд Словохотов, Самарын сэхээтний бахархал болсон хууль цаазын мэргэжилтэн Мишин, идэш уушны дэлгүүрийн эзэн Романов, орон нутгийн захиргааны гишүүн агсан Страмбов, урьд том эзэн агсан сайхан буурал үстэй газрын эзэн Куроедов нар байна. Тэд цөм л Дмитрий Степановичид биеэ үзүүлдэг хамт хөзөр тоглодог хүмүүс ажээ... Улаан цэргийн байлдагч винтовоо хөлдөө хавчуулан, шон сандайлж суугаад тамхи татна. 

	Самарка голын цаад талд их буу нүжигнэж цонхны шил аяархан доргиход доктор энэ дууг сонсоод дургүйцэн ярвайж, буурал сахал руугаа тургина. Түүний судас нь зуун тавь цохидог байжээ. Үүнээс үзвэл түүнд хуучин нийгмийн шавхруу байгаа бөгөөд өөрийнхөө сэтгэлийг ихээр илчилбэл одоогоор аюултай бил ээ. Докторын яг өөдөөс нь харсан Ледермин алтан эдлэлийн дэлгүүрийн толин цонхыг таглаж хадсан банзан дээр хувьсгалын эсэргүү этгээдүүдийг буудна гэж сүрдүүлсэн хувьсгалт зөвлөлийн тушаал наасан нь цайран харагдана. Дэлбэгэр сийрсэн малгайтай, дайны өмнөх үеийн маягаар эсгэсэн пансан гадуур цамцтай айж сандарсан нэг хүн хоосон гудамжинд гарч ирэв. Тэр хүн нуугдан мярааж, чихний нь хажуугаар сум шүнгэнэж байгаа юм шиг үе үе огло үсрэн, холбилзоно. Туужуур шиг зэвхий үс нь мөрөндөө хүртэл унжаад, улаан сахал нь цонхигор гонзгой царайнд нь наачихсан юм шиг харагдана. 

	Энэ хүн урьд нэгэн цагт Дашаг “хөөрхөн амьтан” гэж шал дэмий оролдож явсан, орон нутгийн захиргааны тоо бүртгэгч Говядин ажээ. Тэр нь ноцтой хэргээр Дмитрий Степановичийнд очиж яваа болохоороо хоосон гудамж, их бууны дуунаас сүнсээ зайлтал айвч арга буюу зүрхэлж байгаа нь энэ ажээ. 

	Говядин докторыг цонхоор нь хараад. “Ээ бурхан минь, намайг бүү хараач, биднийг ажиглаж байна” цаашаа цаашаа гэсэн янзтай гараа сарвагануулна. Хувьсгалт зөвлөлийн өнөөх тушаалын дор хананд наалдаж, ийш тийшээ хулмалзаж байснаа гудамж хөндлөн гүйж гараад, дааман доогуур далд оров. Тэгээд минутын дараа докторын байшингийн ар хаалгыг цохив. 

	Говядин гал тогооны өрөөнд орж ирээд: “Ээ бурхан минь” цонхоо хааж үзээч, биднийг ажиглаж байна шүү... Хөшгөө буулга... Байг даа буулгаагүй нь дээр байх... Дмитрий Степанович минь, намайг танайд илгээлээ... гэж шивгэнэв. 

	Доктор, заваан хулдаасаар бүтээсэн хоосон ширээний ар талд суугаад:

	— Танд би юугаар тус хүргэх бил ээ. Суугаад яригтун... гэв. 

	Говядин сандал шүүрч аваад, өвдгөө чөрчийж нугалан, доктор луу тонголзон, шүлсээ үсчүүлэн, бүр чихэнд нь шивгэнэн:

	— Дмитрий Степанович аа... Дөнгөж саяхан, зохион байгуулах хурлын хорооны нууц хурлаас эрүүлийг хамгаалах яамны дэд сайдын тушаалыг танд тохоохоор сонгон баталлаа гэв. 

	Доктор хямсалзан ярвайж, эрүүгээ үрчийлгэн 

	— Дэд сайд гэнэ ээ? Тийм вий. Ямар улс вэ гэж дахин асуув. 

	— Улс бишээ, засгийн газар... Бид тэмцэх санаачилгыг гартаа авлаа... Мөнгө хэвлэдэг машин авлаа. Чехословакийн цэргүүдийг урьдаа оруулж Москва руу давшина... Зохион байгуулах хурлыг хуралдуулна... Бид үүнийг хийнэ, чухам бид л хийх гэж байна шүү... Өнөөдөр ширүүн үзэлцсэн... Эсер, меньшевикүүд, бүх сайдын тушаалыг шаардсан. Гэвч бидний орон нутгийн захиргааныхан таныг хамгаалж, таны тушаалыг шургууллаа... Би бахархаж байна. Та зөвшөөрч байна уу? гэв. 

	Яг л энэ үед голын цаана аймаар нүжигнэж, ширээн дээр байгаа шаазангууд дагжин дуугарахад Говядин үсрэн босож зүрхээ дараад:

	— Энэ чинь чехчүүд байна! гэв. 

	Дахиад нүжигнэхэд, бүр хажууд нь пулемёт тачигнах шиг болов. Говядины царай нь бүр ч цонхийж цайчхаад, хөлөө нугалаад дахин суув. 

	— Энэ улаантны мондиуд. Тэдний пулемёт гурилын тээрэм дээр байгаа юм... Гэвч эргэлзэх юм алга, чехчүүд хотыг заавал авна... авна аа авна... 

	— За яах вэ, би зөвшөөрч байна. Цай уух уу? Харин хүйтэн л юм шүү гэж доктор дуугарав. 

	Говядин бодолдоо автагдаад, цай уухгүй гээд шивгэнэн:

	— Засгийн толгойд эх орончид, үнэнч хүмүүс, сайн заяатай улсууд орсон доо... Итгэмжлэгдсэн шүүгч Вольскийг та мэдэх биз, ахлах дэслэгч Фортунатов... Климушкин бол манай Самарын сайн гаралтай хүн... Эсерүүд цөм эвлэршгүй тэмцэгчид... Черновыг өөрийг нь хүлээж байна... гэвч энэ бол маш нууц зүйл... тэр нь умар зүгт большевикуудтай тэмцэж байгаа... Офицерууд бидэнтэй нягт эвсэлдсэн... цэргийн дотроос хурандаа Галькиныг дэвшүүлсэн... Түүнийг чинь шинэ Дантон гэж ярьцгааж байна... Нэг үгээр бүх юм бэлэн байна... Зөвхөн дайралтаа л хүлээж байна... Авсан бүх мэдээнээс үзвэл чехчүүд өнөө шөнө дайрахаар тогтсон гэнэ... Би цагдан сэргийлэхээс дуулсан... Тун осолтой, төвөгтэй юм... Гэвч байлдах хэрэгтэй, амь насаа ч гарздах хэрэгтэй...

	Цонхны цаана цэргийн хөгжмийн гуулин бүрээнүүд хөг муутайхан чанга дуугарч “Интернационал” үлээв. Говядин эвхрэн толгойгоо Дмитрий Степановичийн гэдсэнд шигтгэхэд, түүний сүрэл шиг өөвгөр үс нь хүүхэлдэйн үс шиг, амьгүй юм аятай байв. 

	Нар, цахилгаантай үүлний цаагуур шингэж, шөнөдөө сэрүүн болсонгүй, оддын наагуур униар суунаглана. Голын цаанаас их буу улам хурдан, улам чанга буудаж, сум дэлбэрэхэд байшин доргино. Тээрмийн ар талд байсан большевикуудын 6 цунгийн их бууны батарей харанхуй руу өөдөөс нь хариу галлаж, тээрмийн орой дээрээс пулемёт тачигнаж байв. Самарка голын цаадах модон гүүрээр гарч очдог гацаанд байгаа улаан цэргүүдийн хээрийн сэргийлэхийн буудалцах чимээ үл мэдэг сонсогдоно. 

	Тэнгэр тачигнан үүл хуралдаад таг харанхуй боллоо. Хотод ч, гол дээр ч, ганц ч гал харагдахгүй ганц л их бууны дөл улалзана. 

	Хотод хэн ч унтсангүй. Зохион байгуулах хурлын хорооны хурал л ямар нэгэн газар нууц хуралдаж байв. Офицеруудын байгууллагын сайн дурынхан уурлан давчдаж хувцас хунир, зэр зэвсгээ зүүгээд айл хэсэн сэлгүүцнэ. Хотын иргэд цонхныхоо өмнө зогсоод, шөнийн харанхуй руу ширтэнэ. Гудамжинд эргүүлийнхэн бие биеэ дуудан хашхиралдана. Чимээ түр тасрахад цуваануудаа дорно зүг чирч яваа галт тэрэгнүүд уйтгартай чарлана. Тэнгэрийн нэг хаяанаас нөгөө хаяа хүртэл тахиралдан гялбалзаж байсан цахилгааны гэрэлд цонхоор харж байгаа хүмүүс харагдаж Ижил мөрний булингартай ус харанхуйтан гэрэлтэнэ. Зогсоолынхоо дэргэд байгаа галт онгоц, чиргүүлүүдийн бүдэг дүрс нь тодрон харагдана. Байшингийн төмөр дээврүүдийн тэртэй дээгүүр нүсэр том тээрэм, лютеран шашинтны сүмийн шон шиг гозгор орой, хэрмэл гэцэл Сусаннагийн мөнгөөр барьсан юм гэж ярилцдаг эмэгтэйчүүдийн сүмийн хонхот цамхаг цайран харагдаад цахилгаан унтарч, харанхуй болно... Үүл ярагдаж, салхи гарч, пийшингийн яндангаар аймаар сүнгэнэнэ. Чехчүүд тулж байлдав. 

	Чехчүүд Кряж гэдэг станцаас төмөр замын гүүр, өөх хайлуулах завод, голын цаадах гацааг чиглэн таруу эгнээгээр давшив. Далан байгуулсан гуу жалгатай газарт ургасан бургас урагшаа явахад саад болно. 

	Төмөр, модон хоёр гүүр хот орох зам болж байв. Тээрмийн цаад талбайд байгаа большевикуудын их буунууд ойртох замыг буудна. Тэр их буунуудын лут цохилт, улалзах дөл нь дарга нарынхаа туршлагад итгэлгүй болсон улаантны ангиудын эрэлхэг зоригийг дэмжиж байв. 

	Шөнө шувтрах үеэр чехчүүд заль хэрэглэв. Тээрмийн хажуу дахь саравчинд дүрвэсэн польшуудын үлдэгдэл эхнэр хүүхдүүдтэйгээ суудаг байсныг чехчүүд мэдэх бүлгээ. Тэгээд чехчүүдийн сум тээрмийн ойролцоо тусахад польшчууд саравчнаасаа асгаран гарч толгой далдлах газар эрж ийш тийшээ гүйлдэнэ. Их буучид тэднийг бууны зүлгүүрээр айлгаж, хараах зэргээр хөөж байв. Харин дахиад 6 цунгийн их буу нүжигнэхэд чих нь дүлийрч, гялбасан дүрвэгчид зулбан зайлтал, пүнз дотроос дахин бөөн эмэгтэйчүүд гарч ирээд:

	— Ноёд минь бүү буудаарай, хөөрхий биднийг битгий алаач дээ гэж хашхиралдав. 

	Тэднүүд их бууг тал бүрээс нь тойрон шавж авав. 

	Тэр аймаар хачин польш хүүхнүүд их бууны зүлгүүр бууны дугуйнаас зууралдаж, бууны дуунд дөжирсөн их буучдаас салахгүй зууралдаж, сахлаас нь шүүрэн авч, дарж ойчиж байв. Тэр хүүхнүүдийн цамцны нь цаана цэрэг цамц, банзал дор нь цэрэг өмд байжээ... 

	— Нөхөд өө энэ чинь чехчүүд байна! гэж нэг хүн хашхиртал түүний толгой руу гар буугаар буудав... Их буучдын зарим нь тулалдаж, зарим нь амь зулбан зайлав... Харин чехчүүд зэгж их буунуудын замгийг мулталж аваад ухрангуутаа буудалцана. Тэгээд газар доогуур орсон юм шиг пүнзнүүдийн завсар зайгаар алга болов. 

	Батарей жагсаалаас гарч, пулемётыг устгасан болохоор чехчүүд давшиж, Самар голын цаадах гацааг эзлээд, Ижил мөрөнд тулж ирэв. 

	Өглөөгүүр үүл сарниж, Дмитрий Степановичийн байшингийн арчаагүй цонхоор нарны хурц гэрэл тусна. Доктор хичээнгүйлэн хувцаслаад ширээнийхээ ар талд сууна. Нойргүй хоносон болохоор нүд нь хонхойжээ. Зайлдаг сав цар, тосгуур цөмд нь тамхины иш дүүрчээ. Үе үе хугархай сам гаргаж буржгар буурал үсээ дух руугаа засаж самнана. Сайдынхаа үүргийг гүйцэтгэнэ үү гэж урих вий гэж минут тутам бодно. Доктор маань нэр төрд хачин дуртай хүн байжээ. 

	Түүний цонхны хажуугаар, тайж нарын гудамжаар шархдагсад, сөнөсөн хот дундуур өнгөрч байгаа юм шиг хөвнө. Цус нэвчсэн даавуу шаавуугаар боомоор болсон шархтнуудын зарим нь гудамжинд сууж, хоосон цонх руу харавч ус, талх гуймаар амьтан тун алга. 

	Шөнө бороонд угаагдаагүй гудамжийг нар шарж, голын тэртэй их буу нүжигнэж, пулемёт тачигнана. Тайж нарын гудамжийг шохойн цагаан тоосоор булж, цэргийн комиссарын хар амтай, үрчгэр царай хальт харагдан нэг машин жирийлгэн уруудаж модон гүүрээр гарч арилав. Хожим сонсвол тэр машин сууж явсан хүмүүсийн хамт их бууны суманд дэлбэрсэн гэдэг. Цаг зогсож, байлдаан дуусахгүй юм шиг санагдана. Хот амьсгалаа хураасан юм шиг болж, дээдсийн хүүхнүүд зэгэж баяр ёслолын цагаан хувцсаа өмсөөд, толгойгоо өдөн дэр доогуур шургуулан хэвтэнэ. Зохион байгуулах хурлын хорооныхон, гурилын тээрмийн эзэгтэйн засаж зэхсэн өглөөний цай ууна. Зоорь дотор суугаа тэр сайдуудын царай зүс нь үхсэн хүүр шиг харагдана. Голын тэртээ их буу нүжигнэж, пулемёт тачигнаж байв. 

	Дмитрий Степанович үд дунд болоход тамхины цэнхэр утаанд сууж чадах аргагүй болохдоо, турхиран очиж, цонхоо нээв. Гадаа гудамжинд нэг ч шархдагч алга. Ихэнх цонхнууд нээгдээд, хөшигний цаанаас хүмүүс бултганан харцгаана. Байшингийн гаднах хаалганаас хүний толгой цухалзаад нуугдаж байв. Энэ бүгд нь большевикууд бүр алга болчихсон юм шиг санагдуулна... гэвч голын цаадтай ганц нэг буудалцаж... мөн ч уйтгартай байв!.. 

	Гэнэт цас шиг цагаан гадуур цамцтай чилгэр биетэй тойргор урт хөлтэй офицер гэнэт булангийн цаанаас гарч ирээд, түр зогссоноо гудамжны гол дундуур алхлах нь хачин харагдана. Түүний шилбийг сэлэм нь цохиж, мөрөн дээр нь хуучин ёсоороо аз жаргалын бэлэг тэмдэг алтан погон үдийн наранд гялалзана... 

	Ямар нэгэн мартагдсан юм зүрхэнд нь тусах шиг болж, нэг юм санаанд нь орж, нэг юманд уурлах шиг болно. Доктор хачин урамтай цонхоороо цухуйж:

	— Зохион байгуулах хурал мандтугай! гэж хашхирав. 

	Дэслэгч тэр даруй докторын махлаг царай өөд нүд ирмэж, 

	— Цагийг нь ирэхээр л үзье... гэж ёжтой хэлэв. 

	Цонх бүрээс хүмүүс шагайж:

	— Ноён офицер аа... за юу болов? Биднийг чөлөөлсөн үү? Большевикууд зайлсан уу? гэж дуудан, асууна. 

	Дмитрий Степанович цагаан цамц өмсөж, толинд харчхаад, таягаа авч гарав. Сүмээс гарч яваа мөргөлчид шиг гудамжинд багшралдан гарч ирэв. Хаа нэг газар сүмийн хонх дүнгэнэж, баярлалдан шуугилдаж яваа хүмүүс гудамжны уулзуур дээр хутгалдана. Гурван давхар тарган эрүүтэй эмнүүлж байсан нэг авгай Дмитрий Степановичийг ханцуйдаж авахад түүний малгайн дээр хатгасан хиймэл цэцгээс хувцас хадгалахад хийдэг эмийн үнэр ханхална. 

	— Доктор оо, хараач чехчүүд!

	Гудамжны уулзуур дээр хоёр чех цэрэг винтовоо хөндлөн барьж, хүүхнүүдээр бүслүүлэн зогсоно. Нэг нь хөхөртлөө сахлаа хуссан, нөгөө нь ширвээ хар сахалтай харагдана. Тэр хоёр муухан инээмсэглэмэр болж байшингийн дээвэр, цонх, хүмүүсийн царай зүсийг ширтэнэ. 

	Тэр хоёрын ганган малгай, савхин товчтой гадуур цамц зүүн ханцуй дээрээ оёсон таних тэмдэг хатуу гялгар сумк, дайз, шийдэмгий царайг хараад цөм сонирхон, хүндэтгэнэ. Тэр хоёр нь Тайж нарын гудамжинд өөр ертөнцөөс ирсэн мэт харагдана. 

	Хэдэн түшмэд бөөн хүн дотроос: — Ура! чехчүүд мандтугай! Тэднийг хөөрөг! Бариад авцгаа! гэж хашхирав. 

	Дмитрий Степанович шуухинан чихэлдсээр ойртож аваад олигтойхон баяр хүргэж үг хэлэх гэтэл сэтгэл хөдөлснөөс хоолой ам нь хатаад болж өгсөнгүй, харин өндөр албан тушаал зэхэж байгаа тэр нууц байр луугаа яаравчлан одов. 

	Тээрмийн эзэн авхайн зоорь хов хоосон байх бөгөөд тамхины утааны гашуун үнэр, папиросны иш сарвайтал овоолчихсон үнсний тосгуур л байлаа. Харин ширээний өнцөгт нэг цайвар шаргал үстэй хүн эрээчсэн цаас дэрлэж унтана. Түүнийг Дмитрий Степанович мөрнөөс нь хөдөлгөхөд цайвар шаргал үстэй хүн ихээр эвшээж, нойрмог тунгалаг цэнхэр нүд нь эргэлдэн учрыг үл ойлгон:

	— Юу болоо вэ? гэж асуув. 

	— Засгийн газар хаана байна? Тантай эрүүлийг хамгаалах яамны дэд сайд ярьж байна гэж Дмитрий Степанович ширүүн асуув. 

	Доктор Булавин уу, чөтгөр ав би бүр гайхлаа... За хотод юу болж байна? гэж цайвар үст хэлэв. 

	— Цөмийг нь устгаагүй л байна. Гэвч ингээд дуусна. Тайж нарын гудамжинд чех эргүүл ирлээ. 

	Цайвар үст арзгар шүдтэй амаа ангайн инээнгүүт:

	— Мөн мундгаа! Оо чөтгөр, мөн бааштайяа! Тэгэхлээр яг гурван цагт энд засгийн газар хуралдах нь хэрэв бүх юм аятайхан бүтвэл орой тийшээ олигтой байшинд орж болох юм байна гэв. 

	Дмитрий Степановичийн дотор нэг юм сэрдхийн орж, 

	— Уучлаарай... Би Намын Төв Хорооны гишүүнтэй ярьж байх шив? Та чинь Авксентьев биш биз? гэв. 

	Цайвар үст маань “яая гэх бил ээ...” гэсэн юм шиг үл мэдэг утгатайгаар гараа хөдөлгөв. Утас хангинахад тэр босож авав. 

	— Доктор минь яв даа, өдийд та гудамжинд байх ёстой хүн... Бид хэв журам алдагдуулах явдал гаргуулах ёсгүйг санаарай... Та чинь хөрөнгөтний сэхээтний төлөөлөгч болохоор... гадаах хүмүүсийн сэтгэлийг намжаа... Эс тэгвэл цаашдаа аягүй юм болно шүү гээд нүдээ ирмэв. 

	Доктор гадаа гарахад хотынхон цөм гадаа гарчээ. Улаан өндөгний баярын өдөр шиг үнсэлцэн, баяр хүргэлцэж, шинэ сонин юмаа ярьцгаана... 

	— Большевикууд мянга түмээрээ Самарка гол руу орж, наад зах дээр нь гарч байна... 

	— Тэднийг мөн ч хядаж байна... 

	— Хэчнээн хүн живсэн гэж санана... сүйрчээ... 

	— Нээрэн тийм, хотоос доогуур Ижил мөрөн хүүрээр дүүрсэн байна... 

	— Ингэсэн хүний нэр алдар мандаг гэж би хэлнэ... Энэ чинь нүгэл биш гэж би үзэж байна... 

	— Зөв дөө, нохойнууд нохой шигээ л үхэг... 

	— Ноёд оо дуулав уу? Хонх дэлдэгчийг цамхаг дээрээс шидсэн гэнэ... 

	— Хэн бэ? Большевикууд уу?

	— Хонх цохилоо гээд... Зайлж байгаа нь тэр биз.. Өөр хүн олдсонгүй юу очиж очиж муу хонх цохигчийг яах нь вэ?

	— Өвгөн гуай минь хаачих нь вэ?

	— Уруудаж явна. Пинг очиж үзье, бүтэн бол уу... 

	— Та чинь галзуураа юу, галт онгоцны зогсоол дээр большевикууд байгаа шүү. 

	— Дмитрий Иванович минь, ийм өдөр бас ирэхийг үздэг байна шүү!

	— Та чинь хаачих гэж ингэж сүйд майд болоов дээ?

	— За яах вэ, намайг дэд сайдаар сонгочихсон байна. 

	— Эрхэмсэг сайдад баяр хүргэе... 

	— Одоохондоо ч баяр хүргээд байх юм алга, Москваг аваагүй байна шүү... 

	— Ээ доктор минь, тэр ч яамай, бид мэтийн улсууд эрүүл агаарт гарсандаа баярлавал барах юм биш биз... 

	Цугларагсдын дундуур алтан погонтнууд дайчин янзтай зүсэн хөвж байв. Энэ бол бүх хуучин, хайрлан хамгаалж, сэтгэл зовоож байсан юмны бэлэг тэмдэг юм. Шохоорхон нүдээ жартайлгасан хүүхдүүд нойрмоглон офицеруудын отряд эрэмгий алхлан орж ирэв. Гоё ганган хүүхнүүд мишилзэн жуумалзана. Цугларагсад цэцэрлэгт гудамжнаас гарч, Курлина авхайн ногоон паалантай тоосго шигтгэсэн хачин чамин байшингийн хажуугаар өнгөрч, Тайж нарын гудамж руу оров. Нэг жаал тэр бөөн улс руу зүтгэж оров. 

	— Юу болов? яаж байна вэ?

	— Ноён офицер аа, энэ хашаанд хоёр большевик, түлээний цаана нуугдчихаад байна... 

	— Аа, алив ноёд минь шалавхан өнгөр... 

	— Тэр офицерууд хаашаа гүйлдэж байгаа юм бэ?

	— Ноёд минь, бүү л сандраарай... 

	— Чекистүүдийг оллоо!

	Дмитрий Степанович минь, эндээс зайлъя, аягүйтвэл... 

	Буу дуугарч, цугларагсад цочин оволзоно. Дмитрий Степанович уухилан амьсгаадсаар бас л Тайж нарын гудамжинд гарав. Энэ болж байгаа юмыг цөмийг нь өөрөө хариуцна гэж тэр бодно. Дмитрий Степанович, талбай дээр очоод хоёрдугаар Александр хааны хөшөөг далдалж байгаа саравчийг ширвэж хараад, гараа сарвайлган сунгаж:

	— Большевикууд оросын юм бүхнийг устгахаас айхгүй байна. Тэд, оросын ард түмний түүхий нь мартуулах гэж байна. Энд хэнд ч гэм хор хүргэдэггүй, чөлөөлөгч эзэн хааны л хөшөө байгаа юм. Энэ өөдгүй муухай банз даавуу шаавууг аваад хаяцгаа гэж хэлэв. 

	Ард түмэнд хандаж хэлсэн эхний үг нь энэ бил ээ. Эдлэнгийн захирагчид бол уу гэмээр энгийн саравчтай малгай өмссөн гавшгай залуус:

	— Эвдээд! гэж хашхиралдав. 

	Хөшөөнөөс ховхолж байгаа банз цуурах чимээ сонсогдоно. Дмитрий Степанович цаашаа явахад хүн цөөрч голын тэртээд буун дуу чангарна. Самарка голын тэндээс, докторын өөдөөс бараг нүцгэн, ганц нойтон дотуур өмдтэй хүн гүйж айсуй. Түүний хар үс нь нүд рүүгээ унжиж өргөн хэнхдэг дээр нь бэхээр мөнгө зурсан харагдана. 

	Хэдэн хүүхнүүд түүнийг хараад чарлалдан хаалга руугаа оров. Тэр хүн гэнэт шарван эргэж, Ижил мөрний эрэг рүү оров. Түүний хойноос гурван хүн гүйж яваагийн цаана бас хэд хэдэн амьсгаадчихсан, нүцгэн шахам хүн харагдав... 

	— Большевикууд байна! Эднүүдийг нүдээрэй! гэж гудамжинд хашхиралдав. 

	Тэднүүд бууны дуугаар цөм үргэсэн юм шиг галт онгоцны зогсоол руу эргэж оров. Дмитрий Степанович бас сэтгэл хөөрөн гүйж, сормуусгүй, улцан, мурий хамартай нэг туранхай хүнийг шүүрч аваад:

	— Би бол шинэ засгийн газрын нэг сайд... Энд даруй пулемёт авчрах хэрэгтэй! Бушуухан гүй, би тушааж байна... гэв. 

	— Оросоор мэдэхгүй гэж өнөөх турьгүй хүн уцаарласан байртай хазгай мурий дуугарав. Доктор түүнийг түлхчив... Үнэндээ ч яарах хэрэгтэй байжээ. Тэгээд өөрөө пулемёттой чехийг эрж явав... Гэтэл талыг нь ховх цохисон улаан таван хошуу өлгөөстэй төмөр хаалганы дэргэд тас хар болтлоо гандсан толгой нүцгэн, татар маягийн сахалтай нэг большевикийг олж харжээ. Түүний цэрэг цамцыг хүү татаж, мөрөн дээрх толбоноос цус шүүрч байв. Тэр нь жижигхэн шүдээ яралзуулан, толгойгоо нохой шиг эргэлдүүлэн, шүд ам нь тачигнаж байгааг харвал үхэхээс айсан янзтай. 

	Бөөн амьтан түүнийг шавж ялангуяа эмэгтэйчүүд л хэрцгий үг хашхирна. Цөм л атгасан гар, шүхэр, мод шийдмээр түүнийг нүднэ... нэг огцорсон генерал довжоон дээр гарч большевик руу муу хөх гараа далайн хүн хүнээс илүү хашхирна. Түүний асар том налчгар малгай нь гялаан дух руу нь нөмрөн бууж, хорчгор хүзүүний нь дор одон тэмдэг санжганаж байв. 

	— Ноёд оо, шийдтэйхэн шиг дээр... Энэ чинь комиссар... Хайрлах хэрэггүй... Миний өөрийн хүү улаантанд урвасан... тийм л зовлонтой болсон... Ноёд минь миний хүүг олоод ир гуйя... Энд, олны өмнө алаад өгье. Өөрийнхөө хүүг ална... Үүнийг огтхон ч хайрлаж болохгүй... 

	«Энд ч хөндлөнгөөс оролцсоны хэрэг алга” гэж Дмитрий Степанович бодоод гэдрэг зайлаад харахад... Орилолдохоо зогсов... Шархадсан комиссарын саяхан зогсож байсан газарт таяг, шүхрүүд л гозолзоно... Тэгээд бүр ч чимээгүй болж, зөвхөн юм цохих нь дуулдана. Огцорсон генерал маань саравчны довжоон дээр гараад доошоо харж хөгжим дохиж байгаа юм шиг хамрыг нь тагласан малгай дээгүүрээ гараа сарвалзуулна. 

	Дмитрий Степановичийг хууль цаазын ажилтан Мишин гүйцэж ирэв. Тэр нь хүзүүндээ тултал товчилсон хиртэй цамц өмсөөд, нүд нь хавдаж хавчаар шилэндээ багтаж ядна. 

	— Шүхрээр нүдсээр... алчихлаа... Ингэж өөрснөө дур зоригоороо шийтгэх нь аймаар юм... Доктор минь Самарка голын эрэг дээр хачин аймаар юм болж байна гэж ярилцаж байна... 

	— Тэгвэл тийшээ явъя... Би засгийн газар орсон... Та мэдэх үү... 

	— Мэднэ ээ, баярлаж байна... 

	Дмитрий Степанович, зургаан офицероор бүрдсэн нэг отрядыг засгийн газрын нэрээр түрээ барьж байгаад зогсоож, тэр зүй бус юм болж байгаа голын эрэгт өөрийгөө хүргэж өгөхийг шаардав. Одоо гудамжны уулзуур бүрд чехийн хэсүүлүүд нэгэнт зогсжээ. Олзлогдож байсан хугацаанд нь тэр чехчүүдэд бүр гашуун яхираа өгүүлж дургүйг нь хүргэсэн Орос орон болоод эмэгтэйчүүд, тус хот гадаадын хүмүүст аятайхан санагдаасай гэж ганган хүүхнүүд тэр чехчүүдийг нөмрөн шавж энд тэндээс нь цэцэг зүүж, даруй орос хэл зааж, тачигнатлаа инээлдэнэ. 

	Гацаанаас зугтсан улаантнуудын сүүлчийн ганц заримыг сайн дурынхан Самарка голын бохир эрэг дээр дуусгаж байв. Дмитрий Степанович энд даанч хожуудуу иржээ. Модон гүүрээр гарч амжаад Самарка голыг ташуу сэлж гарсан улаантнууд чиргүүл, галт онгоцонд сууж Ижил мөрнийг өгсөж зайлна. Голын эрэг дээр байгаа хэд хэдэн хүүр зөөлөн давалгаанд цохигдож, олон зуун үхсэн хүн Ижил мөрнөөр хөвжээ. 

	Хөмрөөстэй өмхөрсөн завь дээр Говядин сандайлан сууж, ханцуйгаа гурван өнгийн туузаар ороожээ. Түүний таар шиг үс нь хөлсөндөө норсон харагдана. Түүний нүд нь цав цагаан бөгөөд нүдний цөцгий нь наранд гялалзагч голын ус руу ширтэнэ. 

	Дмитрий Степанович түүнд ойртож ирээд ноцтой нь аргагүй:

	— Цагдан сэргийлэхийн туслагч ноён минь, энд зүй бус юм болж байна гэж надад хэл мэдээ ирсэн... засгийн газар ер нь энэ... 

	Говядиний гарт цус үс наалдсан царсан бороохой байгааг хараад яриагаа дутуу орхив.. Говядин чимээгүй хяхтнан:

	— Тэр бас нэг хөвөөд айсуй... гэв

	— Говядин залхуурсан бололтой завин дээрээс бууж, голын урсгалыг ташин сэлсээр айсуй халимаггүй нүцгэн толгойг ширтэн бүр голын ус руу тулж очив. Шийдэм барьсан таван залуу Говядиний дэргэд бас очлоо. Тэгэхлээр нь ямар шүү сэхээ самбаа гаргаж энд тэргээ түлхээд ирсний нь бүү мэд цэвэрхэн хормогчтой, нэг квас зардаг хүнээс бавар нутгийн квас ууж байгаа өнөөх чех офицерууд дээрээ Дмитрий Степанович очлоо. Хэтэрхий хатуу ширүүн аашлахыг зогсоох тухай үгийг Дмитрий Степанович уг офицерт хэлж, Говядинийг бас цаана нь хөвж айсуй толгой зангав. Өнөөх түрүүчийн цас шиг цагаан кительтэй, тойргор хөлтэй бага дэслэгч квасын хөөсөнд цайртлаа будагдсан сахлаа ширвэлзүүлэн, винтовоо өргөөд буудахад, өнөөх толгой ус руу орчихлоо. 

	Тэгэхлээр нь за чадах ядах юмаа л хийлээ байна гэж бодоод Дмитрий Степанович хот руугаа буцав. Засгийн газрын анхдугаар хуралдаанаас яавч хожимдож болохгүй. Доктор уухилан эрэг өөд өгсөж, шаахайгаа завь мэт хөвүүлэн чирнэ. Судас нь зуун хориос доошгүй цохино. Тэгэвч Москва руу дайтахаар явна, нийслэлийн сүм хийдийн хонхнууд жингэнэн угтана, юмыг яаж мэдэх вэ, ерөнхийлөгч болж юу магад... Ер нь хувьсгал гэдэг чинь маш сонин зүйл байгаа юм. Нэг л эргэвэл гэдрэг харж ч амжихгүй болж, аливаа социалист демократууд, эсерүүд гэдсээ хөвүүлчхээд Дмитрий Степановичийн сүйх тэрэгний дугуй дор хэвтэж ч магад... За больё, ер нь ийм зүүнийхний юм бодохоо больё... Тэгж явахдаа Дмитрий Степанович энэ мэтийн тархи толгойгоо эргүүлсэн юм бодно.

	 

	ЗОВЛОН ТУУЛСАН НЬ - 4 (e-nom.mn)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

Автоматаар үүсгэсэн тайлбар]

